
И ҭ а б у п …

Оқҭаи Чкотуа ашәҟәы аԥсшәахь ианеиҭига, сыԥсадгьыл 
аҟны ашәҟәы аҭыжьра сгәы азыҳәоит. Иҭабуп ҳәа иасҳәар 
сҭахуп ари ашәҟәы аҩра саналага раԥхьатәи амшқәа инадырк-
ны авагылара сызҭаз Оқҭаи Чкотуа. Иара убасгьы иҭабуп ҳәа 
расҳәоит Аԥсны Аҳәынҭқарра Аԥсадгьыл ахь ахынҳәразы ахе-
илак ахантәаҩы Вадим Ҳаразиеи уи ихаҭыԥуаҩ Асҭамыр Бага­
ҭелиеи ашәҟәы акьыԥхьраҿы афинанстә цхыраара ахьсырҭаз.

Ахақәиҭратә еибашьра аналахәыз аамҭазы сҭаацәа зҭа­
сыргылаз агәаҟра, урҭ ргәыҭҟьарақәа, ргәыԥжәарақәа, рыгә­
каҳарақәа, ргәаҭеирақәа, насгьы иаадырԥшыз ачҳара дуӡӡа, 
уажәы еиҳа ибзианы еилыскаауеит.

Турист ҳасабла амҩа иқәлаз ҳреиуамызт, хәмаррамызт ҳаз­
ҿыз, еибашьран… Уҭахар ҟалон, урхәыр ҟалон, убжаны уаан-
хар ҟалон. Узқәымшәаша иарбаныз…

Ҳаит, анырҳәалак, аҭел иааҳзасны, ҳабжьы раҳартәгьы иҟа­
мызт. Арахь, шәҟәык ҩны ирзынсыжьын, маӡала амҩа сықә­
леит азы акымзаракгьы рыздырӡомызт.

Анцәа идырып ҳаҩнаҭаҿы аҭагылазаашьа зеиԥшраз раԥ­
хьаӡакәны ианеилыркаа. Иаадырԥшыз аилкаареи ачҳареи рзы 
саб Бганба Ҭенгьизи, сан Ҭраԥшыԥҳа Адилеи, сашьа еиҳабацәа 
Орали Иунали, саҳәшьа еиҳабы Филизи, сҭацацәа Шамԥҳа 
Зеррини Зарданиаԥҳа Аишьеи, сашьа иԥа Рада Џьанберқь, 
даараӡа иҭабуп ҳәа расҳәоит. Уи аамҭазы Аԥсуа хеидкыла ашҟа 
Аԥснынтәи жәабжьк неицыԥхьаӡа «Анцәа идырып абыржәы 
иҳаҳараны иҟоу» ҳәа иагьа игәаҭеиуан.

Ҳауаажәлар, ҳауацәа, ҳҭынхацәа рыбжьара аибашьра сцара 
иазкны «ари аҷкәын деилагоуп, баша иԥсҭазаара бжьихуеит» 

ҳәа ацәажәара хәымгақәагьы ыҟазаараын. Сҭаацәа абри аҩыза 
ажәақәа анраҳауаз ишахәҭаз ала срыхьчазаап, исыдгылазаап.

Ҳарҭ аибашьра ҳаныҟаз, «баша ицеит» ҳәа ахцәажәара 
адагьы, ҳаззықәԥоз аиаша лазырҟәышаз ацәажәарақәагьы 
ҟалазаап. Абарҭ ажәақәа Аԥснынӡагьы иаҳзааит, иҳаҳаит. Аха 
хьаасгьы иҳамкит, баша ҳнахыччан иааҳхаҳаршҭит.

Амала, ҳҭаацәа ус рзыҟаҵомызт. Уи амшалагьы ҳарҭ ара 
ҳанеибашьуаз, даргьы абри аҩыза аусқәа ирҿагыланы иқәԥар 
акәхеит. Абас ала, урҭгьы ҳара иҳацеибашьуан, аиааира иаҳгаз 
даргьы рыхәҭаа алоуп ҳәа исыԥхьаӡоит.

Абри аҩыза ацәажәарақәа рҿы сҭаацәа сыдгыланы иахь­
сыхцәажәаз, насгьы аӷьараҳәа иахьсывагылаз азы даараӡа 
иҭабуп ҳәа расҳәоит.

Аибашьра анцозгьы, аиааира ашьҭахь Аԥсны анхара сана-
лагагьы, нас Ҭырқәтәылаҟа саныхынҳәгьы, сҭаацәа еснагь ад-
гылара сырҭон.

Раԥхьа санырхә, сҽыхәышәтәны еиҭа Аԥсныҟа амҩа са­
нықәлоз, саб исыцеибашьуаз сҩызцәеи сареи ҳзы «уажәшь­
ҭарнахыс шәарҭ зегьы, ҳара ҳзы шәфырхацәоуп!» ҳәа исеиҳәаз 
ажәа абарҭ зегьы шьақәнарӷәӷәоит.

Ҭырқәтәылаҟа саныхынҳә, сҭаацәа рыбжьароума, сҩызцәа 
рыбжьароума, лассы-лассы аибашьра иазкны ацәажәарақәа 
срықәшәалон.

Сгәалашәарақәа ашәҟәы ианысҵарц сабжьызгоз ауаагьы 
маҷымкәа иҟан. Избан изумҩуа, ҳәа сыхҭазкуаз рыҩныҵҟа зе-
гьы раԥхьа еиҭа сҭаацәа гылан.

Сҭаацәа рыбжьара, сеиҳабацәа – Орали, Иунали, Филизи, 
насгьы сҭацацәа Зеррини Аишьеи, уимоу Рада Бганбеи, Риҵа 
Бигәааԥҳаи зынӡа саныкҿарцала, акалам шьҭысымхыр ада 
ԥсыхәа смоуит. Амала, ианыхсыркәшагьы аус бзиа шысдыр­
ҟаҵаз еилыскааит. Убри азгьы иҭабуп ҳәа расҳәоит.

Раԥхьа, имаҷымкәа атетради акалами еидыскылеит. 
Иахьабалак исыцын дара. Иарбан аамҭазаалак акы аасгәа­
лашәацыԥхьаӡа иаразнак, иеилаҟәаҟәаны акәзаргьы, ақьаад 

ианысҵалон. Кыр аамҭа смаашьаӡакәа абри саҿын. Убас шыс­
ҳәоз 3-4 мзы рыла атетрадқәа 10 сырҭәит.

2015 шықәсазы мшаԥымзан, атетрадқәа аашьҭыхны рых­
ҩылаара напы асыркит. Абри аамҭазы сҭаацәа исырҭаз адгы-
ларагьы сгәы шьҭнахын, сусураҿы кырӡа сарманшәалеит.

Сашьа иԥа Рада, аҩра саналага нахыс «ашәҟәы ацәа сара 
иеиқәсыршәароуп» ҳәа аусура иҽазикит. Иара дархьитекто-
руп. Аҟазара злоу, асахьа ҭыхразгьы хар змам аӡә иоуп. Урҭ рга-
нахьала акырӡа ҳиқәгәыӷуеит. Угәы иахәаша иусумҭақәагьы 
ыҟоуп.

Аҩра сахьаҿыз зны-зынла ахҭысқәа ргәалашәара аныс­
цәыцәгьахоз, исыцеибашьуаз рыцхыраара саҳәон. Члахәа Ер­
ҳан, Ашәба Олџьаи, Арӡынба Ҭаифун, Џьанберқь Оздемир, 
Ашәба Ҭаарык – арҭ еиҳараӡак аҭел сыззасуаз ракәын.

Сызҵаарақәа иаразнак аҭак анырзыҟамҵоз, хара имгакәа 
ахҭыс еилкааны шьҭахьҟа исзасуан. Даараӡа иҭабуп ҳәа 
расҳәоит.

Сгәамбзиара иахҟьаны амашьынка, мамзаргьы акомпиу-
тер сызныҟәгаӡом. Уи амшалагьы зегьы напыла изҩыр акәын. 
Убригьы сзыманшәалахарц азы иҷыдоу аҩыгақәа сҭахын. Са-
хьынхоз ақалақь Адаԥазар абарҭ анысзымԥшаа, аҩыгоума, 
аныхгоума, мамзаргьы атетрадқәа роума, Сҭамԥыл иԥшааны 
исзаазҭиз сҭынха Маан Мерҭгьы даараӡа иҭабуп ҳәа иасҳәар 
сҭахуп.

Сгәалашәарақәа изҩыз рыхҩылаара саналага, аус ахьызу-
ша ауадеи, схы иасырхәаша амаҭәарқәеи рыла сеиқәзыршәаз, 
иахьатәи аамҭа знапхгараҿгьы сыҟоу Адаԥазартәи Аԥсуа Хе-
идкыла анапхгареи аусуцәеи ҷыдала иҭабуп ҳәа расҳәоит.

Ихызҩылааз зегьы изкьыԥхьыз саҳәшьа Бганԥҳа Илкнур, 
Аԥсуа Хеидкыла иалоу аҿар рҟынтә Лазариаԥҳа Гьиозде, 
насгьы Сақаниа Мураҭ, кырӡа ацхыраара сырҭеит.

Сгәалашәарақәа ҩны саналга, аиааира ҳгаанӡатәи сын­
ҵамҭақәа 107 бӷьыц раҟара иҟаз ахәҭа, акомпиутер иҭыганы 
шәыҟәҵас еиқәыршәаны, цырақәак сҭаацәеи исыцеибашьуаз 

сҩызцәеи ирысҭеит. Сгәы хыҭхыҭуа иахырҳәаауа сазыԥшын. 
Раԥхьаӡатәи ахҳәаақәа даараӡа срызгәаҭеиуан. Ахцәажәара 
бзиақәа саҳаит. Иаԥхьаз зегьы сара саҟара ргәы ишахәаз 
убаратәы иҟан.

Саҳәшьаԥҳа Риҵа Бигәааԥҳа, ашкол аҟынтә аҩныҟа да-
наа, лаб Џьенгьиз Бигәаа изкны изҩыз ахҭыс лгәаларшәаны, 
«Алԥер саншьа, саб аҳауаҿы дышԥаԥыруаз, исаумҳәо?» ҳәа 
сыхҭакны, зегьы даҽазнык илзеиҭасҳәарц дсыҳәон. Абас ала, 
аамҭагьы хааӡа иаҳхаҳгон.

Аибашьра аамҭа иазкны иҵегьы асахьақәеи аҭыхымҭақәеи 
ахьсымам даараӡа сархьаауан. Ахеидкылаҿы аус анызу-
аз есымша сааигәара иааины сгәыхыҭхыҭра сыцеиҩызшоз, 
насгьы интернет аҟны ирыԥшаауаз асахьақәеи аҭыхымҭақәеи 
хҩылааны исзаазгоз, сашьцәа хәыҷқәа Волкан Мықәбеи Емин 
Агырбеи иҭабуп ҳәа расҳәоит. Аҟәа, Бырцха ақыҭа аганахьа-
ла ҳаналалоз иазкыз аҭыхымҭақәа Аԥсуа Телехәаԥшра асаит 
аҟынтә иԥшааны игәырӷьаҵәа исзааргеит.

А ԥ х ь а ж ә е и  а х ь ӡ ы н ҩ ы л а р е и …

Адунеи ижәытәӡатәу акультура иаԥшәымацәаз ҳажәлар, 
изыхдырҟьаз узымдыруа рнырҵәара рҽаназыркыз, ҳаԥсад­
гьыл даҽазнык ампыҵахалара ианашьҭала, ҳабдуцәа ахыр­
ҵәара аамҭазы ирхыргаз арыцҳарақәа уҳәа ҳажәлар еиҭа 
разырхынҳәра азҵаара анцәырҵ, сыбжьы ақәмыргаӡакәа 
сызтәарымызт.

Иаасылшоз зегьы ҟасҵар акәын. Ҳәарада, аибашьра аҽа­
лархәра адагьы иҟаҵатәқәаз ыҟан. Аха, сара абџьар аашь­
ҭыхны сҩызцәа срывагылар еиӷьасшьеит.

Сгәалашәарақәа ирыԥхьараны иҟоу сашьцәеи саҳәшьцәеи 
рыгәқәа рыҟны Аԥсуареи Аԥсынреи рыбзиабаразы кәиц 
хәыҷык аҟара мцак сзырҿыхар, даараӡа сеигәырӷьоит.

Ари сҩымҭа аиааира ҳзааргарц азы иҭахаз ҳҵеицәа зегьы 
иԥшьоу ргәалашәара иазыскуеит…

У м ҩ а  б з и а х а а и т ,  ҳ а у м ы р ԥ х а ш ь а н ! . . .

Аԥсныҟа сцеижьҭеи хәымз, аибашьра алагеижьҭигьы 
бжьымзы ҵхьан. Уажәшьҭа Ешыратәи ахырхырҭаҟны иаԥ­
шәымацәаз аруаа срылагылан. 1993 шықәса хәажәкырамза 
15 рзы Аҟәа ахы иақәиҭхарц азы имҩаԥгаз ажәылара сҽа­
ласырхәит.

Сарма шьапы ала ӷәӷәала сырхәит. Ари сара раԥхьатәи 
сыхәра акәын.

Гагратәи ахәышәтәырҭаҿы сҽысхәышәтәит. Лаҵарамза 
азыбжазы сманшәаланы аныҟәара салагахьан. Сшырхәыз ала 
ажәабжь Адаԥазарнӡа ианынаӡа, сашьа еиҳабы Орал сибарц 
азы Аԥсныҟа дааит. Гагра ҳаибабеит. Сгәы бзианы сахьибаз 
дсеигәырӷьеит. Аамҭа кьаҿк акәзаргьы, аҩныҟа сгьежьны сне-
ины сшыбзиоу дырбара шәахәҭоугьы сабжьигеит. Ианыуҭаху 
арахь уаап ҳәа сазааиган, амҩа сицықәлан Адаԥазарҟа сааит. 
Аха, сани саби Кобашлар ақыҭараҟны иҟан азы уахь срызце-
ит. 20 мшы раҟара рааигәара сыҟан. Абри 20 мшы Аԥсныҟа 
ахынҳәра ада уаҳа акгьы схы иҭаӡамызт. Уахык ҳанааидтәала:

– Уажәшьҭа азин сышәҭозар Аԥсныҟа амҩа сықәлар сҭахуп! 
– сҳәеит. Сан маҷк иаалгәамԥхазаргьы, иӡбаны сшыҟаз анеи-
лылкаа, мыцхәы ақәҿылымҭит.

Саб иакәзар, ҭынч идикылеит, ашьшьыҳәа дҩагылан сара 
сахь конвертк ааирххеит.

– Уаанӡа убналаны амҩа уқәлеит, умҩа ахәҵәҟьа умазма 
анцәа идырып! – иҳәеит. Ари аҩыза аҭагылазаашьа дазыԥшы­
зар акәхарын, иара итәала иҽазыҟаҵаны дыҟазаарын. Акон-
верт аартны санҭаԥшы, исызхаша аасҭа кырӡа иеиҳаны аԥара 
шҭаз збан, имыцхәыз изсырхынҳәарц сҭаххеит, аха иара, 

«Акәзааит, иумаз! Уҩызцәа аӡәы дааилахаргьы уицхраап, 
уажәшьҭа шәыззегьы ҳара ҳфырхацәақәа шәоуп!» – ҳәа аҭак 
сиҭеит. Саб ихымҩаԥгашьеи иажәақәеи даараӡа среигәыр­
ӷьеит, сгәы шьҭнахит. «Амала амҩа уқәлаанӡа уцаны 
Зусҳан дба, инапы унагәӡны азин имх!» иҳәеит. Уи аамҭазы 
ҳаиашьарагьы ақыҭагьы зегьы иреиҳабыз Бганы Зусҳан 
иакәын. Иара иҿы скыдымгылакәа амҩа ақәлара шаԥсуарам 
сабжьигеит саб.

Шаанӡа сҩагылан, сҽанааидыскыла ашьҭахь Зусҳан Бганба 
ибара снеит. Аҩны аԥхьа, амӡырхаҿы дтәан. Санизааигәаха 
сааиҿаччан, инапы сагәыӡырц азы саалаҟәит. Аха сыгәҭакы 
ахьеиликааз азы «Мап! Снапы усҭом, џьаргьы усышьҭуам!» 
– иҳәеит. Иагьа ҟасҵазаргьы имуит. Даараӡа ацара шысҭаху, 
иӡбангьыы сшыҟоу, иагьа ҟаларгьы сшахьымхәуа иасҳәан, 
ҳамҭакгьы сааиԥеиԥшит. Аха, ак сыхьыр ҳәа дсыхӡыӡааны аи-
башьрахь сцара дақәшаҳаҭхомызт.

Уаҳа имуит… аха ус анакәха, уара иудырып ҳәа амҩа са­
нықәла, жәа-шьаҿак ҟасымҵацкәа сызҿыҭны сирхынҳәит. 
«Абраҟа утәа, иуасҳәашақәа ыҟоуп», иҳәан ацәажәара дна-
лагеит: «Ҳарҭ ҳанхәыҷқәаз зыԥсаҭа бзиахаша ҳабду Бганы 
Шәлиман изшьамхы сара, агьи ишьамхгьы уаб днықәыртәаны, 
абрагьы ҳара ҳқыҭоуп, аха Аԥсны ҳәа тәылак ыҟоуп, 
ҳашьцәа ахьынхаз ҳаԥсадгьыл уброуп ҳәа Аԥсны иазкыз 
игәалашәарақәа ҳзеиҭаҳәара дналагон. Аамҭак ааир, убраҟа 
инхаз ҳашьцәа шәыԥшаароуп. Дара рахь шәцароуп. Абри 
сара исуасиаҭуп, иҳәон. Абар, сыҷкәын! Абарҭқәа узеиҭасҳәар 
акәын. Уажәы убри иуасиаҭ уара уоуп иназыгӡо. Мҩамш 
сыҷкәын, снапы унагәӡны амҩа уқәла. Умҩа бзиахааит, 
амарџьа ҳаумырԥхашьан! Аллаҳгьы уара уимырԥхашьааит!» 
– иҳәан, инапы сиҭеит. Шаҿақәак ҟасҵан еиԥш, даасыхан 
сааигәыдырӷәӷәаланы сгәыдикылеит.

Арахь илаӷырӡқәагьы изынкыломызт. Сыԥсҭазаараҿы 
раԥхьаӡа акәны сгәыдикылон. Саб иакәзааит, Зусҳан иакәзааит, 
ҳаиҳабацәа рааигәараҵәҟьа ҳазнеиуамызт, агәыдкылара 

абаҳбарыз! Есымша ҳабжьара аихаҵгылара ӷәӷәа ыҟан. Абас 
акәын ҳшырааӡоз.

Аҵыхәтәантәи иажәақәагьы абарҭ ракәхеит: «Аибашьра-
хь уцоит. Уҭахар ҟалоит. Аха, унхаргьы уҭахаргьы, хаҵаҵас, 
ԥсуаҵас ухы мҩаԥгала. Ҳаумырԥхашьан абааԥсы… Шьҭахьла 
хык уаахар, уи зегьы иҳаахоит, уи аҩыза ахьымӡӷ аӡәгьы 
иаҳзышьҭыхрым!». Убасҟан саргьы сылаӷырӡқәа сзааным-
кылеит. Сгәыдкыла-схыдкыла, Сҭамԥылтәи автобус аҟынӡа 
снаскьаганы амҩа сықәиҵеит.

Д а а р а ӡ а  а р а з ҟ ы  с ы м а н ы 
с х ы  с ы ԥ х ь а ӡ о и т

Ус схы сыԥхьаӡоит, сахьаԥсуоу азы,
Аԥсны ахақәиҭразы аибашьра сахьалахәыз азы,
Иҭахаз ҳҵеицәа фырхацәақәа ԥыҭҩык сахьрабадырыз азы,
Уи аҩыза ауаа бзиақәа сахьрыцныҟәаз азы,
Аԥсны уи аамҭазтәи аҳауа ала сыԥсыԥ ахьеивызгаз азы,
Ҳԥыза ду, ҳкамандаҟаҵаҩы хада ВЛАДИСЛАВ АРӠЫНБА 
Сиабадырны иацәажәара сахьахаанхаз азы,
Амҳаџьырра ҟалеижьҭеи зыԥсадгьыл аҽамадара иаҿыз, 
Зашьцәагьы гәыкала бзиа избо БГАНАА сахьрыжәлантәу азы,
Даараӡа аразҟы сыманы схы сыԥхьаӡоит.

Аԥсны ахақәиҭратә еибашьраҟны аиааира анаҳга ашь­
ҭахьгьы 4 шықәса Аԥсны исхызгаз аамҭа сыԥсҭазаараҿы 
зегь раасҭа иеиӷьасшьоз аамҭахеит. Аиҩызара ӷәӷәақәагьы 
убри аамҭазоуп ианаԥысҵа. Уи аахыс абар 20 шықәса 
ҵхьеит, абыржәоуп аҩыга снапы ианасыркы. Рыцҳарас 
иҟалаз, амшынҵа аҩра ахаан сазыманшәаламызт. Уи амша-
лагьы сгәалашәарақәа цқьа сызрықәгәыӷуам. Арыцхәқәеи 
ахьыӡқәи ансыцәҩашьо ыҟоуп. Иара аҩыра сазызкызгьы, 

ишшәасҳәахьоу еиԥш, сҭаацәа роуп. Урҭ иансыдарцалаӡоуп 
саналага. Насгьы еидыскылаз саб ишәҟәқәеи иеизгамҭақәеи, 
Аԥсни Ҭырқәтәылеи инхо Бганаа рыӡбахәгьы зҳәоз «Ҳашьцәа 
Ҳаԥсынра» захьӡыз ашәҟәи Руслан Гәажәба инапхгарала Аԥсны 
ианҭыжьха, саргьы сгәалашәарақәа убри ашәҟәы ҭырқәшәала 
аиҭагаҿы иҟаларц сҭаххеит. Аха, сзахьымӡеит, уи Октаи Чко-
туа иеиҭагамҭаны ҭырқәшәала иҭыжьхеит. Уи ашәҟәаҟны 
зыӡбахә кырӡа иҳәоу сабду иаб Шәлиман Бганбагьы сара сеиԥш 
Аԥсны деибашьхьан, сара сеиԥш дырхәхьан. 1918 шықәсазы 
уигьы ицыз аруаа рыла Очамчыра Тамшь ақыҭа азааигәара 
дыӡхыҵны кырџьара аибашьра иҽалаирхәхьан.

Иџьаушьаша, саргьы убри аҭыԥ аҟны иӡхыҵыз адесант са-
лан. Саргьы убраҵәҟьа сеибашьуан, амала сара сахьырхәыз 
Ешыреи, Бырцхеи аҭыԥқәа рыҟны акәхеит.

Иара абри мацарагьы сгәалашәарақәа ҳҭаацәа рҭоурых 
аазырԥшуа ашәҟәаҟны рыҟазаара ахәҭаны иҟанаҵон. Ама-
ла, ишысҳәахьаз еиԥш, сагхеит. Ашәҟәы, раԥхьа Аԥсны 
аԥсышәала, нас Ҭырқәтәыла иҭыҵит. Саргьы убри ашьҭахь 
уаҳа иахымгакәа аҩра сҽазыскит. Иахьынӡасгәалашәо ала схы 
аџьабаа арбаны, ихарҭәаанҵәҟьа изҩырц сҭахын.

22 шәықәса рнаҩыс, 2008 шықәсазы исхызгаз счымазарагьы 
абарҭ ауадаҩрақәа ианрыцла, сыхшыҩ даараӡа сшармаџьа-
ноз здыруан. Аха ус егьа иҟазаргьы, исхызгаз ахҭысқәа зыҩуа 
сҿынасхар, зегьы иеишьҭаргыланы исгәалашәаап, шәзызҿ­
лымҳахаша гәалашәарақәак сызцәырҵыԥ ҳәа сгәыӷуеит.

С х ә ы ҷ р а  а а м ҭ а

6-7 шықәса сырҭагылан, ақыҭантәи Адаԥазарҟа ҳаиа­
сижьҭеигьы 3-4 шықәса цахьан. Мышкы, сашьа еиҳабы Орал 
снапы ааникылан, ҳхеидкылахь сигеит. Ахеидкылахь раԥхьаӡа 
снеира аамҭа абыржәгьы сылаԥш ихгылоуп. Ахәыҷқәа ирызк-
ны ансамбыльк ыҟан. Саргьы убра скәашарц акәын. Кавказаа 

ҳамаҭәақәа сшәысҵараны сахьыҟоу сеигәырӷьаны сыԥсуан. 
Уи нахыс ҳхеидкыла уаҳа сзаԥырымҵит.

Абыржәгьы Сакариатәи Аԥсуа Хеидкыла активла салахәуп. 
Ахеидкыла амаҵуҩыс схы сыԥхьаӡоит.

1 9 7 5  ш .

1975 шықәсазы акәын. Ашкол аҟынтә аҩныҟа санааи, зе-
гьы иеибарыҩуа усқәак ирҿын. Аҳамҭақәа хаз-хазы ирмазе-
ины ачамаданқәа ирҭарҵон. Саб Аԥсныҟа амҩа дахьықәлоз 
азы рҽазыҟарҵозаарын. Амҳаџьырра аамышьҭахь аԥсадгьыл 
ахь раԥхьазӡа ицараны иҟаз, 11-ҩык еидызкылоз агәыԥ, Ада­
ԥазар аҟынтә амҩа иқәлараны иҟан. Агәыԥ саби саб иашьа 
Раиф Бганбагьы рылахәын. Саб излеиҳәоз ала, 10-мш раҟара 
рыԥсадгьыл иаҭаауан. Аҳәаа ианахыс, Аԥсны ахаҭарнакцәа 
рԥыланы дәыӷбала Аҟәанӡа инаргазаап. Аҟәа ианнеи ауаара­
цәа шырԥылаз, уа иҟанаҵгьы рнапы иқәыргыланы, рыбзиаба-
ра иахылҿиаауаз рылаӷырӡқәа рыла икәабаны ишымҩаԥыр­
гоз атәы иҳәон, саб иԥсы ҭанаҵы... Ицаны ианаа ашьҭахь, 
ианааидтәала, ҳаҩны есымша Аԥсны аӡбахә иалацәажәон.

Даныхынҳә ашьҭахь саб зны-зынла иуада иҽыҩнакны 
иааигаз ашәҟәқәа дрылан. 1968 шықәсазы аԥсуа анбан 
изаарышьҭит. Мчыбжьык аҩныҵҟала анбан иҵеит, нас хара 
имгакәа, зегьы аԥсышәала аҩышьа аԥхьашьа ҳирҵеит. Уи на-
хыс, ҳҭынхацәеи ҳҩызцәеи рыла ашәҟәқәа ҳабжьысуа иалаге-
ит. Аҩны ахы инаркны аҵыхәанӡа Аԥснынтәи иааз ашәҟәқәеи 
асахьақәеи рыла иҭәын. Абарҭ зегьы иааиуаз асасцәа дырбара-
гьы, зегьы сахьреиҵбыз азы, сара исықәшәон.

1 9 8 6  ш .

1986 шықәсазы Иылдыз Атехникатә Университет, анџь­
ныртә факультет, електроникеи аимадареи рыҟәша сҭалеит. 
70-тәи ашықәсқәа рзы ҳаинтелллигенциеи ҳхеидгылақәеи 

рыбзоурала иҭрыжьуаз «ИАМЧЫ, КАМЧЫ, НАРТЛАРЫН СЕСИ, 
КАФДАӶЫ!» захьӡыз ажурналқәа срызҿлымҳан. Усҟан гәыԥҩык 
ҳинтеллигенциа ҳажәлар ахьнанагаз адгьылқәа рыҟны иқәӡаа 
имцакәа, ассимилиациа рҽацәырыхьчарц азы аԥсадгьыл ахь 
ахынҳәра ада ԥсыхәа шыҟам рҳәо, насгьы иазықәԥо иалагеит. 
Есымчыбжьа абри иазкны астатиақәа рыҩлон, саргьы урҭ дара 
срызҿлымҳаны срыԥхьалон. Сара мацара соума, ҳшынҭаацәаз 
зегьы аԥсадгьыл ахь ахынҳәра аидеиа адгылаҩцәас ҳҟалахьан. 
Ҭырқәтәыла иҟаз ҳхеидкылақәагьы ашьшьыҳәа абас ихәыцуаз 
анапхгаҩцәа рнапахьы ииасуа иалагеит. Иара убри аамҭазы 
Сҭамԥылтәи Кавказ Культуратә Хеидкыла анапхгарагьы абас 
ихәыцуаз ауаа рнапахьы ишааргаз аӡбахә саҳаит. Сҭамԥыл 
сышнеизгьы иаразнак ахеидкыла ашә снылагылт. Уи ашьҭахь 
ахеидкыла иеиуеиԥшым акомиссиақәа рыҟны аус зулон. Ау-
нивеиситет сагхар ҟалон, аха ахеидкыла сагхомызт…

1 9 8 9  ш .

Ҽнак, мышкы гәыԥҩык сҩызцәеи сареи ахеидкыла ака­
фетериаҿы ҳшеидтәалаз, ателехәаԥшраҟынтә иҳаҳаз жәабжьк 
зегьы ҳаршанхеит. Аҟәа имҩаԥысыз ақырҭуа-аԥсуа еидыс­
лараҿы 14-ҩык ҭахеит, насгьы абарҭ рыҩныҵҟа 5-ҩык аԥсыуаан 
рҳәеит ажәабжьқәа рҿы. Ҳабжьара иҟаз ҳҩыза Ачечен Рефик 
Оздемир дпоетын. Ажәабжь шиаҳаҵәҟьаз аҩыга аашьҭыхны 
иаԥхьа иқәыз асалфетка жәеинраала хәыҷык ақәиҩит. Насгьы 
«Уысҭ, сашьа аԥсуа» ҳәа сара сахь иааирххеит.

Абас анын ииҩыз:
Аԥсны, уҵәыуа, хара иҟоу сҩыза,
Зеиҟәшьара иаҿу угәы ала, амҳаџьырра иагаз рахь.
Аԥсны, уҽырӷәӷәа уара, сыхьтәы уасцәа,
Уҭаҷкәымқәа рыӷәӷәаны иӡба ажәлар рхьаақәа.
Аԥсны, ичҳа, уара сыдгьыл ԥшӡа,
Асоциалисттә ҳәынҭқарраҿы афашист қәыӷәӷәарақәа…

1989 шықәсазы Ахеидкылаҿы иҳамаз ҳгәыԥ аҟынтә 4-ҩык 
ҳаԥсадгьыл ахь ҳхынҳәуеит ҳәа рыӡбеит. Абдуллаҳ Хызел, 
Кадыр Калкан, Канчери Жьане, насгьы Рефик Оздемир, хара 
имгакәа, рҽеибыҭаны Кавказҟа амҩа иқәлеит. Абарҭ сҩызцәа 
рыԥшьҩык рҿаԥхьа ҳаҭырла схырхәар сҭахуп. Аибашьра 
хьшәашәа анцоз аамҭазы зынӡа ирзымдыруаз, изышьцыламыз 
дунеик ашҟа ршьаҿақәа еихыргеит. Даҽа ганкахьала иуҳәо­
зар, ҳаԥсадгьыл ахь ҳамҩа аадыртит, иҳаԥхьагылаҩцәахеит. 
Урҭ анынаскьааҳгоз шаҟа срыҵашьыцуаз абыржәгьы исгәа­
лашәоит. Аԥсныҟагьы раԥхьаӡа сара схынҳәып ҳәа сгәыӷуан. 
Аамҭа кьаҿк ашьҭахь Џьезми Кәыџьба Аԥсныҟа дшыхынҳәыз, 
Аҟәа анхара дшалагаз, Ачԥҳа Алина лылагьы рыԥсҭазаара 
шьеиларҵаз саҳаит. Ари ажәабжь даараӡа сеигәырӷьеит. 
Адаԥазар ианааи, аамҭа сыԥшаацыԥхьаӡа, дара рҿы снеиу-
ан, сааҭла ҳаицәажәон. Сыԥсадгьыл аӡбахә ала ажәабжьқәа 
сарҳәон. Кыр аамҭа цаны, 1992 шықәсазы Аԥсны саннеи, раԥхьа 
Гәдоуҭатәи, нас Аҟәатәи рыҩнаҭаҿы аԥшәмара сзыруит. 1993 
шықәсазы Тамшь ҳаныӡхыҵуаз Џьезмигьы дҳацын. Кырӡа 
дҳаиҳабызаргьы, иқәра дазхьамԥшкәа дҳацеибашьуан. Аиаа-
ира иаҳзааиз изхара далагәырӷьаанӡа иԥсҭазаара ҿахырҵәеит. 
Иԥсаҭа бзиахаит, џьанаҭ гыларҭас имаз…

1990 шәықәсазы, Асовет ҳәынҭқарраҿы иҟалаз аԥсахрақәа 
ирыбзоураны Кавкази Ҭырқәтәылеи рыбжьара аиҭанеиааи­
рақәа кырӡа рыҽдырҭбааит. Шәышықәсала иаҳцәыхараз Кав-
каз, уажәшьҭа ҳҿаԥхьа игылан уҳәар алшон. Есымчыбжьа 
сасцәақәак анаҳзымаауаз ыҟамызт. Саргьы сыҩуа, иааиуаз зе-
гьы сырԥылон, срышьҭан. Уи аамҭазы Сҭамԥыл Селимие ара-
ион аҟны зхыбра ҿыц ахь ииасыз Аԥсуа Хеидкыла анапхгара 
салалеит. Зыԥсаҭа бзиахаша Мумҭаз Шамба ҳаиҳабы иакәын. 
Аизара ду ҟалаанӡа «аус ҳацуур сҭахуп» ҳәа ансеиҳәа, иаразнак 
сакәшаҳаҭхеит. Мумҭаз Ашамба уи аамҭазы Аԥсныҟа лассы-
лассы дцо даауа дыбжьан. Аԥснынтәи асасцәагьы игӡамызт.

1 9 9 2  ш .

Афакультет аҵыхәтәантәи акурс аҟны стәан. Сҵара уи 
аҟара ибзиаӡамызт, аиашазы, избанзар есымша сагхон. Аԥ­
хынра анааи, сҭаацәа рышҟа сцеит. Иара ақыҭаҿы сшыҟаз 
ауп, нанҳәа 14 рзы Аԥсны аибашьра ишалагазгьы. Аибашьра 
ианалага нахыс, Адаԥазартәи ҳхеидкылахь иааиԥмырҟьаӡақәа 
ажәабжь ҿыцқәа ааиуан. Уи амшалагьы мчыбжьык, уахгьы-
ҽынгьы убра сыҟан. Амала ақыҭарахьгьы схынҳәыр акәын азы 
уаҳа Адаԥазар сзаанымгылеит. Уи нахыс ҭелла сыҽрымаздон. 
Мышқәак рышьҭахь Адаԥазар иеизаз раԥхьаӡатәи агәыԥ 
Аԥсныҟа амҩа ишықәлашаз саҳаит. Ари ажәабжь бааԥсыла ис-
нырит. Урҭ рыбжьара сыҟазар сҭахын. Аха, сеиқәшәаӡамызт 
азы сагхеит. Сҵаҩын, аԥараҳәа мааҭк сџьыба иҭаӡамызт, 
апаспортҵәҟьа сымаӡамызт аҳәаанҭыҵ сызлацарыз? Нас 
арра маҵура сахымсӡацызт, абџьар закәыз сымбаӡацызт… 
иааркьаҿны иуҳәозар, аибашьра абаҟаз, сара сабаҟаз…

Ажәабжьқәа ибжьамыжькәа сырзыӡырҩуан. «Аԥсуа се­
паратистцәа» анырҳәалакгьы схы сыхнахуан, аха иҟаҳ­
ҵарыз иҳачҳар акәын. Аҟәа анырга ашьҭахь Гаграгьы аӷа 
ишимпыҵахалаз ҳаҳаит. Аха хара имгакәа, Гагра ахы иақәи­
ҭыртәит ҳәа агәырӷьаҿҳәаша ҳзааит. Уи амш зегьы сгәыр­
ӷьаҵәа, иҟасҵара сзымдыруа сыҟан. 1992 шықәса жьҭаарамза 
6 рзы Гагра аӷа импыҵыхра ҳгәалаҟазара даараӡа ишьҭнахит. 
Амала, мызкы мҵыкәа адиаспораа даараӡа ҳгәы ҳзырхьуаз 
ажәабжьк ҳзааит. Хатәгәаԥхарала ицаз агәыԥ аҟынтәи иҭахаз, 
ихәыз ыҟан..

1992 ш. абҵарамза 3 рзы Ефқан Цыба, Гәыма (Шром) 
дҭахеит. Ажәабжь шсаҳаз еиԥш, ҳхеидкылахь снеит. Ада­
ԥазараа зегьы абра иҟан уҳәар алшоит. Аизара хәыҷык 
аамышьҭахь, ҳаиҳабацәа ҳаԥхьа иҩагылан, ҳашиашаз Ефқан 
иқыҭа ашҟа Џьгьарда (Соуқәсу) ҳнеит. Ефқан иҭаҳцәагьы, 
ақыҭауаагьы зегьы ӷәӷәала рылахь еиқәын. Мышқәак рыла 
иԥсыбаҩгьы Ҭырқәтәылаҟа иааргеит. Ашәба Алигьы дацааит 

азы уажәы ажәабжь ҿыцқәа иара иҟынтә ҳарзыӡырҩуан. Есым-
ша Ахеидкылаҟны ҳаиқәшәалон. Иара убри аамҭазоуп 4-ҩык 
ҳаҳәшьцәагьы рҭаацәа ирцәыбналаны Аԥсныҟа аибашьра 
ианца.

Абарҭ ахҭысқәа сыкәша-мыкәша имҩаԥысуан. Аибашьра 
ӷәӷәаҟны ихәыз, иҭахаз рзы ажәабжьқәа ҳзаауан. Ефқан иҭахар 
аҭыԥҳацәа рцарагьы аныцла, кырӡа сазхәыцит, Аԥсныҟа сцар-
цгьы сыӡбеит. Лассы-лассы Али дыԥшааны сиацәажәалон. 
Избанзар, уи аамҭазы ацара-аарақәа бзиаӡаны издыруаз 
дыруаӡәкын. Ацара анысыӡба, сҭаацәа еилырымкаарц азы 
маӡала аҽазыҟаҵара салагеит. Ирасҳәар мап рымкыргьы 
ҟаларын, аха аибашьра аамҭа ҳҭагыламзи, ҽакала иазнеир 
ҳәа сшәан, ирасымҳәеит. Сҩызцәагьы акы рҿыҵымҟьарц азы 
ӷәӷәала ргәы рҽанысҵахьан. Раԥхьа спаспорт ҭызгар акәын. 
Арратә комиссариат аҟны аус зуаз аӡәы, ауниверситет уҭыҵыр 
аамҭала арра маҵура даҵанакӡам ҳәа шәҟәыҟ усҭоит ҳәа ажәа 
сиҭеит.

Ари шсаҳаз еиԥш, Сҭампылҟа сцеит. Снапала изҩыз ашәҟәы 
раԥхьа инықәҵаны, ауниверситет аансыжьит. Абасала, апа-
спорт соурц азы раԥхьатәи ашьаҿа ҟасҵеит. Иагьиашаҵәҟьаны, 
мчыбжьык ала спаспорт соуит. Убасҟан мааҭк акәзаргьы, аԥара 
нымхкәа зегьы аизгара саҿын. Аҩны исырҭоз аԥарақәагы еи-
дыскылон. Амала макьана авизагьы, аҳаирплан абилеҭгьы 
сымамызт, урҭгьы аԥара рҭахын… Али Ашәба сышцашагьы 
сеиҳәеит. Аԥснынтәи гәыԥҩык ауаа Шәача штабк аадыртыза-
ап. Убарҭ рҿы унеир, Аԥсныҟа мҩак узырԥшаауазаарын. Дара 
рыда Аԥсныҟа аиасра уадаҩхар ҟалон. Ажәак ала, бааԥсыла 
сгәаҭеиуан, схала ацара даараӡа исцәыуадаҩхон.

Ахеидкыла аҟны иҟаз ацәажәарақәа рҿы 1992ш. абҵарамза 
16 рзы Сҭамԥылынтә Шәачаҟа ицараны иҟаз аҳаирплан аҟны 
шьоук шыҟалоз, Шәачатәи аштаб аҟынтәгьы убарҭ ирԥылараны 
ишыҟоу атәы слымҳа ианҭас, иаразнак убри инақәыршәаны 
сбилеҭ аасхәеит. Абри аламҭалазы ажәабжь еиқәаҵәақәагьы 
ҳзаара иҿын. Ҭыԥқәак рыҟны афатә, ахәшә, уҳәа… зегь рыла 

амамзаара ишҭагылаз, имлашьны иԥсхьоугьы шыҟоу ҳәа 
ажәабжьқәа ҳзаауан. Адаԥазарынтә амҩа санықәлашаз аҽны 
сҩызцәа ҩ-ааҵәак ахш злырхуа (апорошок) ааганы исырҭеит. 
Раԥхьаӡа «абриаҟараҵәҟьа арыцҳара ыҟоума?» ҳәа иагьааџьас-
шьеит, аха Пицунданӡа Гәдоуҭанӡа срыҵаланы изгеит.

Аҳаиртәбаӷәаза аҟны саннеи, Сезаи Папба, Реџьаи Ма-
туа, Медеҭ Бганба, Фаина Матуаԥҳа, насгьы аибашьҩы Ерҳан 
Ачлахәа иаҳәшьеиҳабы Нилаи Ачлахәаԥҳа шеилагылаз збе-
ит. Сезаи ибара даараӡа сгәы арҭынчит. Избанзар, кырынтә 
Аԥсныҟа дцаны даахьан. Гәдоуҭа цхырааҩыс дыҟан. Ус 
анакәха ҳманшәаланы ҳцоит ҳәа сгәы иаанагеит. Реџьаи Ма-
туа иакәзар, иара дцаӡомызт, уигьы Фаина лнаскьагаразы уа 
дыҟан. Аибашьра алагамҭазы Аԥснынтәи ашәаҳәаратә гәыԥк 
Ҭырқәтәыла иҟан. Фаинагьы убри агәыԥ дрылан. Аибашьра 
ианалага лҩызцәа аҷкәынцәа раԥхьатәи агәыԥ ирылаланы 
Аԥсныҟа ицеит. Фаина лакәзар, лашьцәа Матуаа рҿы дыҟан. 
Уажәы уигьы Аԥсныҟа амҩа дықәын. Убраҟа ҳахьеилагылаз 
Реџьаии сареи аамҭак азы ҳанааизынха, аҩны иҟоу адыр-
ра рымҭакәа амҩа сшықәлаз, шәҟәы мацарак ҩны ишын-
сыжьыз иасҳәеит. Реџьаи ианиасҳәа нахыс, шьҭа маӡала 
сымцошәа сгәы иабон. Ус ҳашгылаз, иахьраҳаз уара идыр, 
Сҭамԥылтәи ҳхеидкыла аҟынтә хҩык сҩызцәа аакылсит. 
Урҭгьы аруаа рботосқәа еидыркылазаарын. Ааҵәа дуӡӡак 
азна аарган саԥхьа инышьҭарҵеит. Иааргаз ҿыцӡамызт, иры-
маз аԥара хәыҷқәа рыла иныҟәыргахьоу аархәазаап. Арҭгьы 
ахшлыхеиԥш иааҟәнысшьазаргьы, сыбжьы ақәысмыргеит. 
Аҭагылазаашьа абри аҟара иуадаҩзар изакәызаалак иурҭаз 
акы умгакәа ҟалозма... Уи амшала мап кышьа сымаӡамызт. 
Зегь раԥхьаӡа, гәык ала иҟаҵаз акәын, аџьабааи агәбылреи 
рыцын. Сгатәқәа кырӡа имыцхәызшәа анырба, рыхә зегьы 
сҩызцәа исзыршәеит. Нас, Реџьаигьы сҩызцәагьы абзиараз ҳәа 
нараҳәаны амҩа ҳнықәлеит. Аҳаирплан аҟны сгәыхыҭхыҭра 
сзыҵәахуамызт, аҵыхәтәаны сыԥсадгьыл збараны сыҟан, 
сҩызцәагьы сырԥылон…

Сааҭки ҩынҩажәихәба минуҭи рыла Адлер аҳаиртә 
баӷәазаҟны ҳтәеит. 3-4-ҩык убраҵәҟьа иааҳԥылан зе-
гьы Шәачатәи аштаб ашҟа ҳаргеит. Нас ҳаԥсы ҳшьарц азы 
асасааирҭахь ҳцеит, ауха уа иршаны ашыжь ҳангыла, иацы 
иаҳԥылаз аҷкәынцәа уа ишаҳзыԥшыз ҳбеит. Иаразнак ав-
тобус ҳалҭалан, Ҧсоуҟа ҳдәықәлеит. Уажәшьҭа сыԥсадгьыл 
агәыдкыларазы минутқәак сзынханы сыҟан. Аурыс ҳәаа 
ҳанахыс, ацҳа збеит. Егьи аган ҳаԥсуа ҭарчеи ахашәыршәыруа 
иахагылан. Насгьы «БЗИАЛА ШӘААБЕИТ» ҳәа ишанызгьы 
гәасҭеит.. Аиҭаҳәашьа змам гәырӷьарак салагылан. Аԥсны 
раԥхьаӡа ианызбаз акәын…

Ара аԥсуа ҳәаахьчаҩгьы «Уԥсадгьыл аҿы бзиала уаабеит!» 
ҳәа данысԥыла, зынӡа исҳәара сзымдыруа сҟалеит. Аҳәаа 
ҳнахысны Гәдоуҭаҟа амҩа ҳақәлеит. Аҭыԥқәа бзианы из-
барц азы авҭобус аԥхьа аҭыԥ сзалырххьан. Амҩа ҳақәнаҵы 
аҭыԥхьыӡқәа срыԥхьон. Ахсаалеи альбомқәеи рҟынтә сзышь-
цылаз арҭ аҭыԥқәеи рыхьыӡқәеи реиҳарак здыруан. Ҷыдала 
Гагра избоз убри аҟара исзааигәахеит, аханатә аахыс убраҟа 
сынхозшәа сгәы иабон. Арахь, Гагра аибашьра ахәрақәа ӷәӷәала 
ианубаалон, аӷа импыҵырхижьҭеи хәы-мчыбжьа раҟара ҵуан. 
Иблыз аҩнқәа, абзарбзанқәа ахькаҳаз иҭыжааз аҭыԥқәа, ахы 
зааханы иԥыххаа иҟаз аҭӡамцқәа, уҳәа зегьы амҩаҿы улаԥш 
ихгылон. Аибашьра иагьа ахәра азыннажьзаргьы, Гагра уаанӡа 
асахьақәа рҿы ишызбахьаз аҟара иԥшӡан. Избан сыздырам, 
сара Гагра аханатә даараӡа бзиа избеит. Уи амшалоуп аиааи-
ра ашьҭахьгьы ԥшьышықәса абра сзынхаз… Ҳавтобус Гәдоуҭа 
ианнеи, ҳнаганы Ҭырқәтәылантәи иааз ахьынхоз асасааирҭа 
«Черноморец» аԥхьа ҳаанрыжьит. Уа раԥхьаӡа избақәаз, Фа-
ина арҵәааҳәа дшыҳәҳәоз илԥылаз Ҳодик Џьинџьали Мизан 
Даӷәызиеи ракәын.

Адаԥазар ианыҟаз ҳзеибамдырӡеит. Дареи сареи аԥсшәа 
анеибаҳҳәа ашьҭахь, Ҭырқәтәылантәи ҳҩызцәагьы ашҭа 
дырҭәит, ҳгәыдибакылт, ҳхыдеибакылт, ҳаибаргәырӷьеит. 
Ашьҭахь Арӡынба Ҭаифун иуадахь ааԥхьара сиҭеит. Ԥыҭрак 
ашьҭахьгьы Сҭамԥылтәи сҩызцәа; Ерҳан, Иалчын, Олџьаи, 
Иунал, Синан, уҳәа… зегьы ауада иааҩнашылт. Кыр аамҭа 
ҳаицәажәон, Сҭамԥыл ҳзыҩназ ҳасҭудент уадаҿы ҳшыҟаз 
еиԥш аамҭа ҳхаҳгеит… Амала, араҟа дара цәажәон, сара 
сӡырҩуан. Акрыфара аамҭа анааи, крыфарҭахь сылбааргеит. 
Ҳазхара анаҳфа ашьҭахьгьы, Гәдоуҭа сдырбеит ҳналс-ҩалсын. 
Амҩақәеи, аҩнқәеи, ауааԥсыреи ҭҵаауа срыхәаԥшуан. Уи 
аамҭазы Адаԥазарынтәи иааз аҭыԥҳацәагьы срықәшәеит. Урҭ 
сара саԥхьа иаахьан азы уажәшьҭа ишашьцылахьаз убарҭан. 
Аиашазы, зегьы рыбжьара схара-хаԥшуа сызлагылаз ала ҿыц 
иааз сара шсакәыз иаразнак иеилукаауан. Ауха асасааирҭа 
ауадақәа акакала сырхысны зегьы збеит, ҳаибадырит. 
Реиҳарак усгьы издыруан, аха исзымдыруаз аҩызцәагьы ры-
лан. Ашьыжь акәзар, Гәдоуҭатәи амҩақәа схала сырнылеит. 
Аҩбатәи амш аҽны, ахәылбыҽха Џьезми Кәыџьба сиқәшәеит. 
«Уаала бысҭак еицаҳфап» иҳәан, симаны иҩныҟа сигеит. 
Алинеи Нарҭи аҩны иҟан. Ҭырқәтәыла дареи сареи кырӡа 
ҳаицәажәахьан, аха уажәы Аԥсны еиҭа рацәажәара зегьы 
раасҭа еиӷьын… Асасааирҭаҿы Сҭамԥылтәи сҩызцәеи сареи 
шаанӡа ҳанеицәажәалоз ыҟан. Зны-зынла абџьар аимыхшьа 
аибыҭашьа сдырбон. Дара злаз абаталион «Шамил Ибата-
лион» ҳәа ахьӡ ахын. Иалахәызгьы 80-ҩык–100-ҩык рҟынӡа 
ыҟан, реиҳараҩык Ҭырқәтәылантәи иааз аҷкәынцәа ракәын. 
Раԥхьатәи амшқәа сҩызцәа гәыԥҩык: «Ҳарҭ Аконфедера-
циа аруаа ҳауп. Араҟа ахаҭарнакрагьы ыҟоуп, иуҭахызар уар-
гьы уи ар алаларазы ақьаад унапы аҵаҩны ҳара уҳацла» ҳәа 
исыдыргалеит. Аха, избан исыздырам сгәы иаҭахымхеит. 
Сара Аԥсныҟа аибашьра адагьы, зынӡа нхара сааит ҳәа схы 
сыԥхьаӡон. Ус анакәха, Аԥсны сатәылауаҩны, иара ар са-
лазар сҭахын. Насгьы сара сзы Арӡынба ида арратә ԥызагьы 

аҳәынқарра ахадагьы дзыҟаломызт. Иааркьаҿны иуҳәозар, 
аибашьра цон, ицәгьа-ибзиа, аруаагьы ҳаман. Иара аруаагьы 
зегь рыла еибызҭоз ҳара ҳҳәынҭқарра акәын. Уажәы абри ар 
ахьӡ «Аконфедерациа Ар» ҳәа иҟаларц рҭахызшәа исзааиуан. 
Уи аҩыза агәаанагара сгәы иақәымшәеит азы, снапы аҵаҩра 
сҭахымхеит. Аԥсуа Ар ҳаламшәа, хазы ҳаҟоушәа еилкаахаз 
хымҩаԥгашьак сгәыблыра иаднамкылеит.

Аҷкәынцәа, абаталион аҟны абџьар мыцхәы шыҟам, аԥ­
шаарагьы ишымариам сарҳәеит. Ари исаҳаз ажәа зынӡа сгәы 
иамыхәеит, абри аҟара харантә баша стәаны сыԥшырц азоу-
ма сзааз, ҳәа схәыцуан. Абџьар умамзар ахырӷәӷәарҭахьгьы 
ургомызт. Аха, иагьа ус акәзаргьы срыццаԥ, абџьар сымам-
заргьы ма рџьаԥҳаны снаҵалап, уск сахәап ҳәа сыӡбеит. 2-3 
мыш рышьҭахь абаталион ахырӷәӷәарҭахь ицон. Иагьа расҳәа­
зарьы ирымуит, срымгеит. Абаталион хынҳәаанӡа ирыцым-
цаз егьырҭ сҩызцәагьы саргьы дара ҳарзыԥшын. Ихынҳәны 
ианаа, иеиҭарҳәоз ахҭысқәа ахьсаҳауаз маҷкгьы срыҵашыцуа 
сырзыӡырҩыуан.

Аибашьра иаамҭан, иуҭаху акгьы узыԥшааӡомызт, убри 
аҟнытә иҳагыз-иҳабзаз Шәача ацара зылшоз ҳҩызцәа иаахәа­
ны иаҳзааргалон. Избанзар, Ԥсоу аҳәаа ахысра уадаҩын, азин-
гьы ылхтәын. Ҳаибашьҩцәа реиҳараҩык знык ицаны иах-
ьааз рзы даҽазнык азин аиура ицәгьан, убри сара срышьҭыр 
рҭаххан, иаразнакгьы азин рымырхит. Иалчын Сенкыр, сара, 
насгьы Жьиԥҳа Зелиҳа ҳаиццараны ҳаҟан. Ҩыгаки қьаадки 
аашьҭаҳхын, ауадақәа зегьы ҳархысны ирҭахқәаз анаҳҵеит. 
Еиҳарак ирҭахыз аҽрыцқьагақәеи, ақалԥади, аҩныҵҟатәи 
амаҭәақәеи ракәын. Гәдоуҭантәи Зураб захьӡыз ҳҩызакгьы 
ҳаԥхьа днагылан, машьынак ҳлақәтәаны Шәачаҟа ҳцеит. 
Анахь-арахь аџьырмыкьа аҟны ҳааныҟәан, ирҭахыз зегьы 
ҳаԥшааит. Шәача аџьармыкьа ҳшалаз ԥҳәыск лхәыҷы длывар-
гыланы ауаа дышрыҳәозгьы гәаҳҭеит. Зураб ари аԥҳәыс дани-
ба, «шәсыцны шәааи» иҳәан, лааигәара ҳнеит. Зураб, «аҟабҵои 
ара, бызҿу закәузеи?» ҳәа аԥҳәыс лықәыҳәҳәара даналага, 
ҳаргьы лҭагылазаашьа ҳгәы арԥшаан, маҷк ԥарақәакгьы лна-

пы иаҳаркит. Зелиҳа лакәзар, днасҭханы маӡала лылаӷырӡ ака­
ҭәара даҿын. Зураб, «сыҩны рыблит, сыԥшәмагьы сашьцәагьы 
ршьит, сабацари?» ҳәа, аҵәыуара иаҿыз аԥҳәыс лнапы аани-
кылан, днаганы амашына дҭаиртәеит. Ашьҭахь, «бымшәан, 
Ԥицундатәи асасааирҭақәа рҿы бара беиԥш имаҷымкәа ауаа 
ыҟоуп. Убраҟа крырҿарҵоит, крыддыржәуеит, иныҟәыргоит, 
баргьы убра бнаганы бынҳажьуеит» ҳәа леиҳәеит. Зураб иибаз 
даараӡа игәы шинархьыз убарҭан, аԥҳәыс рыцҳа лакәзар, уаҳа 
ажәакгьы лымҳәеит. Абас, Ԥсоуҟа амҩа ҳақәлеит.

Саҳәшьеиҳабы Филизи Беигәа Џьенгьизи аибашьра аԥхьа 
амацәаз еимырдахьан. Џьенгьиз Ԥицунда дынхон, иареи са­
реи Адаԥазар ҳаибадырхьан. Ԥсоу ҳааины маҷк ҳаԥсы ааиҭаҳ­
кыԥ ҳәа ҳашгылаз, амашьынақәа ахьдыргылоз аҭыԥ аҿаԥхьа 
Џьенгьыз дсықәшәеит. Саниба даараӡа иџьеишьан, «иҟауҵои 
уара ара?» ҳәа, акы иҳәақәарцгьы далагеит. Сааижьҭеи маҷк 
шыҵуа, Гәдоуҭа сшыҟоу, уатәи абаталион сшалоу изеиҭасҳәеит. 
Адырҩауыхагьы сибарц дааин кырӡа ҳаицәажәеит. Сыр­
гәыбзыӷны аҩныҟа сдәықәиҵар иҭахын. Амала, ишызымуа 
аниба, дысҟәаҵит. Насгьы «кыр уыгума?» ҳәа дсазҵааит. Ас 
аниҳәа, «ишԥасыгым, абџьар ҳәа акгьы сыкӡам!» – сҳәеит. Сааҭ­
қәак рыла сузааиуеит, иҳәан дцеит. Ҩымш рышьҭахь данаа, 
хазы ҳаицәажәарц иҭаххан, ҳнаскьаны ацәажәара ҳалагеит. 
Иара Ԥицундатәи абаталион адҵаҟаҵаҩцәа дреиуан; иуҭахызар 
ҳбаталионахь уааи иҳәеит, усҟан абџьар сыркрагьы шилшо 
саҳәаны. Абарҭқәа ансеиҳәа ашьҭахь, илаԥш сахьаҵанакша 
ҭыԥк ахь снаганы сихьчарц шиҭахыз сзеилымкаауа сауҟахыз? 
Аха абџьар ахьсоуаз азы иаразнак сақәшаҳаҭхеит. Иарагьы 
усҟан аҭакԥхықәра ихы иадҵаны, иҟасҵаз бзиоу, мамзаргьы 
еиҳа иеицәоу ҳәа длак-ҩакуа дыҟан…

Ушьҭа Ԥицундаҟа сцон. Уа абџьаргьы соуан, ахырӷәӷәар­
ҭахьгьы ацара сылшон, уи адагьы саԥсшәагьы иацысҵарын. 
Азин ааимыхны, ауадақәа зегьы иаарласны сырхысны, иҟаз 
сҩызцәа зегьы абзиараз ҳәа расҳәеит. Нас, Џьенгьызи Едики 
снарыцлан Ԥицундаҟа амҩа ҳақәлеит.

Ԥицунда ииз урыс ҷкәынан. Аибашьра ианалага саԥсуоуп 
ҳәа ихы ԥхьаӡаны аҭыԥантәи абаталион далалеит. Иареи са-
реи ҳаиҩызцәа бзиахеит. Мызла ҳаицын. Кырынтә иҩныҟа 
сасра снаиԥхьеит. Ианду дахьаԥсуаз азы еснагь ԥсыуа чысқәа 
рыла ҳхәы лырхион. Ари зыӡбахә сымоу Едик, Џьенӷьыз, сара, 
ҳаицны Ԥицундаҟа ҳдәықәлеит. Сааҭк ашьҭахь сҭыԥ ҿыц 
аҟны сыҟан. Амҩа сықәнаҵы сгәы хыҭхыҭуан, аҵыхәтәаны 
саб есымша исзеиҭеиҳәоз ақалақь ԥшӡа Ԥицунда лабҿаба из-
бараны сыҟан. Ҳбаталион, «Акурорт» ҳәа ззырҳәоз атуристәм 
комплекс иаҵанакуаз асасааирҭа «Абхазиа» иҩнан. Ари аса­
сааирҭа,аԥхьаҵәҟьа ҳанааи иаразнак издырит. Аԥсны иазку 
акаталогқәа зегьы рыҟны зсахьа збахьаз амшынҳәақәа рбаҟа 
ахьгылаз аҭыԥ акәын. Ахшлыхи аботосқәеи зҭаз ааҵәақәа ина-
дыркны, сымаҭәақәа зегьы Едик ицхыраарала 11-тәи аихагыла-
хь ихаҳгалеит. Ауадаҿы Ажьиба Анзори Џьенгьызи еицынхон, 
ахԥатәигьы сара срыцлеит. Сымаҭәақәа рҭыԥ ианықәысҵа, 
ааҵәақәа дырбаны, иахьахәҭоу ишаны ирысҭарц шысҭахыз 
расҳәеит. «Уажәы уахымыццакын, нас ҳазхәыцып рҳәеит». 
Ҳуада минуҭқәак рыла ауаа идырҭәит, «Ҭырқәтәылантәи 
ҳашьа дааит» ҳәа сырбарц иааиуан. Ҳадҵаҟаҵаҩцәагьы 
анҳацла, кырӡа ҳаицәажәеит. Дара Ҭырқәтәыла иҟоу аԥсуаа, 
урҭ ирыԥсҭазаашьоу, рҭагылазаашьа зеиԥшроу иазҵаауан, 
сара сакәзар, аибашьреи сбаталиони рҭагылазаашьа еилыска-
арц сгәаҟуан.

Ҳадҵаҟаҵаҩцәа: Ныгәзар Долбаиа, Џьенгьыз Бигәаа, Аслан 
Сымсым, Ларик Долбаиа, Гьенади Аҵәыџьба ракәын.

Ашьыжь шаанӡа сгыланы, аӡәгьы даамырԥшӡакәа, раԥхьа 
акурорт, насгьы Ԥицунда еимыздеит. Саныхынҳәгьы, шьыжь­
хьа аамҭа ааихьан азы ҳаицны акрыфарҭахь ҳнеит. Акры­
фарҭаҿы Ԥицундатәи ҳҭыԥҳацәа иԥыруа, иҳавагьежьны ҳа­
маҵ руан. Зынӡа уалны ишрыдымгьы, гәык-ԥсык ала иҟарҵон 
абарҭқәа зегьы, абригьы ҳаԥсуареи ҳкультуреи ирыбзоуразар 

акәхарын. Ҳаилаџьџьа, ҳгәырӷьаҵәа шьыжьхьа ҳфеит. Аи-
ашазы ҳакрыфарақәа зегьы абас илахҿыхӡа акәын ишыҟаз. 
Акрыфарҭа иахылаԥшуаз дыԥшааны ҩ-ааҵәак ахшлых 
шаазгаз иасҳәет. Дара рахаҭақәа ишрыгым, аха еиҳарак 
ахәыҷқәа ахьынхоз сасааирҭак шыҟоу, уахь рызнагара еиҳа 
ишеиӷьхо сеиҳәеит. Иаразнак зыӡбахә ахьиҳәаз Литфонд 
захьӡыз асасааирҭахь снеин, иҟоу рзеиҭасҳәеит. Литфонд 
аҿы исԥылаз ауаҩы, «абыржәыҵәҟьа ҳцаны иааҳгаԥ» аниҳәа, 
даараӡа сеигәырӷьеит. Сынхарҭа ауада аҟынӡа ҷкәынакгьы 
дицны дааин, ааҵәақәа аашьҭыхны иргеит. Саргьы баша 
иахьысмырҳәазаз, ахәыҷқәагьы иахьрыхәаз азы сгәы иахәеит.

Ахәылбыҽха суадаҿы ҳаиқәшәахт. Шьҭа сгәы-хыҭхыҭуа 
акы сызыԥшын. Убџьар маҷк ашьҭахь иузааиуеит ҳәа сарҳәан, 
сыблақәа ҭраа сыԥшын. Ус, Џьенгьыз бџьарк кны дшааиуаз 
збеит. Абри сара истәызар акәхап ҳәа саазхәыцит. Избанзар, 
иара иабџьар ауадаҿы иҟан…. Ауада сыҩналт. Џьенгьыз, Ан-
зор, Едик, сара, насгьы сабџьар… зегьы ҳаицын. Абџьар аа-
ныскылан, аимыхра аибыҭара сналагеит. Дара рыхҩыкгьы 
ԥышәарччо игылан. Аҵыхәтәан, «аазхеит уара, иҟалозар маҷк 
аԥсы аршьа!» ҳәа сааныркылар акәхеит. Аха сҭыԥ сакуамызт, 
«Шәаала Ешыраҟа!» ҳәа аҵәгьы рылысхуан… Ахшлыхқәа рҭыԥ 
ианықәысҵа уажәшьҭа абоҭосқәа изҭаху ишаны ирысҭар 
акәын, изҭаз ашәыра ааганы ҳагәҭа исыргылт. Иҿыцӡам, аха 
акы ихәарҭахап ҳәа, саахашшааит иаазгаз сацәыԥхашьашәа. 
Убасҟан Анзор цырак ааҭиган, «абри згар ҟалома?» ҳәа дҵааит. 
Сгәырӷьаҵәа «шәара шәзоуми уара, азҵаара аҭахума?» ҳәа 
аниасҳәагьы, акоридор ахь дындәылҵны урысшәала ибжьы 
ааҭганы ажәақәак иҳәеит. Ауада иаразнак ауаа рыла иҭәит. 
Иааиз, иаарылаԥшны ирнаалоз алхны иргеит. 10 минутк 
рыла цыракгьы нымхаӡеит. Оҳ, гәышьа! Абарҭгьы џьара 
акы иахәазаап ҳәа сгәырӷьон. Избанзар, Гәдоуҭа изҭахыз 
ҳәа аӡәгьы дысзымԥшааӡацызт. Уажәшьҭа абџьар сыман, 
Ҭырқәтәылантәи сахьааз азы зегьы рылаԥш схын. Аха, аи-
башьра иаамҭан, амамзаара ӷәӷәа ыҟан. Уи амшалагьы сбара 

иааиуаз зегьы ҳамҭас аџьаԥҳаны сзааргон. Саргьы гәык ала 
иҭабуп ҳәа раҳәаны, исыдыскылон.

Ашьыжьла аԥшаҳәаҿы аҽазыҟаҵарақәа сырҿын, мыш-
кы бжьамыжькәа сыҩуан, абҩарҵәыра ҟасҵон. Акрыфара 
аамҭагьы, акрыфаразы мацара акәымкәа, ҳаилаџьџьа, ҳлах­
ҿыхӡа ҳахьеилатәоз сазхьаауа сазыԥшын. Ԥицундатәи аба-
талион аҿы зегьы рылаԥш схын. Зегьы сырдыруеит сҳәар 
имцымызт. Саргьы иаарласны зегьы здыруа сҟалеит. Анзор 
иакәзар, есыуыха дмаашьаӡакәа, сааҭла дсыдтәаланы аԥсшәа 
сирҵон. Сирцәажәон, сҳәашьақәа ириашон, есымша ажәақәа 
10 ҿырҳәала исирҵон. Аҭырқәшәа здыруаз аӡәгьы дахьыҟамыз 
амшала аԥсшәа сымҵар сабацарыз? Анзор ибзоурала хымз 
рыҩныҵҟала схатәы бызшәа иманшәаланы исҳәо салагеит.

Ешыратәи ахырӷәӷәарҭахь ҳанцаша аамҭа сгәы хыҭхыҭуа 
сазыԥшын. Ҳбаталион ԥшь-гәыԥкны ишьақәгылан. Гәыԥ­
цыԥхьаӡа есымза 10-мш Аладатәи Ешыраҟа ицон. Раԥхьа ицаз 
Гена Ҵәыџьба игәыԥ акәын. Раамҭа анааи, абаталион иатәыз 
20-ҩык зыкуаз авҭобус хәыҷы илақәтәан идәықәлеит. Аиадара 
еиҭазгозгьы даҽа машьына дук ҳаман, абарҭ рыҩба рыла акәын 
ахырӷәӷәарҭахь ҳазлеиҭанеиааиуаз. Акәылӡы змаз арратә тех-
ника акәзар, уи зынӡа иаҳмоуӡеит. Ҳара ҳцара ԥхынҷкәынмза 
иақәшәон. Макьаны хымчыбжьы ҳаԥшыр акәын. Иҟасҵарыз 
саргьы сыԥшын.

Сгәыԥ иалаз аруаа:
Џьенгьиз Бигәаа (Ҳадҵаҟаҵаҩы)
Анзор Ажьиба
Едик Рудометов (агранатаршәҩы)
Гарик Агрба (дҭахеит)
Гена Џьарсалиа
Лиова Агрба (дҭахеит)
Дима Кәарҷелиа
Оҭар Кәарҭаа (икылкааны ахысҩы)
Адгәыр Ануа (АКС)

Нодар Бениа
Алԥер Бганба

Хымчыбжь дуӡӡа ҩнаҭацыԥхьаӡа ааԥхьара сырҭеит. Рыззе-
гьы агәаран иқәгылазшәа рыҩныҟа снарԥхьон. Сасра сахьне-
иуазгьы еиҳарак аиҳабацәа, ҷыдала азҿлымҳара сырҭон. Зны-
зынлагьы «абра акәымкәа, уҭаацәа рыҟны уҟазар акәымзи?» 
ҳәагьы иаасылабжьалон. Аибашьра сахьааз иеигәырӷьон, 
ргәы шьҭнахуан, аха ак сыхьырҳәагьы ишәаны исыхӡыӡаауан. 
Ашьыжь зегьы ацәаҳәа ҳақәдыргылон. Абри сара зегьы раасҭа 
еигьасшьоз аамҭа акәын. Ҳадҵаҟаҵаҩы ҳаназыҟаиҵалаак 
ашьҭахь, агорнизон адҵаҟаҵаҩы Ныгәзар Долбаиа иаԥхьа 
дҩагыланы ԥсышәала адоклад (аҳасабырба) аныҟаиҵоз саҟара 
сыцнаҵон. Уи ашьҭахь аԥшаҳәаҿы иҭацәыз ҭыԥк ԥшааны 
ҳҽазыҟаҵарақәа ирыцаҳҵон. Аҽазыҟаҵарақәа зегьы аибашь-
ра иазкын. Ҳара ҳабжьара зегьы ҳаасҭа аԥышәа змаз Едик 
иакәын. Ҳара уи ҳазыҟаиҵон. Зны-зынлагьы хҩык сҩызцәа 
рыла ишәарҭам аҭыԥ ахь ҳнеины ахысра ҳҽазыҟаҳҵон. 
Ԥыҭрак ашьҭахь икылкааны ахысрагьы, сабџьар аныҟәгарагьы 
сашьцылеит. Усгьы аџьаԥҳаны аганахьала агәаҟра сымаӡа­
мызт, иахьынӡасҭаху схысыр ауан. Ахырӷәӷәарҭаҿы сыҟамкәа 
зегь раасҭа ахы нызхыз среиуахеит… Едик зны-зынла дыл­
цәыҵашьшьы, дахьца-дахьаа узымдыруа дысцәыӡуан. Мыш-
кы, сҽимырбаӡакәа сишьҭалеит. Асасааирҭақәа руак ақәцә 
аҟынӡа дхалеит. Иааигәара саннеи «Стингьер» ҳәа изышьҭаз 
кны дшыԥшыхәуаз збеит. Ари абџьар аҳаирԥланқәа реихсра-
зы аума зылшоз акәын. Аха, сара усҟан иабаздыруаз… 

1996 шықәсазы Ҭырқәтәыла аррамаҵура санахысуаз, абри 
абџьар аныҟәгара саназырк ауп изакәыз анеилыскааҵәҟьа. 
Иара усҟан ауп Едик дызҿызгьы анеилыскаа. Сара сааҭбжак 
санидтәала, агәҿыӷь саганы сиԥырҵны сцеит. Аха иара рыцҳа 
шаҟа сааҭ ихала, дмаашьаӡакәа убра дыԥшыхәуан. Уи абџьар 
атәы иара ида издыруаз дахьыҟамыз амшала дзыԥсахуазгьы 
димамызт.

Ҳахьыҟазаалакгьы ҳцәажәарақәа зегьы аиааира иазкын. 
«Аиааира!» ҳәа ҳаиԥыланы, «Аиааира!» ҳәа ҳаиԥырҵуан. 
Ҳара ҳзы аиааиреи, ҳаҳҭнықалақь Аҟәа аӷа импыҵахреи рыда 
хәыцра ыҟаӡамызт. Лассы-лассы Аиааира Аҟәа ҳшаԥылаша 
ҳалацәажәон. Аҟәа ахы ақәиҭтәразы Гәмысҭа ҳарны ҳдәықәлар 
акәын. Ҳаргьы Гәмысҭа аԥшаҳәа хырхаҭас измаз Аладатәи 
Ешыра иҟаз аруаа ҳакәын. Убри аҟнытә ҳадҵаҟаҵаҩцәа 
ҳҽазыҟаҵарақәа аӡиас ахысрагьы ацырҵеит. Мчыбжьык 
ҩынтә раҟара Бзыԥ аӡиас аҟны ҳҽазыҟаҳҵалон. Ҳабжьара 
зоура кьаҿны иҟаз, насгьы аӡсашьа ззымдыруаз кырӡа аҵәы 
рылаҳхуан… Ииашаҵәҟьаны имариаӡамызт. Ҳҟәаҟәа иқәыз 
аидара хьанҭан, абџьар ҳкын, насгьы аӡын аӡы даараӡа 
ихьшәашәан. Уи амзақәа рзы Бзыԥ аӡиас џьара-џьара 2 метрак 
аҵаулара аиуан.

Сҩызцәа зегьы аиааира анаҳгалак ашьҭахь рқыҭақәа рҿы, 
рыҩнаҭақәа рҿы сасра сышрыдыркылашаз сзеиҭарҳәон. 
Ииашацәҟьангьы аиааира ашьҭахь Гагра анхара саналага 
ражәақәа нарыгӡеит. Зегьы даараӡа бзиа ҳаибабон, ҳаизхьаауан. 
Абри аҩыза агәбылра иҳамоу ахаангьы иаҳцәыӡрым ҳәа сгәы 
иаанагәоит.

Аибашьра анцоз аԥсҭазаара кырӡа иуадаҩын. Џьарантәи 
даҽаџьара ацараҵәҟьа аџьабаа ду аҭахын. Аџьармыкьа, адә­
қьанқәа ҭәацәӡа иҟан. Абылтәы аԥшаара акәзар, ԥхыӡлагьы 
иузымыӡбаша усын. Шәача ицақәоз иаарымоу аканистрақәа 
зегьы абылтәы ҭаҭәаны иааргон. Аибашьра ҟалаанӡа Шәача, 
мамзаргьы Урыстәыла анхара азин змаз ракәын машьынала 
аҳәаа ахысра азин змазгьы. Ауаагьы убарҭ ирыҳәаны ирыгу 
ддыраагон. Зны-зынла сҩызцәа «хә-литрак абылтәы сыԥшааит, 
уааи сқыҭахь узгап» ҳәа рыҩныҟа сыргалон. Имаҷзаргьы, аи-
башьра аамҭазы абри аҩыза аныҟәарақәа срықәшәеит. Џь-
енгьызгьы былтәык иоуцыԥхьаӡа Гәдоуҭаҟа, мамзар Афонҟа 

сигон. Иан Афон дынхон азы, лассы-лассы Џьенгьыз иан 
Шамониаԥҳа ҳалҭаауан. Аԥҳәыс рыцҳа, ҳнеицыԥхьаӡа дыҩуа 
аишәа ҳазлырхион. Лыҷкәын ихьынӡалҭахыз длызыбомызт 
азы, днаскьалгацыԥхьаӡа аҵыхәтәантәи реибабара акәушәа 
лылаӷырӡқәа лзаанкыломызт. Џьенгьызгьы сара дсызхьаау-
ан, «уҩызцәа гәхьааугазар акәхап» ҳәа симаны Гәдоуҭаҟа си-
гон. Уахыкгьы анхара азин сиҭон. Нас адырыҩаҽны дааны 
сигахуан. Уиадагьы, хынтә Шәачаҟа сганы сҭаацәарахь аҭел 
саирсит. Реиҳа иманшәалахоит ҳәа цхыбжьон аҭел аҿаҵаны, 
ҳанрацәажәалаак ашьҭахь ашьыжь Ԥицундаҟа ҳхынҳәуан. 
Гәдоуҭа санигаз ҽнак, Ерқәуҭ Ашәбагьы Ҭырқәтәылантәи даа-
ны дыҟазаарын. «Уара сушьҭан» ҳәа даасԥылеит. Сашьеиҳабы 
Орал, ԥарақәак сзааиҭизаарын, исиҭеит. Аҩнынтәигьы 
маҭәақәәак иаарышьҭыз снапы инаиркит. Ақалԥад инарк-
ны аҩныҵҟатәи амаҭәа аҟынӡа иаасыгыз зегьы ыҟан. Сԥара 
маҷхахьан азы кырӡа сгәы иахәеит. Избанзар Ҭырқәтәылаҟа 
аҭел асразы Шәача ҳцацыԥхьаӡа Џьенгьыз џьабаас сидлон. 
Арахь, Аԥсны аԥара мыжда змадаз уи аамҭазы. Уи аҟнытә зе-
гьы реиҳа исзаарышьҭыз аԥара ауп сгәы иахәаз. Ауниверси-
тет кажьны сахьааз азы исызгәамҵны иҟаз џьысшьон, абри 
исзаарышьҭқәаз раамышьҭахь, сзыцәшәаша акагьы ыҟам ҳәа 
сҽаасырҭынчит. Зны-зынла, Гәдоуҭантәи сҩызцәа сзаауан. 
Еиҳарак урҭ асасааирҭаҿы инхоз ахҵәацәа рхәыҷқәа рыҟны 
изгон, урҭ рыҩныҵҟа иҭахаз риеҭымцәагьы ыҟан азы лымка-
ала ҳархылаԥшуан. Сҩызцәа, еиқәлацәазшәа хәлаанӡа абарҭ 
ахәыҷқәа ирыцхәмаруан, ргәы ҟарҵон.

Ҳ х ә ы ш ҭ а а р а

Хара имгакәа, сашьаду Назыми сареи ҳаибадырит. Бган-
ба Назым, Ԥицунда дынхон. Мышкы сибарц азы дааин, 
саашьҭыхны аҩныҟа сигеит. Аҿны дара рҿы сыҟан. Адыр­
ҩаҽны акәзар, ҳаицны Бзыԥ ақыҭахь ҳцеит. Абри аҽноуп 

Бганаа рхәышҭаара раԥхьаӡа ианызбаз. Сашьцәа дуқәа Рауф, 
Расим, Миша, Валера, насгьы урҭ рҭаацәарақәеи сареи ҳаи­
бадырит. Ҳгәы ԥшаазаргьы, ҳгәырӷьаҵәа аамҭа ҳхаҳгеит. 
Бзыԥ инхоз Бганаа, Ҭырқәтәыла инанагаз ҳабду Кобашь иашьа 
Реџьеп Бганба ихылҵыз иатәын. Аҩны сахьыныҩналаз, сабду 
Шәлиман Бганбеи, иашьа Риушьҭу Бганбеи рсахьақәа аҭӡамц 
аҿы икыдны ианызба, кырӡа иџьасшьеит сагьеигәырӷьеит. 
Сабдуцәа абраанӡа иааны, рашьцәа рыԥшаахьазаарын. Сҭаацәа 
рҭоурых аҟны абарҭқәа зегьы саҳахьан, аха абар абыржәы урҭ 
сҿаԥхьа игылан, лабҿаба избон. Шәлиман Бганба амҳаџьырра 
аамышьҭахь арахь даныҟаз, Рауфи Расими рыхьӡқагьы иара 
ирхиҵазаап. Расим Бганба иашҭаҿы ҳнышәынҭрақәагьы ыҟан. 
Миша снаганы анышәынҭрақәа зегьы сирбеит. 450 шықәсанӡа 
аҵанакуан убраҟа анышә иамадаз ҳабдуцәа рҭоурых. Абри 
аамҭазы, хқыҭа шырыԥсахызгьы, иахьцоз рыԥсцәа ыҵхны ир-
газаап.

Уи ауха Бзыԥ саангылт. Сашьцәа срыцны ҩымш аамҭа 
даараӡа ибзианы исхызгеит. Агәырӷьара ацын, агәыԥшаара 
ацын, агәыбылра ацын ҳаибабара… Сааҭла ҳтәаны ҳаицәажәон, 
зны-зынлагьы ҳалаӷырӡқәа ҳзаанкыломызт. «Уара аибашьрахь 
уааира аҭахӡамызҭ, уажәшьҭа Адаԥазарҟа ухынҳәыроуп» ҳәа 
иагьа исылабжьазаргьы, ишамуа анырба, «ус анакәха уҽгәаҭ 
абааԥсы!» рҳәо иалагеит. Саргьы «ажәа шәысҭоит, акымзарак-
гьы шысмыхьуа ала» ҳәа ҳаинаалеит.

Амандарина аҿыхра ианалага, амҩаҿы агәаҭарақәа ҳры­
лагеит. Ақыҭауаа иеизыргаз рмандаринақәа аҳәаа аҟынӡа ина-
ганы уа ирзыԥшыз абжьахәҳахәҭцәа иддыраахәон. Аҳәынҭ­
қаррагьы убарҭ ашәахтә рымырхуан. Мап зкуазгьы ыҟан 
азы ахылаԥшра аҭара аҭахын. Аибашьра иаамҭан, амили­
циа, апрокуратура, аӡбарҭа ҳәа акагьы уаҩҵас аус ауӡомызт. 
Абарҭқәа зегьы знапы ианыз аруаа ҳакәын. Аҳәынҭқар­
рагьы аибашьра аамҭазы уаҳа ашәахтә абантәаанагоз? Аруаа 
еибыҭатәын, крырҿаҵатәын, ус анакәха, ашәахтәгьы еизга­
тәын. Абас гәаҭарак шымҩаԥаҳгоз, Гагратәи аиҳабыра рма­

шьына сывараҿы иаангылан, зықәрабжара иҭагылаз уаҩык 
дҭыҵны сааигәара дааит. «Сара Бганба Заур соуп» иҳәан, 
саагәыдикылт. Гагра ахада ихаҭыԥуаҩыс дшыҟаз саҳахьан, аха 
ҳзымеибадырцызт. Абасала, сашьаду Заур сареи ҳаибадырит. 
Аҩныҟа ҳаиццап ҳәа кыр исыдицалазаргьы, агәаҭара ҳазҿу 
ааныжьны сызнеиуам анысҳәа, иаргьы сеиликааит. Гагреи 
Ԥицундеи рыҟны инхоз Бганаа иаиԥмырҟьаӡакәа иааны сыр-
балон. Урҭ мацара роума сҩызцәагьы лассы-лассы рыҩн­
қәа рахь ааԥхьара ахьсырҭоз иабзоураны, Ԥицундаагьы 
реиҳараҩык шьҭа издыруан. Бганаа рыда, Ԥицундаагьы дара 
ртәык еиԥш, рнапы сықәыргыланы сдырқьынцыцуан… Гагра 
даара иқалақь ԥшӡан азы кырӡа исгәаԥхон, сгәы азыбылуан. 
Сыжәлантәқәагьы Гагра ианыҟала сыбзиабара еиҳагьы иац-
лан, аиааира аамышьҭахь Гагра аанхара сгәы иҭаскит. Иара 
убасҵәҟьа иагьыҟасҵеит.

Аибашьра анцоз афымца лашара еиҳарак иҳаман азы 
Аԥсуа телехәаԥшра иааиԥмырҟьаӡакәа аусура нанагӡон. Есы-
уаха асааҭ 20:30 рзы аефирахь ианцәырҵлак, ҳуадақәа рҿы 
ателевизыр ахьҳамамыз азы зегьы абарҵа аҟны ҳаизаны 
ҳахәаԥшуан. Аруаа зегьы убра ҳаизон. Апрограммақәа Аԥсуа 
хьыӡрашәа (агимн) ала иалаганы ажәабжьқәа рыла иацнаҵон. 
Насгьы аибашьраан иаԥырҵаз ашәақәагьы лассы-лассы 
ирышьҭлон. Аҭагылазааша иагьа иуадаҩзаргьы, ҳҟазацәа, 
ҳашәаҳәаҩцәа ҳгәы шьҭызхуаз ашәақәа ҳзырҳәалон, ателе­
хәаԥшраҿы мацара акәымкәа, ахырӷәӷәарҭахьгьы иаҳзааины 
иааҳалагыланы аконцерҭқәа мҩԥыргалон... Мышкы, абас 
ҳшеилатәаз, Џьенгьыз сааигәара дааин илахь еиқәышьшьы 
«Ведаҭ Кәаӡба дудыруазма?» ҳәа дсазҵааит. «Дыздыруеит, 
иҟалеи?» анысҳәа, исзеиҭеиҳәеит иҟалаз.. 1992 ш. абҵарамза 
30 рзы Кәачара ақыҭаҿы дҭахазаап. Шьамил ибаталион аҟны 
саныҟаз, ауадақәа сырҭааны ҳанеибадыруаз ҳаиқәшәахьан. 
Абџьар сымам, ахырӷәӷәарҭахь сызцом ҳәа схы санаахаш-
шаа, еиҳабҵас «уахымыццакын, аамҭа анааилак абџьаргьы 
уоуеит» ҳәа дсылабжьахьан. Гәдоуҭаҟа ацара сҭахуп анысҳәа, 

Џьенгьызи Ныгәзари маҷк уааҳзыԥшы, ҳара уҳашьҭуеит ҳәа 
сарҳәеит. Нас Асҭамыр ҳәа ҷкәынак Гәдоуҭаҟа сигеит. Аса­
сааирҭа «Черноморец» аҟны саннеи сҩызцәа уа иҟаӡамызт. 
Зегьы Акультура аҩны ҳәа изышьҭаз ахан аҟны иҟазаарын. 
Гәдоуҭаагьы имаҷымкәа убра иҟан. Ведаҭ иԥсыбаҩ иахагы-
лаз аҩызцәа зегьы рылахь еиқәын. Кәаӡба Иавузи Агрба Рыд-
вани аҭоубыҭ иахагыланы ҳаҭырла иҷаԥшон. Саргьы дара 
раамышьҭахь аҳаҭыртә ҷаԥшьара насыгӡеит. Ҭырқәтәылантәи 
иааз аибашьыҩцәа рыбжьара иҭахаз аҩбатәи ҳҩыза иакәын 
Ведат. Адырҩаҽны анышә дарҭеит. Аха сара сыԥхашьаны еиҭа 
сыжәга ҳәа ахьысзымҳәаз аҟнытә иԥсыжраҿы сзыҟамлеит.

1 9 9 2  Ш .  Ԥ х ы н ҷ к ә ы н м з а

1992 ш. ԥхынҷкәынмза 14 ауха агарнизон аҟны иаалыр­
ҟьаны ҳаизыргеит. Зегьы иеибарҟаауа ашҭа аганахь илбаа­
уан. Ргәы ԥжәаны иҟан, убасҟан ада исмаҳацыз ажәақәа рыла 
ицәҳауан… Изыхҟьаз нас еилыскааит. Ҭҟәарчалынтә аҳәсеи 
ахәыҷқәеи алызгоз 86-ҩык зҭаз авертолиот Лаҭа азааигәара 
ақырҭцәа еихсны икарыжьзаап. Арыцҳара зеиԥшраҵәҟьаз 
адырҩаҽны ателахәаԥшраҿы ҳазхәаԥшыз, ибылны, иҷыҷны 
иҟаз аԥсыбаҩқәа рыла иаҳбеит… Ҳара ҳанеиза ҳадҵаҟаҵаҩцәа 
ҳааигәара иҟаӡамызт. Аруаа иаразнак рхала ирыӡбаз акәын. 
Аӡәы ибжьы ааҳақәирган, «ҳаргьы Ԥицунда иҟоу ақырҭцәа 
еизаҳгап!» иҳәеит.

Зынӡа ҳазымхәыцкәа, иаразнак Ԥицундатәи амҩақәа ҳар­
нылеит… Ишьысҳәахьоу еиԥш, ари, заанаҵы иеибаҳҳәаз акы 
акәӡамызт. Ҩнаҭацыԥхьаӡа ҳнеины, Ԥицунда инхоз ақырҭуа 
хацәа реизгара ҳалагеит. Ахаан исхашҭуам, ҩнык аҟны ахаҵа 
дандәылаҳга, агәылара инхоз ԥсыуа ԥҳәыск дааины ҳҿаԥхьа 
дҩагылан, «сара сыԥсы ҭанаҵы сгәыла дшәысҭом. иҟашәҵогьы 
зынӡа ииашам!» лҳәан, дагьҳалымҭаҵәҟьеит. Агьырҭ иеизаҳгаз 
50-60-ҩык ауаа наганы залк иҩнаҳҵеит. Ҳабжьара зҭынхацәа 

авертолиот иҭаблыз ауаа ахьыҟаз азы, иеизаҳгаз зегьы, ишәаны 
икыџькыџьуа игылан. Заҳәшьагәаҟьа авертолиот иҭаблыз 
ҳҩыза дыҟан. Аиашазы, иҟаҳҵара ҳзымдыруа ҳахшыҩ ҳхыҵны 
ҳаилауаҭыруан. Ҳабжьара аӡәы машәыршәа хык ааицәыҭҟьар, 
зыԥсы ҭоу ҳәа аӡәгьы даанҳажьуамызт. Аха, Џьенгьызи агар-
низон адҵаҟаҵаҩы Ныгәзари ааины аҭагылазаашьа анырба, 
ҳаԥхьа иҩагыланы ҳаадырҭынчын, насгьы «аҩызцәа шәгәы 
иҭашәкыз аныҟаҳҵалаак аӷа ҳазлаиеиԥшымхои? Ҳарҭ ҳаԥ­
суаауп!» ҳәа иааҳалабжьан, ашьшьыҳәа ҳааиԥхьдырттеит. 
Еизаҳгаз ауаагьы рыҩнқәа рахь ихынҳәит. Уажәы зны-зынла 
убри ахҭыс аасгәалашәаны саназхәыцлак, сцәа сҭаӡыӡаауеит. 
Уи аҩыза агәнаҳа ҳамхаҟаҵар иҳаԥсыхәоз? Иҭабуп Ныгәзар, 
иҭабуп Џьенгьыз, ҳаԥсы ҭанаҵы иаҳадлараны иҟаз хьымӡӷык 
ҳԥырыжәгеит. Издыруада иакәымк ҳамхаҟаҵар, ҳажәлари 
ҳҳәынҭқарреи адунеи аҿаԥхьа кырӡа ауадаҩра иҭанаргылон, 
иаргәаҟрын, иарԥхашьар ҟалон.

А х ы р ӷ ә ӷ ә а р ҭ а х ь …

Ԥхынҷкәын мзазы Ешыраҟа шәцоит ҳәа ҳарҳәахьан азы, 
сгәы хыҭхыҭуа уи аамҭа сазыԥшын. Амза 15-20 рыбжьа-
ра акәын ҳәа сыҟоуп, ҳцара аамҭа ааит. Абаталион саналала 
ашьҭахь, ҳадҵаҟаҵаҩцәа ируаӡәкыз Аслан Сымсым, аӡынтәи 
ашәҵатәқәа рыла зегьы ҳаибиҭахьан. Зыхәда ахахәыла ичаԥаз 
арратә палток сыман. Аҳауа хьшәашәан, Гәмысҭа аԥшаҳәа 
акәзар, реиҳа ицәгьазар акәхарын. Аӡын маҭәа ҳәа иаасы-
маз зегьы саԥхьа инықәысҵан, исҭахыз аарылхны сарҭмаҟ 
иҭасҵеит. Аӡахҩыкгьы «алифчик» ҳәа ззырҳәоз аџьаԥҳаны 
зҭаҳҵоз амагазинқәа шьҭызхшаз акы исырӡаххьан. Уигьы 
аасшәысҵан, асаркьа аԥхьа сҩагыланы сыҽгәасҭеит. Ахы, 
артҟәацгақәа, иаасымаз зегьы сыҟәнын… Сара стәала аибашь­
ҩы ду ушьҭа дмазеин… Ашьыжь ацәаҳәа ҳанықәгыла ашь­
ҭахь автобус ҳҭалт. Аӡәгьы идырыр сҭахымызт аха, маҷкгьы 

сшәаԥырҳаԥуа сыҟан. Аха аԥышәа змаз аруаҩык иеиԥш схы 
мҩаԥганы, лафқәакгьы нараҳәаны, сгәалаҟазаара бзиазшәа ид­
сырбон. Автобус андәықәла, Лиовеи Оҭари уаридада ала ила­
лаган, ахәрашәа аҟынӡа ҳашәақәа зегьы рҳәеит. Ҳаргьы иры­
цаҳҳәон. Абри аҩыза аамҭа еицаҳхаҳгон. Изыԥсоузеи ари! 
Угәаҟрақәа зегьы уханаршҭуан… Афон ҳанахыс, ҳавтобус 
алашарақәа зегьы дырцәеит. Ахырӷәӷәарҭа ҳазааигәахон. 
Ашьшьыҳәа атҟәацбжьықәагьы ҳзааиуан. Ахырӷәӷәарҭа азааи­
гәара машынак, мамзар лашарак рбар, «Град» ззырҳәоз рабџьар 
рхы иадырхәон ҳаӷацәа. Ари абџьар хьанҭа, аиадарамҩангага 
машьынак иақәгылан, иааиԥмырҟьаӡакәа 48-нтә ихысуан, 
30 аамҭац ала аҭыԥаҿы инеиуан, насгьы аҭыԥ иақәшәаанӡа 
аҳауаҿгьы итҟәацны, иахьабалак аԥҽыхақәа аршәуан азы даараӡа 
ишәарҭан. Жәларбжьаратәи азакәанқәа рылагьы ахархәара 
ҟалаӡомызт. Иахькаҳаз гьекҭарк аҭыԥ аҟны аҵәымыӷқәа цҟьа­
ны иаршәуан. «Град» ззырҳәоз абџьар хәымга, аибашьра цо­
наҵы аӷа акырӡа ихы иаирхәеит. Арратә хырхарҭақәа рыҟны 
мацара акәымкәа, ҭынч ауааԥсыра ахьынхозгьы ирылаижь-
ит. Ахырӷәӷәарҭа иахьазааигәаз аҭыԥқәа еснагь абас ирыла-
хысуан. Аҳаирпланқәа, мамзаргьы аминаршәгақәеи рылагьы 
хышьҭыхра ҳарҭомызт.

Ҳамҩа иацҵаны Гәмысҭа иаԥныз ахәқәа руак ҳаахалт. 
Ахырӷәӷәарҭа ацәаҳәа зегьы ҳшьапаҵҟа иҟазшәа иубарҭан. 
Ганцыԥхьаӡа ахысбыжьқәа уаҳауан. Избаз, исаҳаз џьаҳа­
нымыз џьысшьон. Ҳахьыҟаз аҭыԥ аҟынтә ашьшьыҳәа Гәмыс­
ҭа аԥшаҳәа ашҟа албаара ҳалаган, аҵыхәтәан аштаб ахыбра 
аԥхьа ҳаизеит. Аштаб аԥхьа игылаз егьырҭ аруааи ҳареи 
ҳанеиқәшәа, ҳаруаа «Уарадеида!» ала убас шәаҳәарак, кәа­
шарак аацәырыргеит аха, иџьашьахәын… Сара, абри аштаб 
аҟны зуалԥшьа назыгӡоз ауаа рыхә ҳаракӡаны исшьон. Из-
банзар, аиааира ҳгаанӡа рҭыԥ аамҭаацкгьы иахымҵӡакәа, 
ачҳара ду аарԥшны аус руит. Насгьы амедеҳәшьцәа ҳацын. 
Арҭ аҭыԥҳацәагьы ианаҭаххалак, абџьар аашьҭыхны хаҵаҵас 
иҳацеибашьуан.

Аштаб аҟынтә аҭабиақәа рҿы иаҳзыԥшыз аруаа рышҟа ҳцар 
акәын. Мҩахәасҭак аҟынтә ҳаниасуаз схы ларҟәны ирласны 
сныҟәарц сарҳәеит. Ахысбыжьқәа шгац игон. Иҳавҟьаны ицоз 
ахқәа рыбжьқәаҵәҟьа ҳаҳауан. Иагьа идысмырдыруазаргьы 
сшәон. Баша сыччозшәа ҟасҵозаргьы, сшәон, аиашазы… 
Иара убри аамҭазы игәарҭар, сгәы шеисуазгьы Анцәа идыр-
рын. Аҭабиақәа рҽы ҳнеит, иҳаԥсахраны иҟаз агәыԥ ҳнеира 
иазыԥшын. Араҟагьы Агрба Гарик даҽазнык «Уарадеида» 
аацәыригеит. Ҳхырӷәӷәарҭа спортбазеи аихамҩеи рыбжьара 
акәын иахьыҟаз. Адгьыл аҵаҟа ахыхьчарҭақәа ыҟан. Аҩныҵҟа 
амҿы мцала арԥхага, алымт зхьыкәкәоз гәабанк, хызак, 
ҟәардәк, насгьы саанқәак ҭагылан. Аӡиас аԥшаҳәаҿы ахаҳәқәа, 
мамзаргьы анышә ала ичаԥаз аҷаԥшьарҭатә ҭыԥқәа ҳаман. 
Ҳахьынӡаҟаз иҳахьчашаз аҭыԥ абри ацәаҳәа акәхон. Аамҭа 
мгаӡакәа ҳҭыԥқәа аанаҳкылт. Раԥхьаӡа акәны инеиз, аԥышәа 
змам аруаҩык иаҳасабала сыкәша-мыкәша иҟоу зегьы ҭысҵаар 
сҭахын. Џьенгьыз, Анзор, Едик, насгьы Оҭар, срываргыланы 
ахырӷәӷәарҭа кырӡа акәша-мыкәша сдырбеит. Аԥшыхәырҭатә 
ҭыԥқәа руак аҟынтә нырцәҟа сыԥшуан. Убрагьы ҳара ҳаиԥш­
ҵәҟьа аӷа дтәан. Аиҿахысрақәа цон. Агәҽанызаареи алеишәеи 

даара иацклаԥштәын. Избанзар аӷа иганахь ала снаипер 
ҳәа ззырҳәоз, икылкааны ихысуаз тәан. Рылаԥш иакыз иа-
разнак ахы дадыргон. «Уаргьы умхысуа!» ҳәа сарҳәеит. Уи 
аамҭазы, ахы ҳәа исызҭаз зегьы зныкала иааҭасырцәырц 
сҭаххазаргьы, сҽааныскылеит. 3-4-нтә саахысын иазсырхеит. 
Мыцхәы аныхра сзымгәаӷьит. Ҳҷаԥшьарақәа раамҭа ҩ-сааҭк 
ицон. Ԥхынҷкәынмза уахынла даараӡа ихьҭан. Зынӡа ахьҭа 
ҳаныԥсӡалак аҩныҵҟа ҳааҩнашыланы, маҷк ҳҽаарԥханы, 
еиҭа ҳдәылҵуан. Ҳазегьы ахьҭа шҳалалаз убартә иҟан. Аг-
рип чымазара зауз рхыԥхьаӡара анеизҳа, аҷаԥшьарақәа сааҭк 
ахь илбааргеит. Ахьҭа иҟаз, ҳнапқәа, ҳӡамҩақәа, ҳԥынҵақәа 
ишәны, иҷҷаны иҟалахьан. Ашьаб хыбра, аанда ӷәӷәа аман, 
акрыфарҭагьы уа иҟан. Мышкала хынтә ақашь ҳзыҟарҵон. 
Аха ҳара, шьыбжьонгьы хәылбыҽхагьы крыфаразы уахь 
ҳнеиӡомызт. Ҳҩызцәа аҩнынтәи иааргаз ашәырҩа, арҵәы, ача 
уҳәа, иҳамаз ала ҳҭабиақәа раԥхьа аишәак аархианы ҳлатәаны 
краҳфон.

Ҽынла амҿгьы ааҳгар акәын. Изықәшәаз аиха аашьҭыхны 
ҵлақәак ахьыҟаз днеины иаҳбылышаз ааигар акәын. Ара-
хь ихьҭан, насгьы абомбақәеи аснаипырцәеи урԥыхьамшәар 
акәын. Зны-зынла шәарҭарак аныҟалалаак, амҿы иԥаҳҟаз 
ҳҽаваҳажьуан. Ҽнак, саамҭа анааи, сара стәала ҟәышрак ҟасҵап 
сҳәан, сцаны сҟама ԥынҵала Спортбаза апаркьетқәа ааимы-
хны, ааҵәа иҭаҵаны иаазгеит. Иҩан, иласын, агәгәаҳәагьы 
ибылып, сҳәеит. Санааиуаз, адҵаҟаҵаҩы дсықәшәеит. Сыз­
ҵаз аиадара аниба, «аҩызцәа, ари Спортбаза аибашьра ашь­
ҭахьгьы иаҳҭаххоит, ианамуӡа маҷ-саҷк аажәгаргьы, зынӡа 
иеимышәымхын абаақәа» иҳәан, ҳгәы ҳҽаниҵеит.

Иагьа ахьҭа ыҟазаргьы, аҷаԥшьареи аԥшыхәреи бзиа из-
бон. Есымша ирыԥсахуаз аибадырга (апароль), ԥсышәала 
ианыҟалалаак, аӡәы диасуандаз, «апароль» ԥсышәала исдыр­
ҳәандаз ҳәа сгәы хыҭхыҭуа сыԥшуан. Ҳахьҷаԥшьоз аҭабиақәа 
баагәара хәыҷык иаҩызан. Уангылалак нырцә урбарҭахон. Уи 
аҟнытә хыхь ахаҳә дуқәа рыла ичаԥаны ҳхы ҳахьчон. Рыбжьа-

рагьы акылԥшырҭақәа ааныжьны, убраантәи ҳаԥшыхәлон. 
Уахь ала ианхыслакгьы аҭак раҳҭон.

Уахынла ҳанҷаԥшьоз, аҭаҭын ахара азин ҳамаӡамызт. Аҭа­
ҭын ахара, икылатәаны ихысуаз рзы уааины схы иҭаршә аҳәа­
ра иаҩызан. Иагьа ус иҟазаргьы, знык сыԥсы сзазымиааикәа 
ҭаҭынк асыркит. Схыхьчарҭа ӷәӷәан, стәаны сахап, зны-зын-
лагьы сҩагыланы снаԥшы-ааԥшып ҳәа сгәы иҭакны сыҟан. 
Аха аҭаҭын шысҿакыз аасхашҭны, саныҩагыла, иаразнак хык 
сааигәара иҟаз ахаҳә иадҟәацлеит, ахаҳә иамҟьазгьы сылахь 
иаахан иаацәнаҟьеит. Аразҟы сыман, ахы ахьсықәымшәаз. 
Сшәан, иаразнак аҭабиа сыҽҭасыжьит. Аӡәымзараӡәы ак 
иасымҳәеит. Алеишәа еилаганы, сҷаԥшьарҭа ааныжьны, амц­
гьы зауҳәодаз?... Аԥсра сахьацәцаз сеигәырӷьаны «аӷа гаӡа, 
сизымшьит» ҳәа схәыцуа, сааԥышәарччеит. Дук мырҵыкәа 
ахырӷәӷәарҭатәи аԥсҭазаара сашьцылеит. Ҽынла аихамҩеи 
амшыни рыбжьара километрак аҟара иҟаз ацәаҳәа сцо-саауа 
сықәын. Абраҟа 100-ҩык инареиҳаны аруаа ҳаҟан, иаарлас-
ны зегьы ҳаибадырит. 24 сааҭ аиҿахысрақәа цон, ахысбжьы 
аанкылаӡомызт. Бомбак ахьуватҟәацуагьы уздыруамызт 
азы агәҽанызаара ӷәӷәа аҭахын. Ҳашьҭахьҟа игылаз Спор-
тбаза ахыбра, аӷа иааиԥмырҟьаӡакәа деихсуа, иеилаҟәыбаса 
иқәиҵахьан. Сара сҭыԥ самкуа, мыцхәы сныҟәо саналага, 
ҳадҵаҟаҵаҩцәа маҷк иџьбараны сгәы сҽанырҵеит. Саргьы 
иҟасҵарыз, рҳәатәы хасҵар акәхеит.

Ҽнак, аихамҩа сазааигәаӡаны снеит. Зегьы раасҭа абомба 
ахькаҳауаз, ахы ахьаахауаз аҭып акәын ара. Санынаԥш, акы 
шкажьыз збеит. Иаашьҭыхны сахәаԥшзар, аҭырқәа паспор-
туп. Гәаныла «дарбан гаӡоу абри зыцәкаҳаз?» ҳәа саазхәыцит, 
аха нас «ҳаи иххьандаз, дымшәакәа абраанӡагьы даазаап» ҳәа 
сҳәан, иаашьҭысхит.

Сахәаԥшзар, сҩыза Таифун Арӡынба ипаспорт акәын. Мыз-
кы ашьҭахь ихаҭа дызбан, инаганы исҭеит. Маҷк ибааӡахьан, 
иҟьашьхьан аха, зегь дарароуп иус иамыхәоз, апаспорт урӡыр 
ҟалозма…

А р ӡ ы н б е и  с а р е и  р а ԥ х ь а ӡ а т ә и 
ҳ а и қ ә ш ә а р а

Аҭабиа аҟны сшьапы сыхгыланы сыԥшуан, аибашьцәа 
анахь-арахь иҩуа иалагеит, еилаҩеиласрахеит. Арыӷьа­
рахьтәи аган ала ҳадҵаҟаҵаҩы Хада, Ҳԥыза, Владислав Ар­
ӡынба ирмаҭәа ишәҵаны, бџьарлагьы иҽеибыҭаны дааи­
уан. Ахырӷәӷәарҭа зегьы дакәшаны аԥсшәа ҳаиҳәеит. Сара 
дансывсуазгьы снапы аасымхны даасҿаччеит. Уи аамҭа 
анысгәалашәалак, абыржәргьы ихааӡа сааԥышәарччоит.

Уи аасҭа иеиҳау агәырӷьареи, ахьӡ-аԥшеи сзыҟаларымызт. 
Уи ибара шәаҟәыҵ, иҟазаара азхәыцраҵәҟьа ҳара ҳзы гәышь­
ҭыхган. Ҳԥыза кырӡа бзиа даҳбон, кырӡагьы ҳаиқәгәыӷуан.

Ҭырқәтәылантәи сахьааз азы Ԥицунда еиԥш, Ешырагьы зе-
гьы рылаԥш схын. Аџьаԥҳаны аганахьала ак сыгрыжьуамызт, 
есымша иахьынӡасҭахыз сзааргон, иабанухи ҳәа аӡә дсыз­
ҵаауамызт. Аштаб аҟынтә мчыбжьык иҳазхаша анҳарҭалак 
ашьҭахь, сҩызцәа дара рыхәҭаа аҟынтә иааганы сара ҳамҭас 
исзынрыжьуан.

Еиуеиԥшым абџьарқәа схы ишасырхәаша алагьы исыцхраа-
уан. Абас ала, агранатаршәга, ахыԥсацҟьага, абзарбзан, икыл-
кааны ахысга, уҳәа.. зегьы рыла Ешыратәи ахырӷәӷәарҭаҿы 
ахысра сылдыршеит.

В а л е р и  Б а г а ҭ е л и а

Аиҳабык дуацәажәар иҭахуп ҳәа ансарҳәа, дахьыҟаз еилка-
аны сизнеит. Ҳаибадырын, гәык ала ҳаицәажәеит. Ари ауаҩ 
ҳҟаза, ҳашәаҳәаҩы Валери Багаҭелиа иакәын. Усҟан ихигаз 
арыцҳара сыздырӡомызт. Нас исарҳәеит дзықәдыршәаз атра-
гедиа дуӡӡа.

Ҳаӷацәа Аҟәа рнапаҿы ианаарга, ҳҵарауаа, ҳҟазарауаа, уҳәа 
зегьы рыҩнқәа ирықәланы, иакәым ала ишрызныҟәоз еиԥш, 

Валери иабхәараагьы, Кындыӷ ақыҭаҿы иахьыҟаз рыҩнаҭа 
иақәланы, аҩны иҟаз Валери иԥҳа хәыҷы Радеи, ландуи, лаб-
дуи цәгьаԥсышьа рыҭаны иршьхьазаарын. Валери абарҭқәа 
рышьҭахь ахырӷәӷәарҭа дзаԥырҵуамызт. Ашьаура амца 
иӷраланы дабылуан. Наҟ-наҟ дышҭахазгьы саҳан даараӡа сгәы 
снархьит.

Усҟан ихҭысқәаз здырыр схы шԥамҩаԥызгарыз сыздыруам. 
Избанзар, иара ихьыз азы ажәык сеимҳәеит. Амала имаалықь 
хәыҷи иареи рыԥсқәа џьанаҭ иеиқәшәазар ҳәа сгәыӷуеит.

А ҽ е и ҭ н ы ԥ с а х л а р а

Ахырӷәӷәарҭаҿы ҳаҟазаара аамҭа хыркәшан.
Ажәаҩатәи амш азы ҳамаҭәақәа еидкыланы ҳаҽҳархиеит. 

Ӡырԥхак ала аҽрыцқьара даараӡа исҭахын. Уашьҭа, ашьыжь 
аӡы хьшәашәа ала аҿи анапи аӡәӡәара даараӡа исҭахымызт. 
Ашьыжь аштаб аԥхьа ҳаизеит, маҷк ашьҭахьгьы ҳавтобус аа-
кылсит. Ҳзыԥсахшаз ҳҩызцәа рҭыԥ аҿы ианааи, ҳаргьы автобус 
ҳахьҭатәаз ашәаҳәара цәыраҳгахьан... Амҩаҿы ҳцонаҵы ашәа 
шаҳҳәац иаҳҳәон. Афони Гәудоуҭеи маҷк аҟара ҳаанҿасит. 
Ԥицунда ҳанааигьы раԥхьа акрыфарҭаҿы ҳнеит. Аусуҩцәа зе-
гьы аишәақәа рхианы иаҳзыԥшын. Излагәасҭаз ала, афатәқәа 
уаанӡатәи аасҭа кырӡа иеиҳан. Ҳазхара анаҳфа аамышьҭахь 
ҳуадақәа рахь ҳаихеит. Ауадаҿы саннеи Џьенгьызи Анзори сара 
саԥхьа ишнеизгьы ишысзыԥшыз гәасҭеит. Дара сеиҳабацәан, 
урҭ раԥхьа сҽыскәабозма, аха иагьа расҳәазаргьы ирымуит…

Жәамш рышьҭахь аӡырԥхала аҽыкәабара шԥабзиаз. Аӡы 
ансықәысҭәа аашьҭахь снеин аиарҭа сыҽнықәсыжьит. Уи ауха 
ԥсык иеиԥшҵәҟьа сыцәеит…. Еиҭа Ԥицундатәи ҳаԥсҭазаара 
ҳазыхынҳәит. Нодар Бениа зегьы дҳазгәамҵны дыҟан, дҳа­
цәажәомызт. Избанзар дабиԥазаҵәын, насгьы макьана 17 
шықәса ракәын ихыҵуаз азы ҳадҵаҟаҵаҩцәа афронт ацәа­

ҳәахьы дыргаӡомызт. Гәыԥк дәықәлацыԥхьаӡа дрыцларц да-
лагон, аха иагьа ҟаиҵаргьы, дыргаӡомызт. Санцоз аџьаԥҳаны 
зҭаз имагазин сара исиҭахьан, уажәы шьҭахьҟа исҭаԥ анысҳәа, 
дагьысҿамԥшит. Ашьшьыҳәа ииарҭа инықәҵаны сдәылҵт… 
Мчыбжьык ашьҭахь ажәабжь еиқәаҵәа ҳзааит. Ҳарҭ ҳзыԥсахыз 
агәыԥ аҟынтә Кәыҵниа Даур дҭахеит ҳәа ҳаҳаит. Даур икыл-
кааны ихысуаз дреиуан. Имаз ашәақь игәамԥхакәа аснаипер 
дашьҭалеит, ианимоугьы имашьына ҭины аурысқәа рҟынтә 
иаахәаны иааигеит. Аха аныҟәгара дахьымӡакәа, раԥхьаҭәи 
амш аҽны дҭахагәышьеит.

Даур дгәымшәан, дфырхаҵан, аха аԥышәа имаӡамызт, 
аӷа иснаипер ахы иқәшәазаап. Џьанаҭ гыларҭас иоуааит. Уи 
иҩыза адауаԥшьқәа ирацәаӡаны абас иҳацәҭахеит… Аграфика 
снахәаԥшын, ахырӷәӷәарҭахь жәабран мзазы ҳашцоз гәаҭаны 
сааигәырӷьеит. Аиашазы уахь ацара гәхьаазгаԥ ҳәа сыҟамызт, 
аха уажәы уи сгәы иҵаланы иҟан.

Ашықәс ҿыц ауха, 1993 ҳанаԥылоз Џьенгьыз, Анзор, Едик, 
насгьы сара, Џьенгьыз иҭынхак иҩнаҭаҿы ҳаҟан. Аишәа ашәи­
шәиқәа ықәыжьны, аԥсуа чысқәа иаауҭаху зегьрыла иҭә­
ны иҳамҵан. Аԥсуа ҭелехәаԥшрагьы илахҿыхӡа ԥрограммак 
мҩаԥнагон. Ара ԥыҭрак ҳтәан, анаҩс ашықәс ҿыц агарни-
зон аҟны ҳаԥыларц шаҳҭахыз раҳәаны ҳгылеит. Ҳҭыԥаҿы 
ҳаннеи ауаа зегьы абарҵаҿы иҟаз ателевизор аԥхьа итәан. 
Асааҭ 12:00 рзы Арӡынба иҟаиҵаз адныҳәалара ҳазыӡырҩит. 
Уи исахьа баны, ибжьгьы ануаҳалак, уаҳа акагьы уҭахӡа­
мызт. Иажәақәа аибашьцәа иҳазкын. Аибашьра алагеижьҭеи 
ауадаҩрақәа имаҷымкәа ишәхыжәгеит, амала ишәычҳароуп 
абааԥсы, иҳәон. Ҳазҭало ашықәс ҿыц азы шәыбзоурала аиа-
аира шаҳзааиуа агәра згәоит аниҳәоз, зегьы ҳхәы-ҳжьы гыла-
ны ҳаизыӡырҩуан. Абри ажәақәа нас ҳара-ҳара иеибыҳәаны, 
ҳаиҳабы абас иҳаиҳәеит» ҳәа ишаҳхамышҭуаз абыржәгьы 
исгәалашәоит.

1 9 9 3  ш .  Ж ә а б р а н м з а

Жәабран мзазы еиҭа Ешыра ҳцаны ҳуалԥшьа нагӡаны 
ҳхынҳәит. Абыржәтәи сцараан, Ҭырқәтәылантәи сҩызцәагьы 
уа иҟан. Снеины аԥсшәа расҳәеит, ҳаицәажәеит… Ҳаны­
хынҳәы ашьҭахь аҽазыҟаҵарақәагьы абҩарҵәырагьы кырӡа 
иацырҵеит. Бзыԥ аӡиас аҟны иҟаҳҵалоз аҽазыҟаҵарақәагьы 
убасҵәҟьа ирыцҵан, насгьы ҳазҵаз аџьаԥҳаны аиадара иҵе­
гьы ирхьанҭаны ҳҽазыҟаҳҵон…

1 9 9 3  ш .  Х ә а ж ә к ы р а м з а

Ахырӷәӷәарҭахь ҳцара аамҭа шымааицгьы, хәажәкырамза 
алагамҭазы «шәмазеины шәыҟаз» ҳәа адҵа ҳарҭеит. Ҳҽааи­
даҳкылан, еиҭа Аладатәи Ешыраҟа ҳцеит. Хара имгакәагьы, иҟаз 
еилаҳкааит. Иаарласны Гәмысҭа ҳарны Аҟәа ахақәиҭтәразы 
жәыларак шыҟаҳҵо ҳарҳәеит. Зегьы ҳаҳҭнықалақь ҳархын­
ҳәуеит ҳәа ҳгәалаҟазаара шьҭыхны ажәылара аамҭа ҳа­
зыԥшын.. ианыҟалаҵәҟьоз аӡәгьы иҳаздырӡомызт аха, «ҳаит!» 
анырҳәалаак ҳәа, ҳаҽырхианы ҳаԥшын.

Хәажәкыра 14 рзы ахәылбыҽха «шәҭыԥқәа шәырхымҵын» 
ҳәа адҵа ҟарҵеит. Амра аҭашәамҭазгьы аҳарипланқәа аӷа 
ихырӷәгәарҭақәа абомбақәа рыларыжьра иалагахьан. Ҳара 
аҳаирплан ҳамаӡамызт. Аха, ԥарала шьоукы рҳаирпланқәа 
ҳхы ишаҳархәоз ҳаҳаит. Ари анҳаҳа, ҳаӷацәа абомбақәа 
рылатҟәаццыԥхьаӡа ҳаргьы ҳгәырӷьаҵәа, «урааа!» ҳәа ҳаҳә­
ҳәон. Аҳаирпланқәа рус ианалга, иахьабалак ҭынчрахеит. 
Убасҟан Џьенгьызгьы ҳаԥхьа дҩагылан «Аҟәа ҳалалоит!» ҳәа 
ибжьы ааҳақәиргеит. Џьенгьыз ҳнаишьҭалан, Анзори сареи 
Гәмысҭа аӡы ҳҽынҭаҳажьит.

Аӡиас сыцламҳәа инаҵакьсуан. Арахь аныҟәарагьы даараӡа 
иуадаҩын. Уи аламҭалазы ҳаҩадаҟа Гагратәи абаталионг-
ьы Гәмысҭа арра иаҿын. Аӷа ихқәа «аҷҷыв-сыв» ҳәа ана-ара 

иҳавҟьон, аха Анцәа иџьшьшьаны, аӡәгьы иҳақәымшәеит. 
Амала ҳаҩадала аӡы ируаз Гаграа рҟынтә изықәшәаз ҟалазар 
акәхарын, ԥсыбаҩқәак аӡы ишагоз сыбла иабеит. Гәмысҭа 
нырцәҟа ҳарны Џьенгыз ҳишьҭалеит. Аҟәа аладатәи аган 
ахь ҳцаны Аҳабла ҿыц аҟны, Гаграаи Гәдоуҭааи ҳареи 
ҳаиқәшәараны ҳаҟан. Аха ари аиқәшәара зыҟамлаӡеит. Избан-
зар Аҳабда ҿыц аҟынӡа ҳзымнаӡаӡеит.

Аихамҩа ҳахысыр акәын. Џьенгьызи, Анзори, сареи уи 
ҳазааигәахеит, аха ҳахысуан еиԥш, Џьенгьыз аҳауа дкаууа 
дшалалаз збеит, ӷәӷәала дырхәызаап. Иеиқәырхара алымшар 
ҳәа сшәаны сыҟан, аха Анцәа иџьшьаны иԥсы еиқәхеит. Ама-
ла ихәрақәа злахьанҭаз ала игәабзиара ашақәгылара кырӡа 
аамҭа аҭаххеит. Анзори сареи абомбақәа иҭыржааз ҭаҳарак 
ҳаҽҭаҳажьит. Анзор излаиҳәоз ала, уигьы ҩ-џьараны дхәын. 
Саргьы схәуԥ ҳәа ансеиҳәа, аарлаҳәа иԥсыԥ еивигон. Зынӡа 
иҽимырҵысыкәа дыхәхәаӡа дышьҭаларц иасҳәеит.

Ӷәӷәала амца ҳажәырҵеит. Бџьар хкыс иааҟоу зегьы рыла 
иҳалахысуан. Иаҳзыԥшны иҟазшәа акәын аҭагылазаашьа 
шыҟаз. Ус иақәшәама, мамзар аԥышәа змаз аӡә иакәызма 
сыздырам, аха сахьҭаиазҵәҟьа гранатамиотк ахы ҭанажьит. 
Сармарахьтәи суаҭәагьы жьыхәҭак амҵны ишцаз аҟара сны-
рит. Ахьаа ӷәӷәа иаразнак самҽханакхьан. Снапала сыхәра 
ангәасҭа, сшьапы иҭыжәжәа ишыҟаз анеилыскаа, зынӡа иам-
нахит сгәахәит.

Анзор иахь сыбжьы рганы «саргьы сшьапы амнахит» сҳәеит. 
«Мамоу уара, аҭыԥаҿы иҟоуп» ҳәа аҭак сиҭеит… Иаарласны 
аихамҩа агьи аган ахь ҳаиасны ҳҩызцәа ҳҽыдҳарбар 
акәын, ус анакәымха, ари џьаҳаным ҳшалаз ҳаанхон. Анзор 
дызҵысӡомызт. Убри «саҭоумҵан уааныжьны араантәи 
сҭыҵроуп» сҳәан, сыԥԥо, сҳәазо, ҳгәыԥ ахьыҟаз аҟныӡа 
снаӡеит.

Сҩызцәа, Анзори Џьенгьызи шхәу, ралгарагьы шаҭаху 
анрасҳәа, «Џьенгьыз дышхәу ҳдыруеит, далгангьы ддәықәаҳ­
ҵахьеит» рҳәеит. Анзор иалгаразгьы иаразнак ҩыџьа уахь ие-
ихеит. Хара имгакәа, дрыманы иааит. Оҭар Кәартааи Адгәыр 
Ануагьы сыжәҩахырқәа иаарыҵагылан, Гәмысҭа шьҭахьҟа 
ҳарит. Ҳхырӷәӷәарҭа 10 метрак раҟара ҳаназааигәаха сара 
шәысҟәаҵны иаанхаз ралгара шәца ҳәа срыҳәеит. Избанзар, 
ҳашьҭахь иаанхаз ахәцәеи аԥсцәи кырӡа ирацәан. Саргьы 
ахыхьчарҭа скыдиааланы рзыԥшра салагеит.

Аиҿахысра ӷәӷәала ацара иаҿын, иахьабалак атҟәацра 
быжьқәа уаҳауан, амцабз рхылҟьон. Уаҳа саанымгылакәа 
Ешыратәи аштаб ахыбрахь сдәықәлеит. Избанзар, ахьаа 
ӷәӷәа сыман. Абас сшыҟаз Есма Арышԥҳа дсықәшәеит. Есма 
лмедеиҳәшьара адагьы, деибашьҩын.

Аиааира ашьҭахь «Аԥсны афырхаҵа» ҳәа ахьыӡгьы за-
наршьаз Есма, дхаҵамԥҳәысын, ҭеиҭыԥшлагьы дыӷәӷәан. 
Дыҩуа сааигәара дааин, ааҵәак еиԥшь саашьҭыхны лҟәаҟәа 
слықәыжьны, ацхыраара ахьыҟарҵоз ахыбрахь сналгеит. 

Сыхәра рыцқьаны ишахәҭаз алагьы иҿалҳәеит. Уи ашьҭахь еиҭа 
сҩышьҭыхны снаган адәыӷба сақәылҵеит. Адәыӷба Гәдоуҭаҟа 
ҳагон, сара макьана агәҭынчымра сыман, сшәон. Кырӡа ҳцаны 
ахысбыжьқәа смаҳауа саналага ауп, уашьҭа сымԥсыр ҟалап ҳәа 
ахәыцра саналага. Гәдоуҭатәи адәыӷба аангыларҭаҿы ҳаннеи, 
ауаа хыҵны иеизахьан. Авагонқәа аԥсцәеи, ахәцәеи рыла 
иҭәын. Асакаса ҳанҵаны ҳанылбааргоз ауаа рнапқәа ҳрынҵаны 
акәын ҳшеиҭаргоз. Ацхыраара ласы ззырҳәо амашьынақәа 
абаҟаз, аха ахатәы машьынақәа рацәаӡаны иаҳзыԥшын. Убарҭ 
руак ала Гәдоуҭатәи ахәшәтәырҭахь снаргеит. Араҟагьы ауаа 
хыҵны иҟан. Ахәшәтәырҭа ашҭа иаразнак аԥсцәеи ахәцәеи 
рыла иҭәит. Ауаа рыуацәа рҭынхацәа ирышьҭан. Сахьышьҭаз 
ҭыԥҳак дааин арҵәаа ҳәа дыҳҳәо лнапқәа сыкәлыршеит. 
Раԥхьаӡа дызусҭаз сзеилымкааит, аха нас дыздырит, Ан-
зор иаҳәшьа лакәын. Саргьы сзеиԥшраз гәалҭарц лашьагьы 
диазҵаац днеит. Дыбзиоуп, аҵыхәтәан аштаб ааигәара дызбе-
ит ҳәа ласҳәаит. Амала аиашаҵәҟьазы сара аӡы санырырга на-
хыс Анзор дахьыҟаз ҳәа ак сыздырӡомызт… Марттәи ажәылара, 
ҳара ҳзы илҵшәадахеит. 250-ҩык инареиҳаны ҳаибашьҩыцәа 
ҭахеит, ихәызгьы даара ирацәаҩын. Сара игәасҭаз, ҳаӷацәа 
аӡы ҳарра иазыԥшызшәа игылан. Шьаҿаҟ ахьыҟаҳҵалак аӷа 
дазыҟаҵаны дыҟазшәа, бџьар хкыс иҟаз зегьы ихы иархәон.

Аҟәа иалалаз ҳгәыԥқәагьы, уахь иалаханы иҟан. Иарбан 
ӷәыԥыз сыздыруам аха, ԥыҭҩык ҳаруаа адәыӷба аангыларҭа 
аҟынӡа инаӡаны убраҵәҟьа иеиҿахысуазаарын, амала 
мышқәак рышьҭахь шьҭахьҟа ихьаҵит ҳәа саҳаит. Ажәлар зе-
гьы ахәшәтәырҭа ашҭаҿы иҟан, анацәеи аҳәсахәыҷқәеи иҭахаз 
ирызкны ирҳәоз амыткәмабжьы мацара акәын иуаҳауаз. 
Зыхәрақәа хьанҭам ауаа ахәшәтәырҭаҿы аҭыԥ ахьыҟамыз 
азы рыҩнқәа рахь иршьҭуан. Саргьы исхылаԥшуаз аҳақьым 
Гаграҟа сдәықәиҵарц сиҳәеит. Сҭынхацәеи издыруаз зегьи 
уахь иҟан…

Гагратәи ахәшәтәырҭаҿы саннарга, иахьраҳаз уара идыр, 
Бганаа сеиҳабацәа, Мишагьы Заургьы уаҟа исзыԥшын. Саныр-

ба исыхьыз даараӡа рылахь еиқәнаҵеит, ихьааргеит. Рнапқәа 
сыкәыршаны сгәыдыркылон. Саргьы иахьынӡасылшоз ала 
схьаақәа ӡаны сыбзиоушәа схы дсырбон. Ашьҭахь Анзор-
гьы дааганы сывара иҭәацәны иҟаз аиарҭаҿы дышьҭарҵеит. 
Данаарга, Анзор иԥҳәысгьы дицын, лара дҳақьымын. Ан-
зор иԥҳәыс рыцҳа ахәшәтәырҭаҿы ҳаҟанаҵы Анзор еиԥш, 
саргьы хылаԥшрада саанылмыжьит. Мишеи Заури анца 
ашьҭахь, сашьаду Валера Бганба дааит. Сахьышьҭаз саниба, 
ихьаа изымҵәахит. Игәы былуан ӷәӷәала… Валери аибашьра 
ашьҭахь Гагра администрациа ахадас дҟарҵеит, нас Жәлар Ре-
изара алахәыласгьы далырхит. 2014 шықәсазы Жәлар Реизара 
еиҳабыс даныҟаз, Аԥсны Аҳәынҭқарра Ахада инапынҵақәагьы 
аамҭала инаигӡеит.

Адырҩаҽны ҳбара иаауаз ауаа рыла еиҭа ҳуада ҭәит. 
Ԥицунда иҟаз ҳҩызцәа роума, сашьцәа Бганаа роума, агәаран 
иқәгылан… Гагра ауааԥсырагьы даԥсыуазааит, даурысзааит, 
дшәамахьзааит, зегьы ааины ҳарбон, иҳақәныҳәаны ицон.

С а ҳ ә ш ь ц ә а …

Ҩыџьа аҭыԥҳацәа суада иааҩнашыланы «Алԥер Бганба 
шәарбану?» ҳәа иҳазҵааит. «Сара соуп» анысҳәа, рнапаҿы ир-
кыз афатәқәа ҭыԥқәак рзыԥшааны иқәдыргыло иалагеит. Дара 
зусҭцәаз санразҵаагьы иреиҳабыз «ҳарҭ уара уаҳәшьцәа ҳауп» 
лҳәеит. Арҭ иааз, Бзыԥ ақыҭаҿы инхоз сашьаду Рауф Бганба 
иԥҳацәа Еммаи Лиолиеи ракәзаарын. Ҳазшаз зегьы абри аҩыза 
аибабара раҭәеишьааит. Амҳаџьырра 130 шықәса шахыҵуагьы 
зынӡа иузымдыруаз ҩыџьа аҭыԥҳацәа ааудгыланы: «Ҳарҭ 
уара уаҳәшьцәа ҳауп» ҳәа уарҳәо... Иара убри амшазыҵәҟьа 
ихахәы шланы хаҵа аукы даасхагылан: «Сара уаншьа соуп» ҳәа 
сеиҳәеит. Саби иареи кыр аамҭа ашәҟәқәа зыбжьысуаз Жора 
Ҭраԥшь иакәын ари саншьа иааиз… Ахәылбыҽхагьы, уаанӡа 
Адаԥазар ҳаибадырхьан, Анзор Муқәба дысҭааит.

Ажәак ала, ҵыхәаԥҵәарада ҳбаразы иааиуан, арахь 
сычмазаҩын, егьырахь исзааргоз аҳамҭақәа ргарҭа сымамкәа 
ирацәан. Еммеи Лиолиеи усгьы есымша аиадара ишаҵац 
иаҵан, иаарымоу зегьы рнапы иқәыргыланы иаҳзааргон. 
Ахәшәтәырҭа аусуҩцәа ҳаргьы ҳаишьцылеит. Зны-зынла 
амедеиҳәшьцәа алаф раҳәаны ианаҳарԥхашьалозгьы ыҟан. 
Арҭ ҳаҳәшьцәа иаарылшоз ала иҳавагьажьуан. Ахәшәтәыр­
ҭаҿы ҳаҟанаҵы, ҳахәрақәагьы рхәышәтәит, ҳгәалаҟазаарагьы 
шьҭырхуан, ҳхьаақәагьы ҳхадыршҭуан.

Иаҳзааиуаз рыбжьара Ҭырқәтәылатәи сҩызцәагьы ыҟан. 
Есымша исыдҵаалон. Аамҭала Шьамил ибаталион аҭыԥ 
ԥсахны, Гәдоуҭа аҟынтә Гаграҟа ианиарга, уашьҭа зынӡа ис­
зааигәахеит.

Иҟалалон убас еиԥш егьырҭ ауадақәа рҟынтә зны-зынла 
аҵәаа быжьқәа анҳаҳалозгьы. Зыԥсҭазаара иалҵыз рҭынха­
цәа рыҳәҳәабжьқәа ҳгәы ҭнашьаауан, аха ҳгыланы рааигәара 
ҳазнеиуа ҳаҟамызт. Аамҭа шцац ицон, сарымарахьтәи суаҭәа 
10 сантиметрак раҟара иҭжәаны иҟан. Есымша идрыцқьон, 
агәырқәа сзыҟарҵон, аха ахьирург изыԥшын аҟнытә уаҳа ак-
гьы рзыҟаҵомызт. Ас ицар 3-4 мзы сшьапы сзықәгылаӡомызт.

Уи аамҭазы Сҭамԥылнтәи издыруаз Џыриԥа Џьемалеҭтин 
Аԥсны дааны дыҟан. Џьемалеҭҭин Џьыриԥа Ҭырқәтәыла ие-
ицырдыруаз хьирургын, ахәшәтәырҭа дукгьы ҳақьым хадас 
даман. Уи адагьы, саб иҩыза иакәын. Сыхәны сшьышьҭаз 
аниаҳа, сибарц дааит. Егьырҭ аҳакьымцәагьы шицыз суада 
дааҩнашланы сҭагылазаашьа изеиҭарҳәаз дазыӡырҩит. Нас 
«шәыҽышәрыхиа уаҵәы операциа изыҟасҵоит» ҳәа адҵа 
риҭызшәа даарацәажәеит. Иаразнак иӡбаны, адырҩаҽны 
сԥиҟеит. Санааԥшы сшьапы хьанҭаӡа иҟан. Мышқәак, зынӡа 
сзымҵысуа сышьҭан. Аха хара имгакәа, сыбзиахеит. Сыз­
ларӡахыз арахәыцқәагьы анамырх, ашьшьыҳәа афизикатә 
хәышәтәрагьы иалагеит. Сашьаду Миша есымша дсыдтәаланы 
сҭагылазаашьа дацклаԥшуан. Санылырҩаашазгьы, ашьыжь 
шаанӡа дааны дысзыԥшьын. Ауада ҳаицдәылҵит, сара ахәшә­

тәырҭа ашҭа аҟынӡа аныҟәара сҭаххеит, аха макьана сыхәрақәа 
мӷьацызт. Сара ашьшьыҳәа сныҟәон иаргьы шьҭахьла сгәаҭо 
дааиуан. Нас амашына ҳлақәтәан Бзыԥҟны иҩныҟа ҳцеит. Са-
хьнеиз Миша иԥшәмаԥҳәыс, сҭаца Барцыцыԥҳа Лена раԥхьа 
днаргыланы, рхәыҷқәа Денис, Стелла, насгьы сашьаду Рас-
им иҭаацәеи – зегьы ашҭаҿы исзыԥшын. Сҭаца Лена, сиарҭа, 
сымаҭәақәа уҳәа иеиқәыршәаны, аишәагьы рхианы дгы-
лан. Зегьы аишәа ҳаицахатәеит. Анцәа иџьшьаны, сыхәра 
қәҿиарала иахьԥиҟаз азы абзиахара амҩа санын.

Џьемалеҭҭин Џыриԥа сшьапы ԥҟаны даналга, иҭыжәжәа 
ыҟаз сыхәра икәаԥӡа иахьеидикылаз азы Расим сашьадуи, 
ихәыҷқәа Сузаннеи Спартаки «уара, аԥҟара мацара акәым, ес-
тетика узыҟаиҵазаап ари ауаҩы» ҳәа аҵәы сылырхуан. Ауха 
аҩны ауаа рыла ипеипеиуа иҭәит. Ачара ҳамазшәа акәын 
ҳшыҟаз. Сгәабзиара шьақәгылаанӡа абас аҩны срымазар 
рҭахын.

«Абраҟа уаанхароуп!» рҳәон. Макьана сыхәра мӷьаӡацызт, 
сҽыхәышәтәрагьы салымгаӡацызт. Убри аҟнытә ахәшәтәыр­
ҭаҿы саанхар еиҳа еиӷьызма ҳәагьы схәыцуан. Аҩны уадаҩсгьы 
сроур сҭахӡамызт. Амала сгәаанагара дара исызрамҳәеит, из-
банзар ирасҳәар ргәы днархьуан. Насгьы еиҭа ишынҭаацәоу 
сырбарц азы ахәшәтәырҭа амҩа ианызаауан. Агьыс, дара ра-
анда сгәы ҭынчын, сҭаацәа срыцынхон уаҳа исҭахыз… Ҩнаҭак 
аҿы анхара адагьы, сабацәа сабдуцәа рхәышҭаара сазыхынҳәит 
ҳәагьы схәыцуан.

Аха уажәгьы ахәшәтәырҭа ахаҭыԥан аҩны сызбарц зҭахыз 
ауаа рыла иҭәуан. Мышқәак рыла агәылацәеи Бганааи Бзыԥ 
инхоз ақыҭауааи зегьы рыла ҳаибадырит. Акызаҵәык, Сер-
геи Бганба иԥа аиҵбы Асҭамыри Рауф Бганба иҷкәын Сефе-
ри сареи ҳзеибамдырӡеит. Урҭ аибашьра ацәаҳәахьы иҟан, 
рыцҳарас иҟалаз ҳзеибамдырӡакәагьы иҭахагәышьеит.

Аиааира ашьҭахь Гагра сзықәшәоз аҿар зегьы Асҭамыри 
Сефери рыӡбахәқәа сарҳәалон. Саргьы «сашьцәа афырхацәа­
қәа, зегьы бзиа шәышԥарбо!» ҳәа срызгәыдуны, срызхьаауан. 

Саамҭа сабдуцәа рхәышҭаараҿы исхызгон. Ари аамҭа сара сзы 
гәырӷьарала иҭәыз аамҭаны иҟалеит. Сашьаду Миша есымша 
џьара сигалон. Абасала, сҭынхацәа зегьы рыҩнаҭақәа сырҭааны 
рҭыӡҭыԥқәа сҵеит. Аҩнаҭақәа зегьы сара истәын усгьы. Уи 
аамҭазы имаҷымкәа сашьцәа, саҳәшьцәа, сыҳәшьаԥацәа уҳәа, 
ҳаибадырит. Лена, Емма, Лиолиа, Сузанна, Спартак, Денис, 
Стелла, Енвер, Елвира, Вионор, Славик, Вика, Џьамал, Игор 
Ладариа, Мокула Тагир (Ҷҟониа), насгьы Бганаа рҿар Ҭемыр, 
Мика, Елеонора, Адамыр, Асҭамыр, Алиас, Саид…

Ҭырқәтәылаҟа схынҳәаанӡа сашьцәа срыланхеит. Миша 
есымша џьара сигон. Риҵа, Ауадҳара… акы анимыжьит: «Иа-
хьабалак шәнеироуп, шәыԥсадгьыл аԥшӡарақәа жәбароуп» 
иҳәон. Баша еимдара мацара акәымкәа, уск аҵыхәала џьара 
данцозгьы симаны дцлон.

Мышкы Мишеи сареи аҩныҟа ҳаныхынҳәы, сҭаца Лена: 
«Шәабанхеи уара? Хәлеит ишәызгәамҭаӡеи?» ҳәа даҳԥылеит. 
Нас ус зылҳәазгьы еилаҳкааит. Сашьа еиҳабы Орал, Ҭырқә­
тәылантәи сбара ҳәа даазаарын, кырӡа дысзыԥшны нас 
асасааирҭахь иҩызцәа рышҟа дхынҳәызаап. Иаразнак ама­
шьына ҳлақәтәан иара дахьыҟаз ҳнеин, даашьҭыхны аҩныҟа 
дааҳгеит. Мчыбжьык аҟара данынха ашьҭахь «уаргьы Ҭырқә­
тәылаҟа унабжьыс» ҳәа саҳәаны, сымҩа ԥарагьы сзааныжь-
ны шьҭахьҟа дхынҳәит. Абри ашәҟәы «Умҩа бзиахааит, 
ҳаумырԥхашьан» ҳәа хьӡыса иасҭаз, уаанӡа ишәзеиҭасҳәахьоу 
сгәалашәарақәгьы уи ашьҭахь Ҭырқәтәыла саннеи исыхҭысқәаз 
роуп…

Адаԥазар сцаны, ақыҭаҿгьы ҳамҭакы санынха ашьҭахь, еиҭа 
Аԥсныҟа схынҳәит. Аха уажәтәи саараҿы Адлер аҳаиртәбаӷәаза 
сшьапы анықәсыргыла, сыԥсадгыл аҿы сыҟазшәа сгәы иа-
бон… Иара ари адгьыл ахәҭагьы Асаӡқәеи Аубыхцәеи рыдгьыл 

акәымзи? Шәачатәи аштаб аҭыԥ здыруан, аха уадаҩс сроур 
сҭахымхаӡеит. Усгьы кырынтә сцаны саахьан азы амҩа сашь-
цылан. Аԥсуа паспортгьы сыман азы Ԥсоу аҳәаа сманшәаланы 
сахысып ҳәа сгәыӷуан. Аха аҳәааҟны аурысқәа саанкыланы уа-
дак ахь снарган аҭырқәшәа здыруаз азербаиџьантәи офицерк 
ила азҵаарақәа сырҭо иалагеит.

– Избан ара узыҟоу?
– Ужьаны уаазгада?
– Уеибашьырц азы шаҟа аԥара урҭозеи?
– Ухарџьқәа зхахьы изгода?
Абри аҩыза азҵаарақәа сырҭон… Азҵаарақәа мыԥсахӡакәа 

инарҳәы-аарҳәуа шәынтә исазҵааит, саргьы хатәгәаԥхарала 
сшааз ада уаҳа ирасҳәараны исымаз усгьы, ианамуы 
соурышҭит. Аԥсуаа ҳган ахь саннеи, раԥхьаӡа саннеиз 
еиԥшҵәҟьа гәырӷьарак самҽханакит. Аԥсны снеицыԥхьаӡа 
абас ауп сшыҟало. Иаразнак адәыӷба слақәтәан, Бзыԥҟа, 
сыҩныҟа сцеит.

О л е г  Ҷ а н б а

Ҩымш санынха ашьҭахь, сашьаду Мишеи сҭаҵа Ленеи 
ишырымуазгьы мчыла азин рымхны Ԥицундаҟа, сбатали-
он ахь сцаны сҩызцәа срыцлеит. Макьаназы кыр зҵазкуа 
жәыларак аӡбахә ыҟамзаргьы, арратә ҽазыҟаҵарақәеи, 
аспорти, аҷаԥшьарақәеи шыҟац иҟан. Еиҭа ԥасеиԥш, сҩызцәа 
рыҩнаҭақәа сырҭаауан. Абас, уахык Олег Аҷанба ҳәа арԥыск 
сиқәшәеит. Олег аԥсшәа издырӡомызт, Урыстәыла дит, уа 
изҳаит. Дшаԥсыуоу мацара идыруан, Аԥсны ахьыҟоугьы 
ахсаалаҟны акәын иахьибахьаз…. Иара асовет ар рыҟны 
аҳаирплан дақәтәан. Зегьы иреиӷьыз аԥырҩы ҳәа дрыԥхьа­
ӡон. Аҵыхәтәан Камчатка ҳәа ззырҳәоз аҭыԥ аҟны дыҟазаа­
рын. Аԥсныҟа иаарагьы џьашьахәан, зынӡа дахьымаацыз 
иԥсадгьыл ахь амҩа данықәла, раԥхьа Нальчикҟа дцаза-

ап. Насгьы ахсаала аанкыланы шьапыла мацара ашьхақәа 
дырхысны Аԥсныҟа дааит. Нас дцаны Арӡынбагьы дбаны 
диацәажәазаап.

Аибашьыгатә ҳаирпланқәа ҳамамызт аҟнытә ачехцәа 
иҭрыжьыз аспорт ԥрыгақәа ҩ-цырак дираахәазаап. Абарҭ 
рыла аԥшыхәразы дԥырлон. Абас, аԥшыхәрак аҟынтә да­
ныхынҳәуаз, аракета ала иеихсны дҭадырхеит.. Уи дыш­
ҭахаз анҳаҳа зегьы шаҟа ргәы далсыз абыржәы сыла ихгы-
лоуп. Иԥсаҭа бзиахааит…

Ҽнак, Ҭаифун, Ерҳан, Баҳадыр, Иалчын, Олџьаи еицны 
Ԥицунда исзааит. Шамил ибаталион ахь ааԥхьара сырҭеит. 
Ааигәа џьара адесант шыҟало, абри азы аҽазыҟаҵарақәа 
ишырҿу, ргәыԥгьы дырыӷәӷәарц шырҭаху сарҳәеит. Сар-
гьы Ешыратәи ахырӷәӷәарҭаҿы ицәгьа-ибзиа ԥышәа хәыҷык 
сырҳахьан азы, рааигәара сыҟазар сҭахын. Адесант ҳәа 
шсарҳәаз еиԥш, сгәы хыҭхыҭуа сҟалеит. Хымԥада, Аҟәа ҳаӡ­
хыҵуазар акәхап, сҳәеит сгәанала. Макьаназы зегьы маӡан 
азы, ианба, иаба, ҳәа ируҭаша азҵаарақәа рҭак аӡәгьы 
издырӡомызт. Аха иаразнак сақәшаҳаҭхеит. Ҳцара ҩымш ша-
гыз ауп Очамчыра аганахь ҳашцоз анеилыскаагьы.

Ԥицундаа ақәыршаҳаҭны, азин рымхны сцара мариамхаӡеит. 
Избанзар, даргьы саргьы кырӡа ҳаишьцылахьан. Амала урҭ 
Гагра иҟоу сҩызцәа срыцлар сҭахуп ҳәа расҳәеит. Даргьы «ари 
аҷкәын, абрҟа ихала игәы ҿыӷьуазар акәхап» рҳәан, «иуҭахызар 
уца нас, уҩызцәа рышҟа» ҳәа саҳәаны азин сырҭеит. Иара сан-
цашаз аҽны машьынакгьы сзыԥшааны сҭыԥ аҟынӡа снаргеит.

Сҩызцәа азин рымысхит, аха сҭынхацәа Миша, Заур, Рас-
им, Валери, Назым уҳәа… ишԥақәсыршаҳаҭуеи ҳәа схәыцуан. 
Ҳашиашаз аӷа дахьыҟаз ҭыԥк аҟны ҳаӡхыҵраны ҳаҟан. 
Сҭынхацәа абри аҩыза зларасҳәарыз?

Агәыԥ алалара санақәшаҳаҭха нахыс, ҳахьцоз-ҳахьауаз ҳәа 
иҟаз ацәажәарақәа, сҭынхацәагьы сҭаацәагьы ирцәызӡеит. 
Џьенгьызи Едики снаганы «Дом Отдыха Гагра» инхоз Шамил 
Ибаталион саназынрыжь, иаразнак уадак аҿы сымаҭәақәа 
иҩнасҵеит. Уи аамҭазы адесант ала ицаша рсиақәагьы 
шьақәдыргылон. Зегьы хатәгәаԥхарала ҳашцоз ала ҳнапы 
аҵаҳҩит. Ҳара ҳбаталион адҵаҟаҵаҩы Ҭемыр Ажәанба (Жа-
наа) иакәын.

Изыхҟьаз сзеилымкааит, аха Ҭырқәтәылантәи ҳаибашьцәа 
ҩ-гәыԥкны рыҽшаны иҟан. Абаталион аҟны рхыԥхьаӡара ҳара 
ҳаасҭа имаҷзаргьы, аҭыԥантәи аԥсуааи ачеченцәеи ыҟан. Дара 
убарҭгьы абас ҩ-гәыԥкны иҟан.

Агәыԥқәа руак Агырба Рыдван аиҳабыс дрыман, агьи агәыԥ 
акәзар, реиҳабы деилкааӡамызт. Сара Ҭаифун, Ерҳан, Иунал, 
Иалчын, Олџьаи ахьыҟаз агәыԥ срыцлеит. Аамҭа ааигәахон, 
аҽазыҟаҵара ҟаҳҵар, ҳаҽҳарӷәӷәар акәын. Ҳабжьара аԥышәа 
змаз аруаҩы дҳалаӡамызт. Шьамтәылантәи иааз Нидал 
захьӡыз аԥсуа ҷкәын апартизантә еибашьра атәы бзиаӡаны 
идыруан азы, ҳазыҟаиҵарц иҳәеит. Дҳақәшаҳаҭхан, ашьыжь 
шаанӡа ҳаргыланы хәлаанӡа ҳаԥсы мцо имаауа ҳҟаиҵаанӡа 
ҳазыҟаиҵалон. 1993ш. ԥхынгәымза 2 рзы ҳашдәықәлашаз 
еилаҳкааит, аха ҳахьцаша макьанагьы иҳарымҳәаӡацызт. 
Ҳцара мчыбжьык шагыз Мысра ҳаизыргеит. Аратәи ҳаамҭа 
кырӡа иуадаҩын. Ақьалақәа рҿы иарҭада, хызада ҳашьҭалон. 
Аҽыкәабарҭа адәахьцарҭа уҳәа акымзарак ыҟаӡамызт, 
абна ҳалан ажәак ала… Афатәи аӡыржәтәи амашьынақәа 
рыла иаҳзааргон. Ус ҳшыԥшуаз, аказакцәа ргәыԥгьы ааины 
иҳацлеит. Ҳара макьана ҳгәыԥ аиҳабы далҳамхӡацызт. Реиҳа 
аԥышәа злаимаз ала, Ерҳан аиҳабыс дҳамазар ҳҭаххеит, аха 
зынӡа ишиҭахым ҳәаны мап икит. Алхра ҟаҳҵап рҳәан, зе-
гьы сышреиҵбызгьы, насгьы аҵыхәтәан сышрыцлазгьы сара 
аиҳабыс салырхит. Аҩызцәа ҩ-гәыԥкны иахьыҟаз азы азныка-
заы саалакҩакзаргьы, исыдсымкылар ада ԥсыхәа сымаӡамызт. 
Абасала, адесант иалаз агәыԥқәа руак дҵаҟаҵаҩыс сара сроу-

ит. Иагьа ҩ-гәыԥкны ҳаҟазаргьы ҳаӡәыкны ҳаицныҟәон. Мы-
сра еиҳарак ахысразы ҳҽазыҟаҵо аамҭа ҳхаҳгеит. Ҳаидарақәа 
лассы-лассы иҭыганы игәаҳҭон, нас еиҭа иеидаҳкылон. 
Аџьаԥҳаны анаҳзааи акәзар, иааџьаҳшьеит… Арратә напхгара, 
акы иамеигӡакәа меигӡарахда аџьаԥҳаны ҳзаарыҭизаап.

Уаанӡа акакала иԥхьаӡаны иҳарҭоз ахқәа, уажәы шәкыла 
иеидкыланы иҳарҭон, изҭахыз иҵегьы рзацырҵон. Амҩа 
санықәла 3000 цыра еиҳаны ахы сызҭан. Ари, сара уаанӡа 
исоухьаз зегьы еидкыланы иреиҳан. Уи адагьы абомбақәеи, 
агранатамиотқәеи, муха ззаҳҳәоз аракетақәеи рыла ӷәӷәала 
ҳаибыҭан. Ажәакала, ҳаидара даараӡа ихьанҭан. Ҩ-цыракгьы 
«Нурс» ззырҳәоз абџьари, уи аџьаԥҳани ҳарҭеит. Уи абџьар 
уаанӡа асовет ар аҟны иныҟәызгахьаз, атәы здыруаз аҭыԥантәи 
ҳҩызцәа ирыдыркылеит. Насгьы ацхыраара ласы ҳазҭоз 
амедеиҳәшьцәа ҳзааин зегьы ахәшәқәа шаны иҳарҭеит. Ари 
зызкыз, аибашьраҿы ахәра ӷәӷәак ҳаур, ҳхьаа артәаразы акәын. 
Ҳаргьы иааҳарҭаз зегьы наганы ҳҩыза Каитока Муҳаррем 
инапы ианаҳҵеит, избанзар ҳгәабзиара иахылаԥшуаз иара 
иакәын, уашьҭа ак ҳахьыр ахәшәқәа иара иаҳхьигӡон. Ҳазгашаз 
аӷбақәа ааиаанӡа ҳашәаҳәаҩцәа ааин аконцерт ҳзыҟарҵеит. 
Ашәаҳәара акәашара хәлаанӡа ицон.

Уи аҽны 200-ҩык инареиҳаны аԥсуаа рыруаа, ачара уны 
аԥсра амҩа иқәлон. Уи аҽны ҳафатәгьы уаанӡа аасҭа кырӡа 
еиӷьын. Акәац меигӡарах иҳаман. Ачагьы ԥхаҵәы-ԥхаҵәуа 
ианаҳба, ҩба-ҩбала ҳарҭмаҟқәа ирҭаҳҵеит.

Ԥхынгәымза 1 азы ҳбаталион адҵаҟаҵаҩы Ҭемыр Ажәан­
ба, адесант адҵаҟаҵаҩы Лакәыт Зарандиа дицны дааин, 
ҳахьыӡхыҵша аҭыԥ ахьӡ ҳаиҳәеит. Ҳара Аҟәа ҳцар ҟалап 
ҳәа ҳашхәыцуаз, дара Очамчыра ҳаӡхыҵны Тҟәарчал ага-
нахьала илбаауаз ҳаруаа рыла ҳаиқәшәаны, Очамчыреи 

Аҟәеи ирыбжьгоу амҩа ду хымш аанкылара дҵас ишҳамаз 
ҳзеиҭарҳәеит. Ԥхынгәымза 2 рзы шьыбжьон еиԥш, ҳазгашаз 
аӷбақәагьы ааит. Ҳарҭ адесант ӷбақәа ҩба ҳаззыԥшыз руак 
арацәа злеиҭаргоз аӷба акәын. Лакәыт, аӡәаӡәала зегьы аԥсшәа 
ҳаиҳәеит, иаура кьаҿны, лахҿыхк, 60 шықәса раҟара ихыҵуеит 
уҳәарын.

Ихьанҭаз абџьарқәа адесантӷба иақәаҳҵеит. Уи анышь 
ҳәыҷқәагьы (маторная лодка – скоростная лодка) ашьҭахь 
иацраҳәаны иҟан. Агәыԥқәа руак заанаҵы иӡхыҵны Ҭҟәар­
чал аҟынтә илбаауаз аруааи дареи анеиԥыла ашьҭахь абџьар 
хьанҭақәеи ҳареи иаҳԥылараны иҟан. Насгьы амшын ихыз 
ҩ-ӷбак, баша аидара еиҭазго аӷбақәа реиԥш иахьырбоз 
азы, ҳаӷацәа уи аҟара хьаас иркӡомызт, аха ҳаӡхыҵырҭа 
ҳаназааигәахалаак, ирыцраҳәаз анышь хәыҷқәагьы иара-
знак аус анырулак, арадарқәа рҿы амшын флот дук ааины 
игылазшәа днарбон, агәыҭҟьарагьы рызцәырнагар ҟалон. 
Аиашазы, даараӡа хшыҩла ихәыцын ари аус. Наҟ-наҟ абри 
атактика ҳабжьара ҳаналацәажәоз ҳазхарагьы ҳаччон. Ҳара 
арацәа мҩанызгоз аӷба ҳақәтәеит, аҭаларҭа аатӡомызт азы 
амардуанқәа адаҳҵан, убас ала ҳҭаланы ҳдәықәлеит.

Аӷбақәа ацәылашамҭаз Тамшь ақыҭа аԥшаҳәа инадгылеит. 
Амардуанқәа ааҳроун ашьшьыҳәа албаара ҳалагеит. Избанзар 
ҳаидарақәа хьанҭан, ари аҩыза аидара кны аӡы уалаҳар даараӡа 
ишәарҭан. Ушьапы узықәымгылакәа метрабжак аҵаулараҟны 
ухәаҽыр ҟалон. Ҳаишьҭагыланы ҳналбаан, ҳаӡхыҵит. Аԥшаҳәа 
нахыс бнаран.

Ԥсеивгахак ҳамҭакәа, ҳашҟа идәықәырҵаз аминақәа 
рыбжьы шҳаҳаз еиԥш, иаразнак абнара ҳалалеит. Абнара 
ӡбааран, аныҟәарагьы даараӡа иаҳцәыуадаҩын. Ҳшьамхы 
аҟынӡа ахәынҵәабаа ҳалан. Ҳара ҳаԥхьа иӡхыҵыз ҳҩызцәа, 
ахысбыжьқәа злаҳаҳуаз ала, аӷа иҿахысра иалагахьан, ҳаргьы 
амҩа ду ҳазааигәахахьан шьҭа.

Аӡбаара ҳшалҵыз еиԥш, Ҭҟәарчалааи ҳареи ҳаиқәшәеит. 
Ҳаигәырӷьаны ҳгәыдибакылт. Амҩа ду азааигәара иҟаз аны­
шәынҭра аганахьала аиҿыхысра ӷәӷәа ыҟан. Ҳаруаа ақәҿиара 
ду аарԥшны, аӷа 500 метра раҟара дыԥхьарцеит. Анышәынҭра 
ҳалаланы ҳара ҳтәқәа рганахь ҳҿынаҳхеит. Аиҿахысра шьҭа 
ҳаргьы ҳалахәын… 150 метра раҟара иаҳзааигәаны атанк 

абжьы ҳаҳауан. Ари аҭыԥ аҟны ҳара иаҳтәыз акәылӡы техни-
ка ыҟаӡамызт. Ас ианыҟала ҳрыжәларц ҳаӡбеит. Анышәынҭра 
мраҭашәаратәи аҳәаа аҟынӡа ҳаннеи, аҭӡамцгьы хыхьчарҭас 
иҟаҵаны хырӷәӷәарҭак еиҿаҳкааит. Уа ҳнеиаанӡа, ҳара ҳтәқәа 
акы-ҩба танк рбылхьан, иаанхазгьы ирышьҭан. Аха ҳара урҭ 
ҳармышьҭалакәа ҳхырӷәӷәарҭа арӷәӷәара ҳҽазаҳкит. Рыцҳарас 
иҟалаз, ирышьҭаланы ицаз ҳаруаа рҟынтә аӷа ишьацҳәа 
иаҿашәаны иҭахази ихәқәази ҟалеит.

Аӷа ҳааигәара дыҟан. Наҟ-ааҟ аиҿахысра ӷәӷәа цон. Аха 
ҳџьаԥханы уеигӡаратәы иҟаӡамызт азы ҳаргьы ӷәӷәала амца 
рыжәаҳҵон. Ара аԥыжәара ҳара иаҳгеит, аӷагьы уаҳа дзаа­
нымгылакәа дхьаҵыр акәхеит.

Аамҭа кьаҿк ала аԥыжәара ҳнапаҿы иааҳгеит, аха Агрба Рудик 
дҳацәҭахеит. Рудик рыцҳа, Очамчыра араион датәын, иҭаацәа 
рбара дахьӡаанӡа дҭахагәышьеит. Быџь Иусуфи Сангәлиа 
Омари хәын. Омар ишьамхы хәын азы дызгыломызт. Иусуф 
иакәзар, иарыӷьарахь ала иӡамҩа иаахан азы ашьаҟәада даганы 
дыҟан. Тҟәарчалынтә иааз амашьынақәа руак ала рҩыџьагьы 
иаразнак ахәшәтәырҭахь идәықәаҳҵеит. Ҳаргьы абжьыуаатәи 
ҳҩызцәа рыцхыраарала амҩа риашаны, Лабра ақыҭанӡа ҳнеит. 
Ҳаидарақәа хьанҭан азы ҳааԥсаха ҳаҟан. Лабра ақыҭаҿы ҩбаны 
иеихагылаз ҩнык штабс иалаҳхит. Аҩны Ҭоумышь акәара аган 
аҿы игылан. Аҩбатәи амш азы Ерҳани сареи ҳаицәажәан, Ми-
зан, Мықә ақыҭахь, иан лышҟа даҳгарц ҳаӡбеит.

М и з а н  Д о ӷ ә у з и ԥ а …

Мизан Очамчыратәын, Мықә ақыҭа деиуан, дмузыкан-
тын. Аибашьра ианалага Адаԥазар иҟаз ансамбль далан. 
Хатәгәаԥхарала иаауаз аҿар дрыцы Аԥсныҟа дааит. Аибашь-
ра цонаҵгьы ҳаанимыжьӡеит. Аиааира ҳгаанӡа дышҳацыц 
дҳацын. Гагра ҳаныҟаз, мызкы аҩныҵҟала иаби иашьеиҳаби 
шицәҭахаз иаҳаит. Иҭаацәарҿы дыҵәҩаншьапны дыҟан. 

Раԥхьатәи амш аҽны Рудик данҳацәҭаха, Мизангьы иан 
длықәшәаанӡа ак ихьыр ҳәа ҳшәаны, ҳихӡыӡаауан. Анцәа 
идыррын иан рыцҳа лҭагылазаашьа зеиԥшраз. Убри аҟнытә 
ани аԥеи иеибаҳарбар акәын. Мизан ҳааиԥхьан «амҩақәа 
здыруа уара уоуп, ҳаԥхьа улиасны ашьшьыҳәа уҩныҟа 
ҳнага» ҳәа иаҳҳәеит. 10 километрак ҳанныҟәа ашьҭахь Мықә 
ақыҭаҟны ҳнеит. Ҳашиашаз Мизан иашҭа ҳанҭалеит. Ани аԥеи 
реиқәшәара ӷәӷәала ҳгәы арԥшааит, иаҳнырит, уи аиҭаҳәашьа 
змам усуп, абраҟа ахцәажәара шсылымшо дырны уи аҩра 
сҽазыскуам.

Иан ара ҳамҭакгьы ҳаалыдтәалеит. Аха ҳҩызцәа рахь 
ҳхынҳәыр акәын. Ерҳан сареи ҳанааиҿаԥшы, уигьы сгәы 
иҭаз дшазхәыцуаз еилыскааит. Мизан иан лҿы дааныжьны 
ҳхынҳәуан… Аамҭа цәгьан, Мизан иԥсы ҭаны иан дылзынхар 
акәын. Ҩыџьа анышә иазҭахьоу ан, ахԥатәи лзымычҳар ҟалон. 
Аха ари Мизан излаиаҳҳәоз?

Ахәыҷқәа реиԥш ихы изымшаҭо, инапы ҟьо, ишьапы ҟьо, 
хьаа ӷәӷәаны идикылеит ҳажәа. Зынӡа даҳзыӡырҩыргьы 
иҭахӡамызт. Аҵыхәтәан, иааулакгьы, мчыла уҳәаратәы, иҩны 
дааныжьны амҩа ҳақәлеит. Арахьтәи аган амашьына уаҟәыҵ, 
литрак абылтәыҵәҟьа аԥшаара ԥсыхәа змам усын. Уи азы еиҭа 
шьапыла ҳдәықәлеит. Аха ҳашнеиуаз, ҳақәымгәыӷӡо, трак-
торк ааҳадгылан иаангылт. Ҷлоутәын: «шәааи, шәахьынӡацо 
шәназгап» аниҳәа, иаразнак ҳҽақәҳажьит. Аха ҳҭыԥаҿы 
ҳанааи Мизан ацәаҳәа дықәгылан, салам ҳаҭо даҳԥылеит. 
Ҳара ҳашьҭахь амҩақәа иеихҵәаны шьапыла мацара, ҳара 
ҳаԥхьа ҳҭыԥ аҿы дааихьан… Иидыруаз аҭырқәшәа хәыҷы ала 
«бени бырақамазсыныз кардееешь» (сара сышәзааныжьӡом 
сашьцәа) иҳәон. Ҳәарада, уи абри изырҟаҵоз ҳаиҩызара маца-
ра акәӡамызт, иԥсадгьыли иуаажәлари рышҟа имаз абзиабара 
дуӡӡа акәын. Мизан аибашьра цонаҵы зынӡа ҳаанимыжьӡеит. 
Дышҳацыз дҳацын.

Лабра ҳахьыҟаз аказакцәагьы ҳацынхон. Тҟәарчалаа рыц-
хыраарала Аҟәаҟа ицоз амҩаа аанкыланы иҳаман. Амҩаду 

аганқәа руак-Тамшь-Цагьера, егьи аган акәзар, Цагьера 
апитомник аҭӡамц акәын, ари апитомник аҟны уаанӡа ма-
амын хкыс иҟоу зегьы рааӡозаарын. Очамчыра ақалақьгьы 
иазааигәан. Аха ҳара ҳаннеи амаамынааӡарҭа зынӡа иҭәацәын, 
иҟаз зегьы абна илалахьан.

Амҩаду аҩ-ганк рыҟны аҷаԥшьарақәа мҩаԥаҳгон. Арахь, 
аиҿахысрақәагьы цон, иахьабалаак хыргәӷәарҭаны иҟан. Ус 
иеилыргаз цәаҳәак аҟны ахырӷәӷәарҭа ҳәа акгьы ҳамаӡамызт.

Аӷа имаз аминаршәгақәа кырӡа ирацәан. Ахысра да-
налагалак аангылашьа имаӡамызт, ахысрақәа ақәаршҩы 
иаҩызан. Ӷәӷәала дҳалахысуан. Зны Оқан Кәыџба асааҭ кны 
иԥхьаӡазаарын: «Минуҭк ала 80 цыра аарышьҭит» ҳәа ибжьы 
ҳақәиргеит… Ааамҭацк ала ҩ-цырак ҳажәырҵоит уҳәар ҟалон.

Лассы-лассы аҳаирпланқәа хылеит ҳәа агәҽанҵарақәагьы 
ҳзыҟарҵон. Уи аҩыза адырра анҳаулак, иаразнак ҭыԥк 
ԥшааны ҳҽыҳахьчар акәын. Аҳаирпланқәа ҳазлареихсшаз ҳәа 
акгьы ҳамаӡамызт. Амала аибашьра цонаҵы аҳаирпланқәа 
иҳажәырҵоз абомбақәагьы ртәы сҵеит. 250, 500 насгьы 750 
килограмм иааиуаз ракәын. Зегьы иреицәаз аҵыхәтәантәи 
акәын. Уааигәара џьара икаҳар адгьыл ҵысра ҟалазша иуза-
аиуан.

Аҳаирпланқәа анаҳхаԥыруа ҽыԥхьакырҭак аҿы ҳианы 
ҳҿы ааҳартыр акәын. Ԥицунда ҳлымҳақәа ҳахьчарц азы абас 
шыҟаҵатәыз ҳдырҵахьан. Мамзар уааигәара џьара абомба 
тҟәацыр, улымҳақәа ҭнаҟьар алшон. Ешыра абри аҩыза захьыз 
ҩыџьа збахьан.

Ашьыжь аҷаԥшьарҭақәа рыҟны ҳнеины аказакцәа, мам-
заргьы аҭыԥантәи ҳаруаа ҳаԥсахуан. Урҭгьы уахынла иааины 
ҳанырыԥсахлак, Лабраҟа ҳхынҳәуан. Аха зны-зынла уахын-
лагьы, баша аамҭа мгакәа Кындыӷ аганахьала аҷаԥшьарақәа 
анымҩаԥаҳгозгьы ҟалон.

Аамҭала апитомник аҭӡамц, хыхьчарҭаны иаҳзыҟалеит. 
Мраҭашәаратәи аган ахаҳә иалху аҭӡамци аӡыканали, ҳазшаз 
иҳаҭәеишьазшәа иҟан. Аканал аҩныҵҟа ахырӷәӷәарҭақәа ҟаҳ­

ҵеит. Ахаҳәқәеи аҭәеи ҳхы иархәаны ҳахьиаша аҭыԥқәагьы 
ҳармазеит. Зегьы рҭыԥ еилкаан. Ҳшааиз еиԥш, доусы иҭыԥ 
дахылон. Ҳаӷагьы ҳара ҳаиԥшҵәҟьа агьы аган аҿы дтәан. 
Ҳааҟәымҵӡакәа аиҿахысра ҳаҿын.

Аиашазы, ашәарҭарагьы ыҟан, ҳагьшәон. Избанзар абра зе-
гьы рыла ҳара иаҳтәуп ҳәа ҳзықәгәыӷша, ишәарҭадараны ҭыԥк 
ҳамаӡамызт. Ахыхьчарҭа иагьа уацәыхарахаргьы аминар­
шәгақәеи агради уқәшәон, мамзаргьы аҳаирпланқәа ухьӡон.

Сшәаны сцәа сҭаӡыӡааны, сыԥсыԥҵәҟьа аивгара сзақәымшәо 
сҟалахьан иагьараан. Сарыӷьарахь -Агәхәуа Меҳмет, сары-
марахьгьы Ганџьесу Турҳан дыҟан. Урҭ срықәгәыӷуан, сгәы 
дрыӷәӷәон. Даргьы сара сеиԥш ишәозма исыздыруам, амала 
урҭгьы сара исықәгәыӷуазар ҟаларын. Амҩаду ала аӷа Аҟәаҟа 
дмышьҭыкәа, хымш аанкылара дҵас иҳаман, аха ҳара абар 
фымш раахыс икны иҳаман.

Аӷа иакәзар, – амҩаду давагьежьуа даван. Аҟәа иҟаз рыруаа 
цхыраарада инрыжьыр рҭахымызт.

Ҳадҵаҟаҵаҩы Лакәыт Зарандиа аидара мҩангага машы-
нала дааит. Артҟәацгақәа маҷымкәа илбааргеит. Насгьы 
аказакцәа рҟынтә артҟәацгақәа ирызҟазаз, даҽа ҩыџьа аруа-
агьы аашьҭыхны Тамшь шыҟаз, амҩааду иану ацҳа ԥыржәарц 
азы ицеит.

Иара убри ауыхаҵәҟьа ацҳа ԥыржәеит. Аха, рыцҳарас иҟалаз, 
ԥшьҩык аруаа рҟынтә, ҩыџьа шьҭахьҟа изыхнымҳәӡеит. 
Ацҳа ԥыржәеит, аха рыхгьы ақәырҵеит. Иаанкыланы иҳамаз 
амҩаду аура километраки бжаки аҟара ицон азы, есымша 
ахы инаркны аҵыхәанӡа ҳцаны ҳаалар акәын. Аиҿахысрақәа 
ирыхҟьаны ана-ара аӷацәа рыԥсыбаҩқәеи ибылны иҟаз арратә 
техникеи ҳбалон.

Адесант иалахәыз 300-ҩык ҳакәын. Иҭахаз рхыԥхьаӡара 
акәзар, 10-ҩык иреиҳамхаӡеит. Раԥхьатәи амшқәа ҳары­
ӷьарахьи ҳармарахьи ҳзеилыргомызт, иҳаздыруамызт. Очам-
чыра аӷа импыҵахаланы иҟан. Тҟәарчал акәзар, амацәаз 
иҭакын. Ажәак ала, арахьтәи аган аҭагылазааша даараӡа 

иуадаҩын. Ақыҭақәеи ақалақьи иахьабалаак абзарбзанқәеи 
аградқәеи рыла ирылахысуан.

Афымца лашара ыҟаӡамызт. Аҽрыцқьаразы асапынҵәҟьа 
узыԥшаауамызт. Агәабзиара аганахь ала ахәшәтәырҭақәа 
арыцҳара иҭагылан.

Аҩбатәи амш нахыс иҳарҭаз аконсервқәа ҳрылгахьан. 
Ачаҵәҟьа ҳамаӡамызт. Ԥхынран азы ааҳԥыхьашәаз 
ашәырқәа шаҳфоз ҳацақәа ԥхасҭахахьан. Аӡыржәтә цқьагы 
ҳзыԥшаауамызт азы, аӡбаара аҟынтә ираӡаны иаҳжәуан. 
Уи аамҭазы ҳҩызцәа аӷа иҭанкқәа руак рнапаҿы иааргеит. 
Уашьҭа танкгьы ҳаман. Иааганы аҭӡамц аԥхьа идыргылеит. 
Аха, хара имгакәа иԥхасҭахеит, иаҳзырныҟәаӡомызт. Иагьа 
ус иҟазаргьы, зны зынла аус аруны «ҳаргьы атанк ҳамоуп» 
ҳәа иҳаршәарц ҳаҿын. Уахык Бусик Блаббеи Даур Кәыҵниеи 
рыҽӡаны аҩны иҩдәылҵны ицеит. Очамчыраҟа ицаны аӷа 
иштаб иҩналазаап.

Ашарԥазы ҳтанк аџьаԥҳаны рыманы иааит. Даараӡа 
иџьаҳшьеит, кырӡагьы ҳаигәырӷьеит. Хәлаанӡа ҳазлацәажәоз 
убри акәын. Шәара адунеи аҿы иреиӷьӡоу ӷьычцәоуп ҳәа аҵәы 
рылаҳхуан...

Амҩаду Очамчыратәи аган аҟны аӷацәа аҽеидкылара 
ӷәӷәа ишаҿыз гәаҳҭон. Усгьы Очамчыра агарнизон ду ры-
ман. Инаахәлалак, ртанкқәа ҳзааигәаханы амца ҳажәырҵон. 
Насгьы уахынла иузырбоз ҳаланарԥшыгақәа рыла ҳахьыҟоу, 
шаҟаҩы ҳаҟоу, иаразнак иеилыркаауан.

Ҭҟәарчалаагьы абыжьбатәи амш ҳхәы ҳзаарҭиит. Амла 
ҳаганы ҳаҟан, избанзар иаҳфаша ҳәа акгьы ҳазнымхаӡакәа 
ҳаҟан. Ача, акәац жәны, уҳәа иаҳфашаз ҳахьыҟаз аҟынӡа иаар-
геит. Амашына ҳҭыԥ аҟынӡа ааира уадаҩын. Ари афатә схаан 
исфахьаз афатәқәа зегьы иреиӷьыз акәын.

Ҳара крышааҳфаз еиԥш, аӷагьы ҳажәлара иҽазикит. 
Рхыԥхьаӡара убри аҟара ирацәан, насгьы убри аҟара хыда 
иҳажәлон, раанкылара даараӡа иуадаҩын. Ҳхырӷәӷәарҭа 
маншәалан, ҳаԥхьагьы иӷәӷәаз ҭӡамцк гылан, насгьы дара 

раасҭагьы маҷк ҳҳаракны ҳаҟан азы раԥхьаӡа иаанаҳкылт. 
Ӷәгәалагьы ауаа рыцәҭахеит. Абас, хыда ажәылара зеиԥшрахоз 
ибзиаӡаны идҳарбеит.

8-тәи амш азы аӷа иминаршәгақәеи ибзарбзанқәеи ҿааихак 
рымаӡамызт. Иаапкызшәа иҳалахысуан. Уажәшьҭаҵәҟьа 
ишаҳзаанымкылоз еилкаан. Ртехника ӷәӷәагьы агәгәа ҳәа 
абжьы ааҩуан. Убраҟа ҳаанрыжьыр шырҭахымыз убаратәы 
иҟан. Арахь ҳара атанкқәа ҳазлареихсуаз анурсқәагьы уаанӡа 
ҳрылгахьан азы уаҳа излаанаҳкылаша ҳамаӡамызт. Амҩа аган 
аҟны хыбрак ыҟан, ҳџьаԥхҳани изымеиҭаҵуаз ҳтанки убри 
ашьҭахьҵәҟьа игылан, ҳҩызцәа ракәзар ахыб акәша-мыкәша 
иҟаз аҵлақәа рыла рҽыԥхьаркуан.

Абзарбзан ала уахь ирылахысуа иалагеит. Аҵла иаа-
хаз абзабзан ахы иамҟьақәаз, Ацуыәба Ҳаџьарати (Ердинч) 
Ашамба Османи ираахеит. Урҭ хәын, аха Грозныинтәи даа-
ны иҳацеибашьуаз Миша дҭахагәышьеит. Дҟәыбаса дыҟан, 
иԥсыбаҩ иаҳзалымгеит.

Амца иҳажәырҵаз ҩынтә иеиҳахеит, рыбжьқәа ракәзар 
ҳҿаԥхьаҵәҟьа игон. Ҳара ҳхыԥхьаӡара акәзар 50 ҩык 
иреиҳамызт.

Иаразнак ҳахәцәа алаҳгар акәын. Ҳаџьараҭ ишьапы 
дзықәгыломызт, Османгьы дныҟәаратәы дыҟаӡамызт. Уи 
аамҭазы ҳашьеиҳабы Шьеидуан џьара ибаны игәалашәазар 
акәхап, дыҩуа дцаны гәаргәалеик ааиган, Ҭурҳан дааицырхы-
рааны 4-ҩык ахәцәа убри ала иалганы, Тҟәарчал ахәшәтәырҭахь 
идәықәиҵеит. Урҭ ахәшәтәырҭахь иахьдәықәиҵаз даараӡа 
ибзианы иҟаиҵеит, иаҳзымышьҭкәа иаанхазҭгьы, иҟалашаз 
здыруадаз …

Аҵыхәтәан, аӷа дааит. Раԥхьатәи ааха изеиҭамҵуа игылаз 
ҳтанк иақәшәеит. Аха иҭаз ҩыџьа ҳҩызцәа аҭыҵра иахьӡеит. 
Аӷа иҭанкқәа рхыԥхьаӡараҵәҟьа ҳара ҳхыԥхьаӡара аасҭа 
иеиҳазшәа иҟан. Ҳамҭакы атанкқәеи ҳареи ҳаишьҭашәарыцеит.

Ашьҭахь иҟалаз, уажәы сацәыԥхашьаны «ҳхьаҵит» ҳәа 
ахысҳәаар сҭахуп. Аха, аиаша ҳҳәозар, ҳабнамлар амуит. Иа-

разнак амҩа рнапаҿаы ианаарга, ҳаргьы амшын аганахьала 
ҳнаскьеит, нас, аӡәаӡәала амҩа ҳахысны ашьхақәа рган ҳҽаҳҭеит. 
Ашьхақәа рганахь ҳандәықәла, азныказы иҳазгәамҭеит аха, 
анаҩс игәаҳҭеит аминақәа ахьыҵаз ҳшылагылаз.

15 сантиметра раҟара иҩышьҭыхны адаҷ ала еицрыхәхәа 
еидҿаҳәалаз аминақәа иҟаԥшьыхәхәараӡа аконцерв аҭрақәа 
реиԥш иубарҭан. Ҳразҟы иакны ҳаиқәзырхазгьы убри акәхеит. 
Ус ҳшыҟаз, ҳааигәара иҟаз акәара гәаҳҭеит. Уи ҳалҭаланы 
ҳамҩа инацаҳҵон еиԥш, Имдаҭи Ерҳани ҳааигәара ишыҟамыз 
ҳбеит.

Аԥхьа Бесик Блаббеи, Кәыџьба Џьезмии, сареи ҳнеиуан. 
Егьырҭгьы шьҭахьла иааиуан. Лабра ҳаназааигәаха, абетон 
иалхыз ахырӷәӷәарҭақәа рышьҭахь гәыԥҩык аруаа гылан. 
Арҭ ҳара ҳтәқәа ракәымзар ҟалап ҳәа ҳхәыцуан. Даараӡа ҳгәы 
каҳаны ҳаҟан азы, зехьынџьаратә аӷа дҳажәлозшәа ҳгәы иабон. 
Бесики Џьезмии иҟалалакгьы ҟалааит ҳәа, рымҩа ианацырҵа 
саргьы срышьҭалеит.

Бесик ажәытә пулемиотк кны ҳаԥхьа дгылан. Аидара 
даҵысхырц азы ипулемиот ааимыхны совтамат исыркит. 
Бесик агәыԥ дырзааигәаханы рацәажәара далагеит. Шәы­
зусҭцәада ҳәа ԥсышәала, урысшәала, қырҭшәала наҟ-ааҟ 
аизҵаара иаҿын. Агәыԥ раԥхьа игылаз аруаҩы ишәақь Бесик 
инаиқәкны, «уаԥсуома?» ҳәа дҵаахт. Бесикгьы иҟалалаакгьы 
иҳәан маҷкгьы даагәамҵны, «саԥсуоуп!» ҳәа аҭак ҟаиҵеит.

Усҟан ашәақь иқәикыз ахы длахан: «шәабанхеи уара шаҟа 
сааҭ раахыс ҳашәзыԥшузуеи» аниҳәа, ҳаргьы «оф гәышьа!» 
ҳәа ҳаԥсы ааиваҳгеит. Тҟәарчалынтәи иааны иҳашьҭазаарын. 
Маҷк ҳанеицәажәа ашьҭахь «амла шәакуама?» ҳәа иҳазҵааит. 
Уи иазҵаатәызма… Ҳшынкаҳара ҳаҟан. Арахь, даргьы шьтәак 
ршьын, ажәра иаҿызаарын. Уаҳа ҳзымԥшкәа ҳҟамақәа налшь-
ны иааҭаҳго мацара, 10 минуҭк рыҩныҵҟала акәац зегьы ыф-
аны ҳаалгеит.

Ганкахьала, ҳаԥсы ахьеиқәхаз ҳаигәырӷьон, аха даҽа ган-
кахьалагьы, ҳахьыбналаз азы ҳаԥхашьаны ҳаԥсуан. Ҳаны­

бналоз аҽеидкылараҵәҟьа ҳалымшаӡеит азы ӷәӷәала 
ихьымӡӷшьаны ҳаҟан. Абри азҵаара кыр аамҭа ҳабжьарагьы 
ҳзамхамцәажәаӡеит. Бесик ҳаԥхьа днагылан, Лабра ҳахьынхоз 
аҩныҟа ҳааит. Уаҟа иаҳзыԥшыз ҳҩызцәа ҳбара даараӡа 
еигәырӷьеит. Аха ҳара ҳазгәырӷьомызт. Избанзар Ерҳани 
Имдаҭи рхабар ыҟаӡамызт, аха иагьа ус иҟазаргьы, иҭахазар 
ҟалап ҳәагьы ахәыцра ҳҭахымызт. Анцәа иџьшьаны ашьыжь 
рҩыџьагьы ааины ҳахьышьҭаз иааҳхагылаеит.

Имдаҭ усҟан ауп иахьагьы заӡбахә ҳамоу иажәа аниҳәа, «ҳаи 
сара абри, Аԥсны хәыҷуп ҳәа зҳәаз ауаҩы иан….» иҳәан, ахаан 
дыцәҳауа шаҳмаҳацгьы убас длыцәҳаит аха….

Лабра ҳаангылеит. Уи аамҭазы лассы-лассы аҳаирпланқәа 
рыла иҳажәлон. Ҳакәша-мыкәша абомбақәа анкарыжьуаз 
ҟалон. Аҵыхәтәан, ҳадҵаҟаҵара аҟынтә шәҭыԥ еилыркааит, 
иаарласны ишәыԥсах рҳәан, Лабра ааныжьны Џьони, Ҭенгои, 
Бесики ҳаԥхьа инаргыланы Кәтол ақыҭахь амҩа ҳақәлеит.

Кәтол иҭацәыз ҩнык ҳаҩналеит. Ашҭаҿы аҵеиџьгьы аман. 
Уаҳа ианамуы, ма аӡыцқьа ажәра ҳалшон. Араҟа ахырӷәӷәарҭахь 
ҳамцакәа аҷаԥшьара мацара мҩаԥаҳгон. Уажәшьҭа иҳахьчаша 
амҩадугьы ыҟаӡамызт, аӷа изныжьны ҳанца нахыс… Адҵа 
ҿыцк ҳзааиаанӡа ҳәа ҳаԥшын.

Ҳгәыԥ иалаз Очамчыраа рыҷкәынцәа Одик Џьынџьал, Ми-
зан Доӷәузиа, Ҭенго Какәбаа, Џьон Дочиа, Бесик Блабба, насгьы 
Даур Кәыҵниа, есымша ажәабжь ҿыцқәа ҳзааргалон. Уаҳа аи-
мадарагьы ҳамаӡамызт. Шаҟа мшы ҳаҟаз, машьына бжьыкгьы 
ҳмаҳаит. Ус ҳшааиуаз еиҭа амлакра ҳазцәырҵуа ҳалагеит. Аха 
ҳааԥшыр акәын, уаҳа иҟаҳҵоз…

З ы н ӡ а  и ҟ а м л а ӡ е и т  а б р и  и ҟ а с ҵ а з …

Ҳавара игылаз аҩны аҟны зықәрабжарахь инеихьаз ԥҳәыск, 
ҩыџьа лԥацәа хәыҷқәеи лареи еицынхон. Лхаҵа аибашьраҿы 
дҭахазаап. Лхәыҷқәа руаӡәк 4-5, агьи 8-10 шықәса ирҭагылан. 

Аҩны аԥхьа ҳаҵла дук гылан. Иҿаз аҳақәа ҟаланы, ипашәӡа 
иблахкыганы иҟан. Ҭурҳан иқәҿысҭын, «ведрак аашьҭыхны 
уааи, аҳа ҿаҳхроуп» сҳәеит. Ашҭа ҳанҭала, ахәыҷқәагьы ааи-
ны иааҳавагылеит. Азин анаҳҭахха, иреиҳабшәа иҟаз ахәыҷы 
уаҩнагак иеиԥшҵәҟьа «ҳәара аҭахума, иахьынӡашәҭахәу 
иҿышәх, ҳалалс ишәоуааит!» иҳәеит. Уи аламҭалазы иа-
артны иҟаз ашә аҟынтә аҩны аҩныҵҟа убарҭан. Ан, абысҭа 
аура дшаҿыз гәасҭеит. Иаразнак, уажәы иҟасымҵандаз ҳәа 
сзыхьхәны сыҟоу ҩысҭаарак схы иааҭашәан, абысҭа ыҟазар 
хымԥада ашә, аҟәыд, асыӡбалгьы ыҟазар акәхап, ус анакәха, 
иҟаҳҵалакгьы агьама ҳбароуп, аасгәахәит.

Ҭурҳан д-Ҟабардан, аԥсшәа издырӡомызт. Иара иахь снаҳәны 
«аҵла уанхалалак сара ԥсышәа мацарала суацәажәалоит, 
уаргьы иауасҳәалак зегьы «аиеи» ҳәа аҭак сыҭала» сҳәеит. 
Ҭурҳан иҟаиҵарыз, дсықәшаҳаҭхеит. Избанзар сагьиеиҳабын, 
идҵаҟаҵаҩгьы сара сакәын. Ҳара аҳа ҿыхны аведра анҳарҭәуаз, 
ахәыҷқәагьы аҳа иамҵатәаны иҳахәаԥшуан. Уи аамҭазы сар-
гьы сзызхәыцыз аҩсҭаара анагӡара сналагеит.

«Офф бе Ҭурҳан! Ҩымз дуӡӡа ҵуеит уаҩҵас кырҳам­
феижьҭеи, шьҭа зынӡагьы ҳархашҭзар акәхап. Ас ҳазлацо ала 
амла ҳаԥсышт» ҳәа, иацәажәара сналагеит. Иаргьы ишиасҳәаз 
еиԥш, креиликаауазшәа иаасҳәалаак «аиеи, аиеи» ҳәа 
дшақәшаҳаҭыз ааирԥшуан… Ахәыҷқәа иреиҳабыз иаразнак 
дҩаҵҟьан иан лахь днеины ак леиҳәақәеит. Саргьы «умшәан 
Ҭурҳан, ҳажәа аҭыԥаҿы инеит, маҷк уааԥшы», сҳәеит. Аҳа 
ҳалбааны ашҭа аҭыҵрахь ҳанеиха, аԥшәма ԥҳәыс: «арахь 
шәааироуп» ҳәа ҳақәҿылҭит. Ҳаргьы мап-чап ҳҳәазаргьы 
лыбжьы ҳақәырыӷәӷәаны: «џьаргьы шәызцом, шәааи арахь!» 
анылҳәа, ашьшьыҳәа ҳаагьежьын аҩны ҳааҩналеит.

Аха аишәа ҳанахатәа иҟасҵаз иаразнак сахьхәит. Из-
банзар аишәа абысҭеи ахши рыда уаҳа акагьы ықәӡамызт. 
Аԥҳәыс рыцҳа иаалымаз ахәыҷы иааганы ҳаԥхьа ишықәылҵаз 
убарҭан: «иҟаҳҵаз аҽадара убама Ҭурҳан? Излазбо ала, абарҭ 
ахәыҷқәа рхәоуп ҳаԥхьа иқәу», сҳәеит. Аха Ҭурҳан ихараз, 



62 63

уи акымзарак изеилымкаакәа, сара иасҳәаз ауп иҟаиҵаз… 
Ҳахьынхоз аҩныҟа ҳаныхынҳәы ҳҩызцәагьы аҳала иаҳчахит…

Кәтол ақыҭаҿы аԥсуа шәаҳәаҩы, акомпозитор Оҭар Фер-
збагьы даҳдырит. Даарагьы бзиа даҳбеит. Иҩны уи ақыҭаҿы 
иахьыҟаз амшала лассы-лассы даҳзааиуан, иахьынӡаилшозгьы 
дҳацхраауан. Зны-зынла аконцертгьы ҳзыҟаиҵалон. Иашәақәа 
ҳгәаԥханы ҿырҳәала аҳәарагьы ҳалагахьан. Усгьы Ходики 
Мизани музыкада ҳаанрыжьуамызт. Урҭ ианырҳәоз ҳаргьы 
ирыцаҳҳәон.

Р ы х х ь а н д а з  у р ҭ …

Аибашьра мрагыларатәи аганахь кырӡа иӷәӷәаны ирхыр-
гон, иахьагьы убасҵәҟьа акәын ишыҟаз. Оҭар данҳацәажәоз, 
Кәтол ақыҭа мацара 120-ҩык аҿар шҭахаз еилаҳкааит. Оҭар 
иҭахаз рзы «Кәтолаа рыҷкәынцәа» ҳәа ашәагьы рзаԥиҵахьан. 
Ус ажәала аҳәара мариоуп, аха шәаазхәыци, 120-ҩык аҿар 
рҭахара иаанаго, шаҟа ицәыӡ дуӡӡоу, шаҟа итрагедиоу… 
Қыҭак рԥеиԥши рӷәыӷрақәеи ықәӡаа ицеит уҳәаратәы иҟан. 
Егьырҭ ақыҭақәагьы рҭагылазаашьа абас акәын ишыҟаз. 
Ҩнаҭацыԥхьаӡа уахьнеилаак иҭахаз инышәынҭрак аауԥылон. 
Ашьха иаԥныз ақыҭақәа рақәзар, адунеи иалхәданы иҟазшәа, 
цхырааракгьы рмоуа иҟан. Аха иагьа убас иҟазаргьы, 
ақыҭауаа раԥхьа инаргыланы, аҭыԥантәи ауааԥсыра еид-
гыланы, ауадаҩрақәагьы чҳаны, ҳадгьылқәа аӷа ишьапы 
ықәиргыларатәы азин ирымҭеит.

Маҷк ҳманшәалахазаргьы аамҭа уадаҩын ҳара ҳзы. Афатә 
ҳамаӡамызт, аӡырԥха, асапын, ахаԥыцрыцқьага, аԥаҵасага 
уҳәа арҭ зегьы ҳхашҭхьан. Аҭаҭынгьы цырак ҳзаанымхаӡакәа 
инҵәахьан. Очамчыра ақалақь усгьы аӷа инапаҵҟа иҟан. Аӷа 
Тҟәарчалгьы дажәлахьан, аха инапаҿы изаамгеит. Аҵыхәтәан, 
Тҟәарчалҟа ацара иақәаҳкит. Зегьдарароуп иқьалақьын, 
ҭаҭынк ахьырҭишагьы ҟалап ҳәа ҳгәыӷуан. Ҳҽааидаҳкылан 
амҩа ҳақәлеит. Ҳанцоз, Ҷлоу ҳалсуан. Ҷлоу ашкол аҟны агар-

низон ыҟан. Уаҟа Мераб Қьишьмариеи Заза Занҭариеи ҳареи 
ҳаибадырит. Мераб, Заза, насгьы Хәыхәыт Бганба, Ами-
ран Берзениа, Адгәыр Ҳаразиа уҳәа… ԥыҭҩык ар рԥызацәа 
рыӡбахә лассы-лассы иҳаҳалон. Аибашьра ишалагаз еиԥш, 
абџьар иаҵалаз ираԥхьагылацәаз иреиуан.

Сааҭк аҟара ҳаԥсы шьаны, ҳҿынаҳон еиԥш, машьы-
нак ааҳадгылеит. Заза Занҭариа иакәын иныҟәызцоз. 
«Шәахьцо шәызгап» иҳәеит, аха ҳрацәаҩын, ҩынтә ацара 
аара иқәымшәааит ҳҳәан, мап ҳкит. Ус ҳашныҟәоз 500 метра 
раҟара ҳаԥхьаҟа ахысбыжьқәа ҳаҳаит. Ҳаҩны ҳнеизар Заза 
имашына ҟәыбаса игылан, минҭқәак раԥхьа иҳадгылаз ауаҩы 
икылатәаны изыԥшуазаарын.

Даараӡа иџьаҳшьеит. Ари аҩыза шԥаҟаларыз? Аҭыԥ абри 
аҟара ибзиаӡаны издыруаз ар рԥызасгьы иҟаз аӡәы, абас 
изкылатәаны дышԥаршьуаз? Ҳара уа ҳшыҟаз адырра зауз Ме-
раб Қьишьмариагьы гәыԥҩык аруаа ицны дааит. Иаразнак 
«џьара шәымцан, ҳакәша-мыкәша ашәарҭадара шәахылаԥш» 
ҳәа адҵа ҳаиҭеит. Ҳҭыԥқәа аанкыланы ҩ-сааҭк раҟара 
ҳҷаԥшьеит. Нас азин анҳарҭа, ҳамҩа иацаҳҵеит.

Тҟәарчал ҳазааигәахон. Ҭхьынеи Арасаӡыхьи ҳанаарывс, 
ақалақь ҳбарҭахеит. Арасаӡыхь ҳанавсуаз, ақыҭа ахьыҟаз 
ибзиаӡаны игәныскылеит. Избанзар ари ақыҭаҿы Бганаа шын-
хоз сарҳәахьан. Саб абраҟа сасра дахьыҟаз азы дааҟәымҵӡакәа 
аӡбахә ҳзеиҭеиҳәон. Тҟәарчал ҳаналала ақалақь агәахьы ҳцеит.

Раԥхьатәи амшқәа ихәыз Иусуф, Омер, Ҳаџьараҭ, Осман 
уҳәа, зегьы абра иҟан. Маҷк ҳаԥсы анааҳшьа даргьы ҳаԥшааит. 
Нас, ақалақь ҳналалан аныҟәара ҳалагеит. В.Шьынқәба 
ҳәа «домправ» ҳәа ззырҳәоз аӡәы дааҳадгыланы анхарҭа 
шҳамамыз анеиликаа, «шәсышьҭаланы шәааи!» иҳәан, ҳаргьы 
ҳнаишьҭалеит.

Анхарҭақәа рыбжьара игылаз хәыҷбаҳчак ҳирбеит. Уашьҭа 
ҩбаны иеихагылаз хыбрак аҿы аиарҭа ахыза, аҟәардә, аишәа… 
зегьы ҳаман. Ииашоуп маҷк ихәыҷқәан ҳара ҳзы, аха акәзааит, 
ахыб уаанӡатәи ҳхыбрақәа иреиӷьымзи?...

Ҳгәылара инхоз ауааԥсыра есымша рҽеиҭныԥсахланы 
ахәы ҳзаарго иалагеит. Афымца лашара аныҟамла, ашылагьы 
аԥшаара даараӡа иуадаҩын. Аџьықәреиқәа цәгьаԥсышьала 
еилаҟәаҟәзаны абысҭа алырхуан. Ианаҳфоз ҳхаԥыцқәа рыла-
гьы даҽазнык иаҳлагар акәын. Ачашылеи, ахәшеи, ашьақари 
аныҟамла, афатәқәа агьамагьы роуӡомызт. Убри аҟнытә 
еиҳарак ачаԥақәаи аеҵәареи ракәын иаҳфалоз, усгьы афатә 
еилаҳхыртә ҳаҟамызт.

Ушьҭа ма амла ҳакӡомызт. Ианаамҭаз ак шаҳфоз аҟара 
агәыӷра ҳаман. Иаанхазгьы шьыжьхьазы иаҳҵәахуан. Ашьақар 
ахаҭыпангьы ацха ныҟәаҳгон. Аха сара ацха сԥырхаган азы 
агьамаҵәҟьа сзыбомызт.

Уи аамҭазы агарнизон аҟны мышкы ахьтә хынтә афатә 
шыҟоу анеилаҳкаа, уахь ҳаихеит. Уи нахыс акрыфара азҵаа­
рагьы шьаҭанкыла иӡбан.

Мышкы Қьацәба Озгиур, Аҭрышба Муҳаррем, Агәхәуа 
Меҳмет ҩнык ахь ааԥхьара рырҭеит. Саргьы иансарҳәа, ҳаиц­
ны ҳнеит. Ҳахьнеиз ацхагьы ҳамҵарҵеит. Ипашәӡа иахь­
сыхәаԥшуаз исзымычҳакәа маҷк аҟара саргьы исфеит. Ҳаи, 
исымфандаз! Дук мырҵыкәа сыԥсы маҷхо салагеит. Азин рым-
хны ҳашгылаз еиԥш сҩызцәа ахәшәтәырҭахь снаргар акәхеит. 
Сыца дрыцқьеит, уи аухагьы соурмышьҭит. Ауаа амлакра 
ианагоз аамҭазы сара ацха сакны ахәшәтәырҭаҿы сышьҭан. 
Абри аҟара схы ԥхасшьо ахаан сҟамлаӡацызт. Ашьыжь шаанӡа 
сҩагылан, аӡәгьы симбаӡакәа ахәшәтәырҭа ааныжьны сҩызцәа 
ахьынхоз сцеит.

Тҟәарчалаа рыҷкәынцәа есымша иаҳҭаауан. Оҭар Ферызба, 
Марина Џьынџьалыԥҳа, Сиена Субилиани, Анжела Қәучбериа, 
Аида Чачхалиа, Ирма Ҵылкиа, Руслан Қьишмариа, еиҳарак 
иаҳзааиуаз ракәын. Руслан аибашьра ашьҭахь Гал араион да-

хадыргылеит. Аида лакәзар иахьа Тҟәарчал араион дахагыло-
уп. Ирма Ҵылкьиагьы Жәлар Реизараҿы аиҳабы Ицхырааҩыс 
аус луеит.

Ҳгәылацәа зны-зынла ирԥыхьашәар сапынк ҳарҭон. Ҳаргьы 
ҳаҩуа ҳцаны акәара аҟны ҳҽаҳкәабон. Ҳазхарагьы ахәыҷқәа 
реиԥш ҳахәмарлон. Знык аӡы агранат нҭаршәны аԥсыӡ 
ҳкырцгьы иақәаҳкит, аха иамуит. Аԥсыӡ шаҳзымкыз еиԥш, 
ҳагранатгьы баша инаҳхит. Ҳлеишәа анҳацәкәадахаз аамҭа 
акәын убри анҳамхаҟаҵазгьы.... Реиҳабы уара уакәӡамзи азин 
зруҭеи, шәҳәаргьы азин шәымоуп, аха ирыдызгалазгьы сара 
сакәын…

Хыухәыт Бганба Тҟәарчалтәи ҳадҵаҟаҵаҩцәа дреиуан. 
Сашьаду Хәыхәыт сареи Гәдоуҭа ҳаибадырхьан. Иааигәара 
саннеи иџьеишьеит, дагьеигәырӷьеит. Амиран Берзениагьы 
дицын. Рҩыџьагьы Арӡынба Иусԥҟала акапитан ичын роухьа-
ан. Иҭаацәа сразҵааит, «сани, Џьулиеттеи, Елеанореи, Ада-
мыри Арасаӡыхь иҟоуп» иҳәеит. Џьулиетта, 1990 ашыкәс азы 
лашьаду Вилини Адаԥазар иҳазнеихьан. Џьулиетта лбара сан-
цоз Ерҳангьы дсыцын. Ақыҭа ҳаналала ргәашәқәа рҿы Бганба 
ҳәа иахьаныз сылаԥш иҵашәеит. Аԥсны Бзыԥ ашьҭахь даҽа 
қыҭак сыман аҵыхәтәаны…

Хәыхәытраа рыҩны ҳнеит. Џьулиетта ашҭа дықәгылан. Лара 
лахь сҿынанысха, «сара сааит» ҳәа сыбжьы лықәсыргеит. Аха 
Џьулиетта афымца лысызшәа дгылан. Зынӡа сылгәалашәомызт, 
исҳәаҵәҟьозгьы лаҳауамызт… иҟалаз нас ауп ианеилаҳкаа, 
ҳара абас ашҭа ҳанҭала аибашьраҿы иҟаз лашьцәа ак ры-
хьыз џьылшьан, деилаԥсазаап. Нас лхы аҭыԥаҿы ианааи, сара 
сылгәырҩо далагеит. Лнапқәа лӡарақәа инарықәкны: «Абра 
иууысузеи уара? Уҩныҟа, уан лышҟа, Адаԥазарҟа ухнымҳәуа!» 
ҳәа дсыҵаҳҳәо далагеит.

Абар араҟагьы иахьалагаз, сҳәан, ари сгәы ԥнажәеит. Уи 
аламҭалазы лан Аџьынџьалԥҳа ҳааигәара дааит. Даагәыд­
кыланы сызусҭаз ласҳәеит. 1975 шықәсазы саб данаазгьы абри 
ашҭаҿы аԥшәмара изызухьаз лара лакәын. Иаалыгны, зҭыԥ 

иамкуаз ԥҳәыс гәыҭбаак, гәыразык лакәын. Иаразнак аишәа 
архиарахьы дыҩт, аха ҳара аамҭа ҳамаӡамызт, избанзар ҳамҩа 
харан. Иҵегьы сшаауа раҳәаны ҳаиԥырҵит.

Алеишәа ҳмыркәадарц азы графикк ҟаҵаны, убри ина­
қәыршәаны иахьахәҭаз аҭыԥқәа рыҟны 24 сааҭ аҷаԥшьа­
рақәа мҩаԥаҳгон. Убри аҟнытә ианысзыманшәалаз мшык 
алхны Арасаӡыхьҟа сцеит. Уажәы схала сыҟан. Џьулиетта 
еиҭа ухынҳәы Ҭырқәтәылаҟа ҳәа дналагеит. Саҳәшьа еиҳабы 
лакәын, хымԥада, дагьсылабжьаргьы ҟалон. Аха саргьы 
аҵыхәтәаны сгәы ааԥжәаӡан, «иаазарха уашьҭа, иҟалозар иеи-
хакы!» ҳәа слықәыҳәҳәеит:

«Уажәы арахь бысзыӡырҩы, џьаргьы сцаӡом абри бхы 
иҭаҵа» ҳәагьы ацысҵеит. «Акы – амла сакуеит, ҩбагьы – 
сҽыскәабароуп.»

Сымаҭәакәа икәыжәкәыжәӡа иҟан, саргьы сыфҩы гон. 
«Маҷк уааԥшы» лҳәан аҩныҟа дыҩналт. 10 минутк анҵы «уааи 
арахь» лҳәан, сызҿылҭит. «Абра уҽыкәаба» лҳәан аҽыкәабар­
ҭа слырбеит. Аӡырԥха мазеин. Исызхаҵомызт аха асапын 
шкәакәагьы ыҟан. Аӡы ансықәысҭәа ипашәӡа ацәырбага 
саԥхьа иқәын. Ицқьашәқьаӡа амаҭәақәагьы сзыԥшын… Џьу-
лиетта лсиурприз ари ала инҵәозма? Уажәы акрыфарҭахь 
сналыԥхьеит, ганкахьалагьы «умаҭәақәа ара иныжь, ҽазнык 
уааиаанӡа рҭыԥ иқәысҵап» лҳәон. Акрыфарҭа саныҩнашыла 
абысҭа, ашә, асыӡбал, аҟәыдыршьшьы, акәтыжь… Зегьы 
аишәа иқәын. Абарҭ ианба лырмазеи, ҳәа саазхәыцит, нас 
Џьынџьалыԥҳа дышлыԥҳаз аасгәалашәеит. Аишәа зегьы цыр-
цыруа ирыцқьаны сахыҵит. Саныхынҳә, сыԥхашьаны сҩызцәа 
акгьы сызрамҳәеит.

Уи ашьҭахьгьы ҩынтә раҟара Џьулиетта лахь сцеит. Аха 
сҩызцәа акгьы расҳәомызт. Мышкы ақалақь сшалаз Хәыхәыт 
дсықәшәеит. «Узҿу закәузеи уара?» ҳәа даасзыҵҟьеит. 
«Сызҿузеи?» анысҳәа, «аҩныҟа умцаӡои?» ҳәа еиҭа дсыҵаҳә­
ҳәеит. Саргьы «сцозар саҳәшьа ду лахь сцоит, иҟалеи?» 
анысҳәа, дзызгәамҵызгьы еилыскааит. «Ибзиоуп уца… умцан 

ҳәа ӡәыр иуеиҳәома? Аха уи аамҭазы уҩызцәа абаҟоу?» аниҳәа, 
сааԥышәрыччан «урҭгьы ашәыр рфалааит» хәа аасамхаҳәеит. 
Ицыз Амирангьы иаргьы бааԥсыла ргәы ԥнажәеит абри ажәа. 
Амиран сара сахь дааҳәын «абри иҟауҵаз даараӡа иԥхашьароуп, 
насгьы Бганаа рыжәлазгьы ихьымӡӷуп. Даҽазнык абри аҩыза 
ҟаҵаны уашьцәа Бганаа раҳаҭыр лаумырҟәын!» ҳәа сеиҳәеит. 
Даараӡа диашан. Исҭахымкәа иакәым самхаҟаҵахьан. Абар, 
еиҭа сызырԥхашьоз даҽа уск… Аибашьраҿы сыԥсы зна-
пы ианысҵоз сҩызцәа амц расҳәон, ачарҳәара рзызуан… 
Хәыхәыти Амирани «уаҵәы шьыбжьышьҭахь шәҽеидкыланы 
шәыҟаз, ҳааины шәаҳгоит» рҳәеит. Адырҩаҽны тракторла 
иааин, зегьы ҳлақәдыртәан, ҳашиашаз Арасаӡыхьҟа ҳцеит. 
Ҳахьнеиз Хәыхәыт иашьа ҩ-џьмак шьны, ҳаишәагьы рхиа-
ны даҳзыԥшын. Хәыхәыт слымҳа дааҭахәыҭхәыҭын, «сыҩны 
умҳәози, аханатә абас ҟаумҵоз!» иҳәеит. Аиашазы, Хәыхәытгьы 
Амирангьы уи аҽны аҿырԥшы бзиа сдырбеит, ӷәӷәалагьы исы-
лабжьеит. Аишәа ҳанахатәаз дарбану сгәалашәом аха, сҩызцәа 
руаӡәк «уара зны-зынла улхәыҵашьшьы уцалон, абрахь уаау-
азма?» ҳәа ааиҿыҵҟьеит. Алԥер ари аҩыза ажәа иаҳауазма? 
Зынӡа исмаҳазшәа ааҟасҵеит.

Ҳаџьараҭи, Османи, Иусуфи хәын. Олџьаи иакәзар, ӷәӷәала 
аԥскра чымазара иман. Тҟәарчал ацәаакыра ахьыҳаракыз азы 
зынӡа иԥсыԥ изеивымго, иԥштәгьы дҟәашшӡа дҟалахьан. Арҭ 
рыԥшьҩык иаарласны Гәдоуҭаҟа идәықәаҳҵар акәын. Аха 
ишԥа? Аицәажәарақәа ирыбзоураны зны-зынла авертолиотқәа 
Гәдоуҭаҟа ицаны иаауан. Ахәцәеи, ахәсеи ахәыҷқәеи абас ала 
уахь иргалон. Ԥхынҷкәын мза 14 рызгьы абас ауаа алызгоз 
ҳвертолиот иеихсны 86-ҩык ауаа цәгьаԥсышьа рырҭахьан.

ООН ахаҭарнаки ҳаӷацәа рынаԥшыҩгьы дызлахәыз 
гәыԥҩык рхылаԥшрала авертолиотқәа ацара-аара иаҿын. Иара 
урҭ рныҟәара ҳара ҳзы кырӡагьы аҵанакуан. Иеиԥымҟьарц 
азгьы ҳахӡыӡаауан. Астадион аҟны иҟаз аштаб аҟны ҳнеины 
ԥшьҩык рзы аҭыԥ ҳанаҳәа, урҭгьы уашьҭан иҳашьҭуеит ҳәа 
ажәа ҳарҭеит.



68 69

С ы ԥ с а д г ь ы л  џ ь а н а ҭ , 
и г ә б ы л ҩ у  а у а а ж ә л а р

Ҳаамҭа бзианы иаҳхаҳгон. Есымша шьоукы ҳҭаауан. Нас­
гьы рнапқәа ҭәны иаҳзаауан. Анжела Қәчбериеи, Ирма 
Ҵылкьиеи, Аида Чачхалиеи, мышкы иааин, «абарҭ амшқәа 
џьара шәмыӡын, шәаҳҭаххоит» ҳәа ҳарҳәеит. Ҳара иҳазкны 
акультуратә хан аҟны хәылԥазык еиҿыркаауазаарын, уи 
акәын гәырҩас ирымаз. Шәааироуп анырҳәа, ҳаргьы азал ашҟа 
ҳнеит. Ҳнеит, аха иаҳбаз ҳаршанхеит, Тҟәарчалаа зегьы абра 
иҟоуп уҳәаратәы иҟан. Азал пеипеиуа иҭәын. Асцена аҟынгьы 
аҟәардәқәа ықәгылан. Ианысыԥхьаӡа ҳара ҳхыԥхьаӡара аҟара 
шыҟаз еилыскааит. Аибашьра ҳалагылан, ауаа иагьа гәаҟра 
рымазаргьы, абри аҩыза аиԥылара ҳзыҟарҵон. Ҳаԥсазма абри 
аҩыза абзиабара, аҳаҭырқәҵара? Ҳазусҭцәадаз ҳара? Еибашьу-
аз рыбжьара напык азна ҳакәын иҟаз… Уи аҽны инармыцхәны 
ҳаҭыр ҳақәырҵеит. Асценахь ҳанаарыԥхьа иҟаз анапеинҟьара 
кыр аамҭа аангылашьа амаӡамызт. Ирма, Анџьела, Аида асце-
нахь ҳааԥхьаны аӡәаӡәала ҳаӡбахәқәа еиҭарҳәон.

Ҳгәыԥ зегьы ҳбызшәа хәыҷы-мыҷқәак рдыруан, аха ари 
аҩыза ауааԥсыра раԥхьа ҳақәгылартә ҳаҟаӡамызт. Тҟәарчалтәи 
аҿар рыԥрограмма иацырҵон, ҳаргьы абжьарақәа рҿы ами-
крофон ааганы ажәа ҳарҭон. Ахәылԥаз анхыркәшаха, азал 
ҳандәылҵуаз ауаа наҟ-ааҟ игыланы ҳгәыдыркылон. Уи ашьҭахь 
ҳахьынхоз иаҳҭаауаз зынӡа ирацәаҩхеит. Зегьы ҳардыруа 
ҳҟалахьан. Аибашьра ӷәӷәа шцозгьы, убри аҩыза аамҭа 
хьанҭа ҳашҭагылазгьы, ҳаԥсадгьыл ҳџьанаҭ ауаа гәыбылҩцәа 
рнапқәа ҳакәыршаны, ргәы ҳадыркылон. Еиҭа аразҟы сымоуп 
сҳәаратәы сыҟан.

Ҳаамҭа бзианы иаҳхаҳгон, аха агәырҩа ҳаман, ауааԥсыра 
уадаҩс ҳроуашәа ҳгәы иабон. Рхаҭақәа крымф-крымжә, ҳара 
краҳҿарҵон, краҳдыржәуан. Абри агәра ҳгахьан, рхы аасҭа 
ҳара ишҳазхәыцуаз.

Тҟәарчал аанҳажьыр рылахь еиқәылон. Хәыхәыт ҳиацәа­
жәеит. Уи ируаа ҩбаны иеихагылаз хыбрак аҿы инхон, рык­
рыфарҭа, рышьҭаларҭа, уҳәа хазы ирыман. «Ишәҭахызар 
арахь шәаҳзааи» аниҳәа, иаразнак иҳадаҳкылеит. Избанзар 
Тҟәарчал ҳшыҟац ҳаҟазаауан, ауаагьы ианаҳҭаху ҳаарылаланы 
иаҳбалон. Хәыхәыти Амирани 20-ҩык аруаа рыман. Аҭыԥ 
амацәаз иахьҭакыз азы 20-30 километра инареиҳаны 
ахырӷәӷәарҭа аман. Абарҭ ауаа абри ахырӷәӷәарҭаҿы аԥшыхә­
ра знапы ианыз ракәын. Зегьы гәымшәақәан, ипатриотцәан. 
Ҳанрызнеи, ашә илагыланы иаҳԥылеит. Ҳара рааигәара 
ҳаҟазарц зырҭахызгьы рхыԥхьаӡара аизырҳаразы акәӡамыт, 
ҳарҭ адиаспорантәи иааз ҳашҟа ирымаз абзиабара акәын. 
Избанзар агәыԥ иалаз зегьы аԥсуареи Аԥсынреи мыцхәы 
бзиа избоз ракәын. Ашә илагыланы ианаҳԥылоз раԥхьа дгы-
ланы инапқәа еиҵыхны, «Бзиала шәаабеит ҳашьцәа!» ҳәа 
иаҳԥылоз аҷкәын абыржәгьы дысгәалашәоит. Уи аҷкәын 
дкитаитәын. Ихьӡ Сергеи Иулиа акәын, аха ҳара иааркьаҿны 
Китаиԥа ҳәа иаҳҳәон… Иабду Китаинтә Аԥсныҟа иааз нџьнырк 
иакәзаарын. Абри ауаҩы ԥшӡа, аҷкәын гәыраз, Кәыдрытәи 
ахырӷәӷәарҭаҿы аӷацәа рыснаиперцәа дҭадырхазаап. Шаҟа 
сгәы далсзеи. Иԥсы ҭаны даанхазҭгьы, ҳаргьы Ҭырқәтәылатәи 
ԥсыуа қыҭак аҟны иара дшаҳԥылаз еиԥшҵәҟьа «Бзиала уаа­
беит, ҳашьа» ҳәа ҳмиԥыларыз… Ҭырқәтәыла ассимилациа 
ахәлабгара иаҿу ҳауаажәлар аҷчаҳа аԥсшәа ҳәо данрыла-
лаак шаҟа иархәыцрыз, иаргәырӷьарыз…. Раԥхьатәи амш, 
ҳадҵаҟаҵаҩцәа «адәахьы бџьарла адәылҵра ҟалаӡом, зегьы 
абраҟа рыҭрақәа рҿы иҟазароуп!» ҳәа ҳгәы ҳҽанырҵеит. Раԥхьа 
дук иаҳгәамԥхазаргьы, нас ҳашьцылеит. Избанзар ҳахьцалаак 
ада ԥсыхәа ҳамамшәа ҳбон. Адҵа аныҟала ҳацымныҟәар 
ҳабацарыз, мап ҳзымкит… Ҳаҟанаҵы ҳаштаб ҿыц аԥҟарақәа 
ҳҽанҳраалеит. Тҟәарчал ҳанаа излеилаҳкааз ала, ҳара Тамшь 
ала ҳаӡхыҵны амҩаду анаанаҳкыла, Мраҭашәаратәи аган-
гьы Гәума, Цугәуровка уҳәа, шьхала Аҟәа иажәлазаарын. Аха 
ирзынамыгӡазаап. Шьараҭынаа рбаталион 100-ҩык иреиҳан. 

Абри ажәылараҿы агәыԥ рыбжаҩык шҭахаз убарҭ рҟынтә 24- 
ҩык акәашацәа шракәыз анҳаҳа, кырӡа ҳгәы ҳнархьит. Хаҭала 
иаҳзымдыруазаргьы, иагьараан рконцерҭкәа ҳрыхәаԥшхьан. 
Сҭамԥыл саныҟаз дара реиԥш сзыкәашандаз ҳәа маҷ схы аџьа-
баа асырбахьазма…

Арахь ҳааижьҭеи мызкы иахысхьан. Ҳаруаа реиҳабыра баша 
итәамызт, ақырҭқәагьы ирацәажәаны Гәдоуҭаҟа ҳаиаргарц 
аусқәа ирҿын.

Излеиқәшаҳаҭхаз ала, ӷбала иааз зегьы, ӷбала шьҭахьҟа 
ихынхәраны иҟан.

Аха адесант иалаз ауаа реиҳараҩык еиԥхьытта рқыҭақәа 
рахь ицахьан. Аказакцәа ракәзар, иахьыҟаз ҳаздыруамызт.

Еиуеиԥшым аҭыԥқәа рыҟны аштабқәа ыҟан, аимадара 
усгьы иуадаҩын, аха ҳара зынӡа аимадара ҳамаӡамызт. Агәыԥ 
ҳабжьара ҳааизан Тҟәарчал ҳаангыларц ҳаӡбеит. Аратәи 
ҳҭагылазашьа ҳгәаԥханы ҳаҟан. Агрба Рыдван напхгара зиҭоз 
агәыԥ акәзар, ӷбала ихынҳәит. Ажәак ала ҳара ҳада зегьы ӷбала 
Гәдоуҭаҟа ихынҳәит.

Мышкы ООН ахылаԥшра ала ацхырааратә еидара зқәыз 
фурақәак ҳзааит. Арҭ рааира ала, Тҟәарчалаа маҷк рыԥсы аа-
ивыргеит уҳәаратәы иҟан. Аконвои шьҭахьҟа ихынҳәит, аха 
мчыбжьык ашьҭахь еиҭа ишаауаз аӡбахә ҳаҳаит. Ари заҳаз 
Имдаҭ Агәасба, еиҭа саауеит иҳәан, урҭ рыла дцарҵ аԥшьигеит.

Шьҭахьҟа дзымаар ауан ҳәа сгәы иаанагеит. Адесант 
иалахәыз иакәын. Амҩаҿгьы акы дақәдыршәар ҟалон. Аха 
дагьцеит, дагьааит. Насгьы инапгьы ҭәны даҳзааит. Ахаԥыц 
рыцқьага инаркны аԥаҵасага аҟынӡа, аҭаҭын инаркны аса-
пын аҟынӡа иааиԥыхьашәаз зегьы ҳзааигеит. Сара ацха 
ахьысԥырхагаз азы ашьақарҵәҟьагьы ҳзааигеит. Пачкак 
афилтра змаз иҭаҭынгьы самҵысны изгеит, аха ибжьгьы 
ақәимыргеит. Кыр аамҭа ҭаҭында ҳаанханы ҳаҟан. Ақыҭауаа 
аҭаҭын абӷьқәа рымхны иҵарыз ҳәызбак ала ихыхны, 
ашәҟәқәагьы ԥыжәжәаны рқьаад илаҳәаны ҳахон. Зны-зынла 
реиҳа иҵаӷаз агазет ақьаад анҳаулак убриҵәҟьа ҳаигәырӷьон.

Иааз афурақәа руак шьҭахьҟа ианыхынҳәуаз ихәу, 
ичмазаҩу, насгьы аҳәсеи ахәыҷқәеи ргараны иҟан. Аҭыԥ 
ҳамоуп изҭаху дыҟазар анырҳәа, ҳаргьы хҩык ҳцарц ҳаӡбеит. 
Аӡәы нас дахьхәит. Егьырҭ жәаҩык инареиҳаны сҩызцәа 
ҳара аиааира абраҟа ҳаԥыларц ҳҭахуп рҳәан, иаангылеит. 
Хәыхәытгьы сцара дақәшаҳаҭӡамызт, иаартынгьы исеиҳәеит. 
Аха ахынҳәра сгәы иҭаскхьан. Аиаша шәҭахызар, Гагреи 
Гәдоуҭеи рган реиҳа иеиӷьын, арахьтәи аган аҭагылазаашьа 
кырӡа ицәгьан, ишәарҭан. Убри аҟнытә схы мацара сазхәыцны 
абас ак сыӡбазаргьы ҟалоит. Афураҿы Ердуан Мыдиԥеи, Шь-
ендуан Ажәанбеи сыцын. Аконвои ООН ахьӡала Франциатәи 
ахаҭарнакцәа ацныҟәон. Абарҭ ҳацзар, ҳаргьы ак ҳахьрым ҳәа 
схәыцуан. Ихәыз 4-5 ҩык аруаа рыда имаҷымкәа аҳәсагьы 
ҳацын. Зегьы иреиҵбызгьы сара сакәын. Убри аҟара ацәа са-
лан, исшәыз ар маҭәа аԥсахраҵәҟьа сгәаламшәаӡеит.

Аконвои иацыз аԥсуа офицер «ушеибашьуаз атәы умҳәан, 
аибашьра аԥхьа сааны абра салаханы сыҟан, абыржәы 
сгьыжьуеит ҳәа раҳәа» иҳәан, дсылабжьеит. Аха уигьы исшәыз 
ар рымаҭәа изгәаҭомызт… Амҩа ҳақәлеит, зны-зынла 3-4 
минуҭ ҳааҭгыланы, нас еиҭа иацаҳҵалон.

Ахәылбыҽхеиԥш Аҟәа ҳнеит. Сыԥхыӡ иалаз аиааира 
сахьаԥылаша, Аҟәатәи амҩа дуқәа ҳарнысраны ҳаҟан. 
Аҟәа аҭаларҭаҽы ҳааныркылеит. Ужәтәи ҳаангылара аамҭа 
аухеит. Аӷа иофицерк алашара ҳақәкуа афура дыҩҭалан 
ҳабжьара дныҟәон. Шьендоуани Ердоуани рықәра ыҟан азы 
дааҳәынгьы дырмыхәаԥшит. Аха сара армаҭәагьы сшәын 
азы алашара шсықәирыҷҷоз даанхеит. Данылбаагьы урыс­
шәала «Ҭырқәтәылатәи арахь дааит» ҳәа иеилацәажәо 
иалагеит. Сызҿырҭит. Албаарҭахь санеиха, ҭакәажәык 
«умцан нан, уршьуеит» ҳәа сшьапы дамҵысит. Аха шьҭа 
сыԥхьара ианаҟәымҵ сыԥаны сналбааит. Иаразнак 7-8-ҩык 
аӷа ируаа аасыкәшан, исыгәҭасуа аҭӡамц снаддыргылеит. 
Уажәы иаасгәыдҵаны сыршьуеит ҳәа схәыцуеит. Афранцыз 
анаԥшыҩгьы дгыланы дсыхәаԥшуан. Аруаа сыгәҭасцыԥхьаӡа 

саргьы аҭак рысҭо салагеит. Шьендоуан иакәзар: «Алԥер арахь 
уааи» ҳәа сықәҿиҭуан. Ҳҭагылазашьа комедиан аиашазы, 
аруаа сыкәшаны иҟан, уахь сназышьҭуадаз.

Ԥыҭрак ашьҭахь акамереи аҭырџьмани рыманы иааит. 
Уаанӡа Ԥсоу аҳәааҿы исырҭоз азҵаарақәа арагьы исырҭо иа-
лагеит. Араҟагьы азербаиџьантәи ҭырџьманк сҿаԥхьа дгы-
лан. Иахьабалак абарҭ усс ирымаз? Аофицер данааи, аруаа 
рҽааныркылт. Аофицер аҭаҭынгьы ирххеит сара сахь, аха 
имсымхит. Имдаҭ ицәызгаз аҭаҭын цырак ааҭызган инасыр-
кит. Иара исиҭоз афилтра амаӡамызт, сара стәы иаман. Абри 
алагьы, шәара шәаасҭа ҳҭагылазааша иеиӷьуп сҳәар сҭахын. 
Иҳацыз анаԥшҩцәа рмашына дәықәлеит, ушьҭа сзыхьчашьа 
аӡәгьы дыҟаӡамызт. Сара сзықәтәаз амашьынагьы андәықәла, 
сыҩны аҭаларҭа самҵысын искит. Шьендоуан, Ердоуан, 
аҳәса уҳәа, зегьы хыхь исыхон, аха срызхагаломызт. Ара-
хь, аӡәы дысхьынҳаланы дыҟазаарын. Ҩ-минуҭк рышьҭахь 
дшьацәнысланы данкаҳа, саргьы хыхь сыҩхаргалеит.

12 сааҭ сытҟәаны срымазшәа сыҟан. Ҳфура ацара иаҿын 
аха, еиҭа иаанкыланы сылбааргар ҳәа сгәы ҭынчмызт.

Аҵыхәтәаны Гәмысҭа ацҳаҿы ҳнеит. Ара ҳшаангылаз 
еиԥш, иаразнак ҳдәықәлеит. Еиҭа амҩа ҳанықәла, афура 
ашьҭахь ала, убра игылаз аӷа ируаа рахь «сабџьар шысәу Аҟәа 
даҽазнык санааилаак ҳаибабап» ҳәа рықәҿысҭуан. Ушьҭа ҳара 
ҳганахь ҳаҟан азы даҽазнык аԥсра сацәцазшәа сыҟан. Сҭынчӡа 
сааҟалеит. Ҵхыбжьон Гәдоуҭа ҳнеит.

Ахәшәтәырҭаҟны афура ҳалбааит, ахәцәа уахь инаргеит, 
ҳаргьы ҳнеин «Черноморец» ҳаангылт. Ашьыжь сара еиҭа 
амҩа сықәланы Бзыԥҟа, сҭаацәа рахь сцар акәын. Анцәа иды-
рып урҭгьы шаҟа ргәы сзыԥжәаны иҟаз. Ишсыргәыбзыӷша 
сазхәыцыр акәын. Амҩа сангыланы сышьҭызхша машьы-
нак сшазыԥшыз, ҩыџьа аҷкәынцәа аасыдгылан, ишызыму-
аз аҩнынӡагьы снаганы саанрыжьит. Сҭаца Лена, амашына 
анылба арҵәааҳәа дыҳәҳәаны дысԥылеит, дгәырӷьаны дха-
гахарц ак лыгӡамызт. Аҩны еиҭа ауаа еизеит. Узцеи, – ҳәа 

исызгәамҵуан, аха сеибганы сахьыхынҳәызгьы еигәырӷьон. 
Кыр аамҭа сыӡбахә анырмаҳа, дҭахазар ҟалап ҳәагьы даараӡа 
исызхьаазаап. Лена дцо-даауа дсыхәаԥшуан. 58 кг рҟынӡа ис-
гхахьан. Уара ӡык науқәҭәа, саргьы шәхәы срыхиап лҳәеит… 
Исызхаҵомызт аиашазы, аӡырԥха уаҟәыц ашампунҵәҟьа 
ыҟан. Акрыфарҭахь саннеи Лена абысҟаҟ дысзеигәырӷьазгьы 
еилыскааит. Аҩны иахьабалак спортретқәа кыдын. Аԥҳәыс 
рыцҳа дахьынаԥшлак сылбар лҭахызшәа дыҟан.

Ари аҩыза асахьақәа аџьабара ианаҿу инаҟәыргон азы 
«бара зынӡа сыбшьхьазаап» ҳәа саалылахәмарит. Ахәылбыҽха 
Миша дааит. Сҿаԥхьа дгыланы илаԥшқәа ҵархәхәы дсы­
хәаԥшуан. Данбасацәҳауеи ҳәа сыԥшын. Избанзар ашәар­
ҭара сыҽҭасыргылаӡом ҳәа ажәа исҭахьан. Адесант сахьалалаз 
даараӡа дшаргәамҵыз убарҭан. Ҩымш рышьҭахь акәзар, реиҳа 
иуадаҩыз аус саԥхьа ишьҭан. Гагратәи сбаталион ахь схынҳәыр 
акәын. Анцәа иҟынтә, уи мариахеит. Миша уааи Гаграҟа 
ҳцап аниҳәа, имашьына ҳлақәтәан Гагра ҳцеит. Аҷкәынцәа 
анысыԥшаа асасааирҭа «Абраскьыл» аҿы иҟан Ҳаџьараҭ, Ос-
ман, Иусуф, Баҳадыр, Меҳмет… зегьы збеит. Иусуф ихала дын-
хон азы «сара сахь уааи» аниҳәа, уи иуадаҿы анхара салагеит. 
Ауха, зегьы ҳаиқәшәаны ҳаицәажеит. Избанзар Тҟәарчал ага-
нахьала ҿыц иааз сара сакәын. Ажәабжьқәагьы сара сҿы акәын 
иахьыҟаз…

Тҟәарчал иҟаз агәыԥ арахь иахьымааз азы агәынамӡарақәа 
рыман. Урҭ сыхьчар акәхеит. Аха шәааи ҳәа адҵа ҟарҵеит, 
шәхала ус шԥаҟашәҵоз ҳәа саргьы ӷәӷәала аҽыԥныҳәа сыр­
ҭеит. Маҷк иааимаҳкзаргьы дара иашан, нас сахьыхынҳәыз 
иахьеигәырӷьоз азы уаҳа идымроуӡеит.

1 9 9 3  ш .  Н а н ҳ ә а м з а …

Гагра ҳаԥшын. Тҟәарчал инхаз ҳҩызцәа рҟынтә жәабжь 
ҳәа акгьы ҳамаӡамызт. «Абраскьыл» аҟынгьы ҳара мацара 

ҳанхаӡом. Аԥсадгьыл ахь архынҳәразы Аҳәынҭқарратә еилакы 
ҳәа ҿыц иаԥырҵаз, аҳәаанырцәынтәи нхара ҳәа иааргаз ауаа 
аамҭала абраҟа индырхон. Урҭ ирыцны иааз имаҷымкәа ауаа 
аруаа ианҳацла, ҳхыԥхьаӡара кырӡа иеизҳаит. Дара рҿаԥхьа 
ҳарҭ аԥышәа змаз аибашьцәа ҳакәын. Абраҟа Сергеи Ҳамыҭи 
иашьеи сареи ҳаибадырит. Сергеи ила уаанӡа Гәдоуҭагьы 
ҳаибабахьан, абри аидкылаҿы аус иуан, атәылауаҩра, апа-
спорт уҳәа аусқәа аныҟаҳҵоз дҳацхраауан. Аҵара змаз, агәаӷь 
злаз зыԥсадгьыл бзиа избоз ҷкәынак иакәын. Мумҭаз Ашам-
ба ари аҷкәын Аҟәа анаҳгоз дышҭахаз ансеиҳәа, даараӡа сгәы 
далсит. Аԥеиԥш бзиа змаз арԥысын. Иара иеиԥш шаҟаҩы абас 
аибашьра иаҳцәалаӡзеи.

Ауаа алызгоз афура ала абџьар аагара ԥсыхәа амамызт 
аҟнытә еиҭа бџьарда сынханы сыҟан, исымаз Тҟәарчал иа-
ансыжьхьан азы. Лассы-лассы сахьнеиуаз Гагратәи агарни-
зон аҟны ҳаибадырхьан Витали Чрыгбеи сареи, Гагра ами-
лициа еиҳабыс дыҟан азы, иара иҿы снеин абџьар саҳәеит. 
Иаргьы иаразнак аномерқәа ахыхны ианҭеиҩы ашьҭахь 
ақьаад снапы лаҵарҩны абџьар аасиркит. Сабџьар ансоу 
еиҭа сҭыԥ самкуа сҟалахьан. Гагратәи абаталионқәа зны-
зынла ахырӷәӷәарҭахь ианцалоз срықәшәон. Ҳара ҳҿы ҿыц 
иҳаднагалаз аруаа ахьырацәахаз азы ҳарҭ ажәытәтәиқәа 
аҷаԥшьара ҳақәшәаӡомызт. Убри аҟнытә знык-ҩынтә раҟара 
Ешыранӡа сцаны Пицундатәи сҩызцәгьы збахьан. Аха агьыс, 
Гагра баша ҳахьтәаз сгәы ҿыӷьуан. Ахырӷәӷәарҭахь ицоз гәыԥк 
срылалап ҳәагьы схәыцуан. Аха ари сҩызцәагьы сҭынхацәагьы 
исызраҳәомызт. Мышкы бџьарла сеиқәных Гагра амҩақәа 
сырнын, ҳәарада, Хәыхәыҭи Амирани рҩызцәа аиҳабыцәа 
аныҟам абас бџьарла уеиқәных ақалақь уалалар ҟалон…

Амҩаҽы аруаа рыла иҭәыз аидара мҩангага машьына дук 
аангылт. Гагрантәи ахырӷәӷәарҭахь ицоз ракәын. Рцәажәарақәа 
рыла Цугуровка ҳәа ззырҳәоз аҭыԥ ахь ишцоз аҟара еилыска-
аит. Реиҳараҩык сара саасҭа ихәыҷқәан. Иаразнак снеин сар-
гьы снарылатәеит. Уара узусҭада, уабацои? ҳәа исазҵаазгьы 

дҟамлеит. Иҟалаз рзымдыруа амашьынагьы аҿынанахеит. 
Ешыраҟа амҩа ҳақәуп. Хәык аҟны маҷк ҳаангылеит. Ихьӡ 
уажәы исгәалашәом, ҭаҳмадак дҳалан. Ҳшеицәажәоз, зҵаарак 
сымоуп иҳәан, сара исызкны гәаанагарас иумозеи, аиаша саҳә, 
ҳәа сара даасызҵааит.

Саргьы иахьынӡасылшоз ирԥшӡаны, ҭаҳмадак аҿар 
дырԥырхагамхозар, аибашьраҿы џьара акыр дызрыхәом 
ҳәа ажәақәак иасҳәеит. Сажәақәа игәамԥхакәа уажәа 
ухаумрышҭын, иҳәеит. Нас, Гәмысҭаҟа ҳшылбаауаз бом-
бак ааҳалаҳан, аӡәы иқәшәан дыцҟьа дықәнаҵеит. Ҳаӷоу 
дзықәшәара акәын. Аԥсыбаҩ еидкылатәын, аха ҳара аидкыла-
ра уаҟәыҵ, ҳааҳәны ҳагьзахәаԥшуамызт. Амала уи аҭаҳмада, 
иҭахаз иԥсыбаҩ днахагыланы шәындыҟәрак аажәг иҳәан, 
уаанӡа аџьаԥҳаны зҭаз шәындыҟәрак дираагеит. Нас зегьы 
ашьшьыҳәа иааидкыланы инаганы ашәындыҟәра илҭеиҵан 
ахҩа аахиҩҩеит. Иус даналга ушьҭа амашьына иақәышәҵа ҳәа 
адҵагьы аариҭеит. Сара абарҭкәа зегьы харантәи игәасҭон. 
Абаталион рҭыԥқәа рахь ианеиха, саргьы шьҭахьҟа ихынҳәуаз 
рыла Гаграҟа сааит. Ус схы иҭамкәа, сгәы иҭамкәа баша сца-
хьан. Амашьына санақәтәашаз аамҭазгьы 4-5 машьына 
иеицрыхәхәа ааира иаҿын. Снаԥшызар, Владислав Арӡынба 
иакәын, имашьына аԥенџьыр аартны инапы иҟьон. Ҳаргьы 
аруаа рҵас ала асалам иаҳҭеит. Уи абас лабҿаба ибара даараӡа 
ҳгәа шьҭнахуан.

Гаграҟа саныхынҳәы, Иусуф сахьыҟаз даназҵаа, аԥшаҳәаҿы 
сныҟәон ҳәа иасҳәеит.

Мышкы ашьҭахь асасааирҭаҿы ҳаштәаз, аӡәы душьҭоу, 
рҳәан, снеизар, иацы сзацәажәоз аҭаҳмада иакәын. Маҷк 
ҳанааицәажәа аашьҭахь, иацтәи уажәақәа угәалашәома ҳәа 
дсазҵаан, аҭак иҟасҵарагьы дазымԥшыкәа инациҵеит: 
«Шәааҳәынгьы аԥсыбаҩ шәзахәамԥшит. Уажәы иеилукаама 
аиҳабы иахьабалаак дшаҭаху?» Иасҳәараны сыҟаз? Диашан. 
Уи азы аҭамзаара шьҭаҵаны игәы ҟасҵеит.

Аибашьра абас ауаҩы дааӡоит.

Ҳаицәажәара ашьҭахь аиааира ашьҭахь ҳаибабап, иҳәан 
дҩагылан дцеит. Уаҳагьы џьара дсымбеит, ихьыӡҵәҟьагьы 
сгәалашәом. Гагра дшынхоз мацара здыруан. Кырӡагьы 
ихыҵуан, иҟалаԥ шьҭа иԥсы ҭамзаргьы…

Уи агәыԥ аҟынтә исгәалашәо аӡәы заҵәык Пасаниа Дамир 
захьӡыз сҩыза иоуп. Аԥсны санцалаак Анцәа иҳәозар убри 
иҟынтә абни аҭаҳмада дызусҭоу еилкааны иԥсы ҭазар дызбар 
сҭахуп.

Нанҳәамзагьы Гагра ҳшыԥшыз иаҳхаҳгеит, аибашьра ана-
лагаз арыцхә нанҳәа 14 шықәсык ахылахьан.

Гагратәи агарнизон есымша автомат зҭахыз ауаа рыла 
иҭәын. Автоматқәа ианрылга, аҩбатәи адунеи аибашьра 
ахаантәи иаанхаз акарабинқәа ауаа ирзыршо иалагеит.

Ҿыц иаақәазгьы налаҵаны ҳбаталион аҟны абџьар зма-
мыз ҳәа аӡәгьы дыҟаӡамызт. Сара раԥхьаӡа абџьар шсоуз 
анысгәалашәалак уажәы изоуаз срыҵашьыцуан…

А и а а и р а  а ш ь ҭ ы б ж ь қ ә а

Аиааира шааигәахоз ҳныруан, ашьҭыбжь ҳаҳауан. Ҳшынеи­
бакәу зегьы аибашьра ацәаҳәаҿы ҳгылазшәа ҳаҟан. Мышкы 
агарнизон аҟынтә иаан, аруаа зегьы рсиа рҭаххеит.

Асиа анеиқәҳаршәоз даараӡа ҳхәыцит. Ҿыц иҳавагылаз 
рхыԥхьаӡара рацәан, арахь, аԥышәа ҳәа акагьы рымаӡамызт. 
Рабџьарқәа рырҭәышьаҵәҟьа рыздыруамызт. Аха иагьа 
раҳҳәазаргьы иаҳзымӡырҩит.

Иҟаҳҵалакгьы иамуит…
Ҳшәышьҭагыланы ҳнеилаап, шәарҭ ишәҳәо мацара 

ҟаҳҵоит, ада уаҳа акгьы рҳәомызт.
Цәыббрамза 15 нахыс, аӡәгьы акымзарак имҳәаргьы, аԥша 

иасуазҵәҟьа Аҟәа шаҳгашаз ҳлымҳа иҭахәыҭхәыҭуан.
Уаҳа ԥсыхәа ҳамаӡамызт, аиааира ҳара иаҳгар акәын. Аҟәа 

аиааира ашәақәа ҳәаны, аӷа хәымга дахьааз дкаҳцар акәын.

Валера Чхьынџьериа дааин, дҵаҟаҵаҩыс дышҳамоу, 
аҵыхәтәантәи ажәылараҿы иара дшаҳхагыло ҳаиҳәеит. Ушьҭа 
аамҭа ааигәоуп, шәҽырхианы шәыԥшыз, ҳәагьы нациҵеит. Уи 
нахыс ҳгәы хыҭхыҭуа ҳҭыԥ ҳазымкуа ҳаԥшын.

Валера ҳара мацара ҳакәымкәа, Аҟәа ҳахьалалаша Бырцха 
(Бараташвили) ахырӷәӷәарҭа зегьы рыдҵаҟаҵаҩы иакәзаарын.

Ҳара ҳада даҽа ԥшь-баталионк Бырцха аганахьала Аҟәа иа-
лалараны иҟан. Амала ҳара ҳабжьарагьы еиҳабык далаҳхыр 
акәын.

Зегьы ҳаизеит. Ерсин Чқәа қәрала зегьы дҳаиҳабын, аибашь­
ра аԥышәагьы иман аҟнытә ҳара напхгара ҳаҭара иара инапы 
ианаҳҵеит.

Ҿыц иҳацлаз рыла ҳхыԥхьаӡара кырӡа иахьеизҳаз азы 
гәыԥ-гәыԥ рсиақәа ҳархиеит. Абас 6 гәыԥк ҳҟалахьан азы урҭ 
агәыԥқәагьы хаз-хазы рнапхгаҩцәа алаҳхит.

Агарнизон аҟынтә цәыббрамза 17 рзы ҳдәықәлоит ҳәа адыр-
ра ҳарҭеит. Иаразнак ҳнеин ҳџьаԥҳаны рымаҳхит. Абыржәгьы 
меигӡарахда аџьаԥҳаны ҳарҭон. Шаҟа ҳҭахыз ҳгеит.

Уажәшьҭа Анцәа иҳәозар, Аҟәатәи амҩа дуқәа ҳара иаҳ­
зыԥшын. «Абрыскьыл» аҟны ҳтәаны ҳанеицәажәоз ҳажәа 
аҵыхәтәаны Баҳадыр иахь икылсуан. Ҳарҭ Баҳадыр ажәы­
ларахь дҳацнеир ҳақәшаҳаҭӡамызт. Макьана ихәрақәа мӷьа­
ӡацызт азы шьҭахьҟа даанхар ҳҭахын, аха иара иуамызт.

Аҵыхәтәантәи ауха иуадаҿы ҳнеин ҳиацәажәеит. Олџьаиг-
ьы саргьы кырӡа идаҳцалеит, аха имуит. Шаанӡа ҳаицәажәеит, 
иара абри ацәажәарагьы аҵыхәтәантәи ҳаицәажәара акәхеит. 
Избанзар амза 20 рзы Гәыма дҭахагәышьеит.

Ашьыжь ҳавтобусқәа ааит. Иаразнак ҳалҭалан, ҳгәырӷьаҵәа 
амҩа ҳнықәлеит. Раԥхьаӡа Гәдоуҭа маҷк ҳаангылан, аԥшаҳәаҿы 
ҳааԥшит.

Убра ҳаныԥшуаз аҟабарда ҷкәын Ҳанефи аҟабардақәа ирыз-
кыз илафқәа рыла кырӡа ҳаирччеит. Ҳанефи рыцҳагьы амза 22 
рзы дҳацәҭахеит.

Шәеиха! – анырҳәа, ҳавтобусқәа ҳнарҭалан Гәыма (Шрома) 
аганахь ҳдәықәлеит. Гәмысҭа ҳаннеи нахыс ҳамҩа шьапыла 
иацаҳҵон.

Маҷк аҩада ҳаҟазар акәхарын, избанзар Гәмысҭа аӡиас 
аарлаҳа ҳшьамхы иааҵагылон.

Бырцха ақыҭаҿы Бараҭашьвили ззырҳәоз амҩаду, Аҟәа 
иахьалалоз аҭыԥ аҟынӡа ҳааит, Аҟәа хәхәаӡа ҳаԥхьа ишьҭан. 
Афиникулиор аҟны игылаз ателехәаԥшра авышкагьы «шәааи­
ны сҿышәх» аҳәозшәа иҳаҳәаԥшуан.

Иҭацәыз зауадк аҿы ҳаангылт. Ҳадҵаҟаҵара аҟынтә 
«Шәдықәла!» ҳәа анырҳәаша ҳазыԥшын. Хәы ҳаракык ҳгарц 
ҳадырҵеит. Маҷк иҳаракын азы ҳаруадаҩуан…

1 9 9 3  ш .  Ц ә ы б б р а м з а  2 0

Баҳадыр ҳаԥхьа дҩагылан, сара актәи агәыԥ соуп ҳәа 
иҩызцәа аашьҭыхны ахәы дҩаҿалеит. Саргьы аҩбатәи агәыԥ 
сакәын азы уи сишьҭанеиуан.

Ахәы ҳхалаанӡа ажәабжь ҳаҳаит. Баҳадырраа хыхь ишха­
лаҵәҟьаз еиԥш аиҿахысра иалагазап. Баҳадыргьы днарыцҵаы 
имаҷымкәа ахәцәа ыҟазап.

Ари анҳаҳа, иҵегьы ҳаҽҳарццакит. Аха, иагьа ҳургьы, ахәы 
ҳхалаанӡа ҳаԥсыԥ ҳзеивымго, ҳшьамхы ҳазнанамго ҳаныҟала, 
исыцыз сҩызцәа маҷк ҳаԥсы ааиҭаҳкыԥ ҳәа расҳәар акәхеит. 
Аиҿахысра цон, ихәыз ҳҩызцәагьы рыбжьқәа ҳаҳауан.

100 метрак ҳарзааигәахахьан, ҳныҟәартә ҳныҟала, еиҭа 
ҳдәықәлеит, знык-ҩынтә ҳҽазаҳшәеит, аха рааигәара ҳзым­
неит. Ахымца анҳажәырҵалак шьҭахьҟа ҳхьаҵуан.

Ҳадҵаҟаҵаҩы Валера Чхьенџьериа аҷкәынцәа алызгароуп, 
иҳәан уахь деихеит.

Дсывсны данцоз маҷк уааԥшы, уажәы ишәарҭоуп, ихәлар 
иалаҳгап сҳәеит, аха дысзымӡырҩит.

Ахәы дышхалаҵәҟьаз еиԥш, иаргьы дҭахагәышьеит. Амш 
ахәлара ианалага ацхыраара ҿыцгьы ҳахьӡеит.

Селчуки, Аслани, Фаруқи злаз агәыԥ ҳзааин, Баҳадыргьы, 
егьырҭ ахәцәагьы алыргеит. Ҳаргьы раԥхьатәи ацхыраара 
ахьрырҭоз аҭыԥ ахь ҳнеит. Баҳадыр иармарахь ала ишьапи 
ижәҩахыри рыҟны дхәын, амала ацәажәара даҿын азы иԥсы 
еиқәхеит ҳәа сгәырӷьон. Ерсин Чқәагьы дхәын, уигьы асакаса 
данҵаны дшыргоз дызбеит.

Ҳадҵаҟаҵаҩцәа рҩыџьагьы ҳхагылаӡамызт. Ҳхала ҳныҟәар 
акәын. Аҩадаҟа ҳдәықәлахт. Амала адҵаҟаҵаҩы думамкәа 
даараӡа ицәгьан. Иҟаҳҵара ҳаздыруамызт. Убри аҟнытә ара-
циа зкыз сааигәара дыҟазар сҭахын. Ианамуӡа арациала 
дҵак ҳарҭозар ҳәа сгәыӷуан. Иҟоу-иану ҳаздыруамызт. Ахәы 
ҳашьҭахьҟа иааныжьны, ҳшәарҭадарагьы еиҿкааны Аҟәа 
алаԥшра ҳалагеит.

Уи аамҭазы ҳаруаа Аҟәа иалалахьан, ақалақь аҟны аиҿахыс­
рақәа цон. Ҳаргьы шьҭа «Шәдәықәла!» ҳәа адҵа ҳазыԥшын.

Ҳгәыԥ аҿы 18 ирҭагылаз ҩыџьа аҷкәынцәа ыҟан, Аҟәатәиқәан 
азы раанкылашьа ыҟамызт. Ҳара адҵа ҳзазыԥшуам,-рҳәан, 
аҭамзаарагьы шьҭаҵаны, еибарҩны ақалақь иалалеит.

Нас иҟарҵаз ҳәа акгьы сыздыруам. Аҷкәынцәа уаҳа исым-
беит. Рыԥсы еиқәханы иаанхазар ҳәа сгәыӷуеит.

Хыхьынтәи ақалақь сшалаԥшуаз Ласариа Силвестер ам-
пыл еиԥш сшьамхы днықәҳаит. Дышкәакәаӡа дыҟан. Алԥер, 
схәарҭаӡам – аниҳәа, иҟәаҟәа кылжәаны дшыҟазгьы гәасҭеит. 
Ахы игәышԥы кылжәаны илҟьаны ицазаарын, ашьа ицәцон.

Ахы ахьалҟьаз агәил еиԥш иаатны иҟан, ихәра ӷәӷәан излаз-
боз ала. Дҩышьҭыхны аҳақьымцәа рышҟа дназгеит.

Уи нахыс, 2015 шықәсазы Аҟәа ҳаиҭеиқәшәеит…
«Уара абыржәгьы уԥсы ҭоума?» ҳәа саниазҵаа, «уҟәаҟәа 

сықәыжьны санугоз сузымшьзар уаҳа сызгарыз?» ҳәа аҵәы 
аасылихит. Кырӡа ҳаицәажәаны, уи аамҭақәа ҳгәалаҳаршәеит.

Ахәы аҟынтә аибашьра лабҿаба ҳаналаԥшуаз, сывараҿы 
еиҭа Ҭурҳан дыҟан. Цагьерагьы убас акәымзи.. Аибашьраҿы 

зегьы раасҭа исыцыз Ҭурҳан иакәын, дахьсеиҵбыз азы иашьа 
еиҳабҵас схы збон.

20 шықәса ҵуеит ҳаибамбеижьҭи. Нальчик дшынхо, 
дшыҩнрахаз, ҭыԥҳакгьы дышимоу саҳахьеит. Иара иԥҳа да-
нии амш, Науру Аԥсны ахьазханаҵаз аҳаҭыр азы, иԥҳагьы 
«Науру» лыхьӡиҵазаап.

Абр аҷкәын ҳаԥсадгьыл ашҟа имоу абзиабара ҳара ҳаҟара 
иҟамзар, иԥҳагьы Науру ҳәа ахьӡ лхаиҵарымызт.. Сҩыза 
бзиа, сашьа… Уахьыҟазаалак гәык ала угәыдыскылоит, Науру 
хәыҷгьы лыблақәа срыгәыӡуеит…

Излаҳбоз ала, ақалақь ҳнапаҿы иааиуан. Абзарбзан, ами­
наршәга, ашәақь… Бџьар хкыс иҟоу зегьы акырҵхеиԥш иҳаз­
леиуан… Амала аԥыжәарагьы ҳара ишҳамаз убарҭан. Аҟәа 
иаакәыршаны иҟаз ахәқәа ҳрықәтәаны аӷа ируаа ҳрылахысуан. 
Иахьахәҭаз иақәдыршәацыԥхьаӡа ҳаигәырӷьон.

Сгәы шьҭыҵны сыҟан, ҭаҭынк аркны ахара сналагеит.
Алада Бараташьвили ахьырҳәоз аҭыԥ аҿы ҳаннеи ауаа рацәа 

шеилагылаз гәасҭеит. Аҳәсагьы маҷымкәа ирылан. Силвестер 

дыхәны дахьназгазгьы убасҵәҟьа ауаа ыҟазаарын, аха сара 
исызгәамҭазап. Аԥсны иҟаз ауааԥсыра зегьы абра иҟоуп уҳәар 
алшон. Аҳәсахәыҷқәа ҳзааигәаны игылан, ӡәыр дкаҳауазар 
иабџьар шьҭаҳхыԥ ҳәа иԥшуан. Аԥсуаа мацара ракәымкәа, 
аурысқәагьы ашәамахьцәеигьы ҳадгылан.

Иара арахәқәаҵәҟьа аауушьҭыр, иааины иҳадгылар 
ҟаларын. Абри аҩыза аҽеизгара адунеи иамбацзар ҟалап.

Ҳара ҳбаталион аҟынтә гәыԥҩыкгьы Бырцха аганахь ала 
аиҿахысра иаҿын, ҳаҵаҟаҵәҟьа иҟан.

Абомбақәа анрылаҳа, арҵәаа ҳәа рыбжьқәа ҳаҳаит. Аҳмеҭ 
Барчани Шьендоуан Ажәанбеи рхәит, рааигәара иҟаз Ҳанефи 
Иегожь иакәзар, дҭахеит. (Цәыббра 22, 1993ш.)

Ҭҳамзаҟәа Седаҭ ахәцәа аналига ашьҭахь сааигәара дааин, 
алада ҳҭагылазаашьа шәарҭоуп, шәызҳацхыраауазар ибзиан, 
иҳәеит.

Сгәыԥ иахьшәарҭадараз ҭыԥк рзыԥшааны исыртәан, раԥхьа 
сара игәаҭаны сааип, нас ҳаицылбаап ҳәа нараҳәаны, алада 
сҿынасхеит, аха хара сзымцеит.

Абомба абжьы слымҳа ианҭаҩы иаразнак сыҽкажьны са-
бџьар сҿы иақәыскит. Иаргьы сааигәара џьара икаҳаит. Агәам, 
асаба сылаханы сыҟан.

Сразҟы иакын, сҿы иақәыскыз сабџьар сахьчеит, аха иара 
хжәаны исымҵан.

Амала ахы аԥҽыхақәа аԥслымӡ еиԥш исылаланы сыҟан азы 
ахьааӷәӷәа самҽханакит, 
ашьагьы ауразоуроу исылҵ­
ны ацара иаҿын. Сҟаԥ­
шьыхәхәараӡа ашьа сага-
ны сҟалахьан. Ахьаа исоуз 
иахҟьаны сшыҳәҳәаз аҟара 
сгәалашәоит.

Иҳацыз аҳақьымцәа 
руаӡәк сыбжьы аниаҳа сааи­
гәара дааит. Аха ихала ды­

ҟан, асакаса иикыз санҵаны сышԥеигарыз. Аныҟәара сылшо-
ит анысҳәа уца, ус анакәха, иҳәан сдәықәиҵеит.

Иӷәӷәаз акгьы ахьсыламлаз азы сныҟәартә сыҟан. Сне-
ины раԥхьатәи ацхыраара ахьыҟарҵоз аҭыԥ аҟны асакаса 
снықәиеит. Амедеиҳәшьцәа сџьашьаны ишсыхәаԥшуаз сара 
смахәар аартны баша шәысмыхәаԥшын, ахьаа ӷәӷәа сымоуп 
гәырк сылашәҵа ҳәагьы саарықәыҳәҳәеит.

Даҽазнык аԥсра сацәцахт ҳәагьы схәыцуан. Ухәны уҟазаргьы 
аҳақьымцәа рҟынӡа уԥсы узнагазар, уеиқәхеит ҳәа уԥхьаӡан… 
Аибашьра абри аҩыза снарҵахьан.

Сыхәрақәа дрыцқьеит, иҿарҳәеит, ҩ-сааҭк раҟарагьы исхы­
лаԥшуан. Нас, еиҳа сеиӷьхазшәа анырба, асакаса санҵаны 
машьынак слақәҵаны Гәдоуҭаҟа сдәықәырҵеит. Амҩақәа 
даараӡа иҿаасҭан.

Ҭаҳарак иҭысаанӡа даҽакы иҭаҳауан. Аҭаҟәҭасрақәа рым-
шала схьаа схы иасуан. Арахь, сара саасҭа иӷәӷәаны ихәыз даҽа 
ҷкәынакгьы амашьына дсыцҭан. Уигьы дшыӷызыц дӷызуан, 
рыцҳа.

Кырӡа ҳнаскьахьан еиԥш, иаҳхагылаз амедиаҳәшьа лыла­
ӷырӡқәа аауа иалагеит. Иԥсы ихыҵзаарын аразҟыда, иԥсы 
ҭанаҵы ахәшәтәырҭа аҟынӡа дҳазнамгеит сашьа рыцҳа.

Гәдоуҭа ахәшәтәырҭа ашҭа еиҭа ауаа хыҵны идырҭәхьан. 
Шьапыргыларҭаҵәҟьа ыҟамызт. Ҵаҟа иҭбааз залк ахь ҳнар­
геит.

Дахьынтәиааз сзымдыруа Олџьаи даацәырҵит. «Абри аҟара 
аԥсцәеи ахәцәеи ахьааргоз Алԥер дышԥарылам ҳәа иџьасшь-
он», иҳәан ҳааԥышәарччеит.

Зегьы сыршьырц рҭахызаргьы, аԥсра сгәы иҭаӡам сҳәеит 
саргьы. Олџьаи ҳанцашаз аамҭазы аԥскра чымазара имаз 
быжкны иԥсыԥ изеивымго даныҟала дызҳацымцакәа даанхе-
ит. Чаик сзааиган ҭаҭынкгьы сзаиркит. Маҷк сыҽсырҭынчыр 
акәын.

Уи аамҭазы сгәазҭоз амедиаҳәшьа Абаӷба Баҳадыр дуды­
руазма, анылҳәа сыԥсы цеит. Ус лҳәазар дышҭахаз еилкаан. 

Уигьы ахәшәтәырҭа аҟынӡа изымычҳазар акәхарын. Ол­
џьаигьы, ииашоуп аниҳәа, ачаигьы аҭаҭынгьы шьҭахьҟа 
исҭеит.

Минуҭқәак рашьҭахь Олџьаи пԥсра ҳаман, џьара дырҭах­
хозар ҟалон, «уара уца» ҳәа иасҳәеит. Олџьаи ишьҭахь саргьы 
ахшәтәырҭа абаҳчахь, адәахьы сдәылыргеит.

Исхагылаз аҳақьым, уаанӡатәи ухәра азааигәара алагьы 
ухәуп, Гагратәи уҳақьымцәа рнапы уанызар еиҳа еиӷьхон, 
иҳәеит. Аха сызларышьҭуаз ҳәа акгьы рымаӡамызт.

Ашҭаҿы Арӡынба дзыхьчоз аруаа рҟынтә аӡәы данызба Ви-
талик Бганба изысыцҳап сҳәан, сааиԥхьаны иҟаз изеиҭасҳәеит. 
Виталик урҭ дреиҳабын. Сааҭк ашьҭахь дааин сиԥшааит. Нас 
саашьҭыхны амашьына слақәиҵеит. Амашьына иаразнак из-
дырит.

Ари амашьына, ҳҳәынҭқарра Ахада Владислав Арӡынба 
дзықәтәоз акәын. Амҩан ҳцонаҵы ҳазбоз зегьы ҳаҭырла аса-
лам ҳарҭон, саргьы сгәанала сыхәмаруан азы, схы ҩышьҭыхны 
салам рысҭон.

Гагра ахәшәтәырҭаҿы ҳаннеи, Миша дысзыԥшын. Иааигәа­
рагьы раԥхьаӡа сыхәны саннаргаз исхылаԥшуаз амедиаҳәшьа 
дгылан. Рҩыџьагьы еиҭа уаҳзааит Алԥееер, рҳәеит.

Аҩбатәи аихагылаҿы уаанӡа сахьышьҭаз ауадаҿы снаргахт. 
Ирацәаны аԥҽыха ссақәа ахьсылаз азы «алыхәҭа» ҳәа ахьыӡ 
схырҵахьан. Иагьа ус иҟазаргьы, сыԥсы еиқәхеит. Аха Баҳа­
дыр, Ҳанефи, Валера насгьы амашьына исыцҭаз уи аҷкәы­
ни ҳацәҭахахьан. Ахәшәтәырҭаҿы Аҳмеҭи Шьендоуангьы 
сааигәара ишьҭан. Раԥхьа Аҳмеҭ дылырҩааит, уи ишьҭахь 
сара, зегьы ҳашьҭахь Шьендоуан…

Убри аҟара аԥҽыха ссақәа сылан, зегьы ралхра ԥсыхәа 
амаӡамызт. Зны-зынла, иахьныҟәоз азы сцәа ахыхь аҟынӡа 
ицәырҵуан, саргьы снапала иҭыганы исыршәуан.

Ахәшәтәырҭа ахәцәа рыла иҭәын. Зегьы Аҟәантәи агәыр­
ӷьаҽҳәаша ҳазыԥшын. Аҟәа абжа усгьы ҳнапахьы иааҳгахьан…

А и а а и р а  ҳ з а а и у е и т …

Аиааира ҳашә илагылан. Ажәабжь бзиақәа ҳзааиуан. Ҳаҷ­
кәынцәа шьаҿа-шьаҿала Кәыдры аганахь ацара иаҿын. 
Аҵыхәтәан аҳаиртәбаӷәазагьы ҳнапаҿы ишааҳгаз ҳаҳаит.

Уажәшьҭа ҳаиааит, аҳаиртәбаӷәаза аҟынӡа ҳнеизар, ҳаҳҭны­
қалақь зегьы ҳгазар акәхап ҳҳәон. Амала макьана Очамчыра 
ыҟан, Гал ыҟан. Аҵыхәтәаны Егры аҳәаа ҳаԥсуа ҭарчеи ахар-
гыланы аиааира наӡеит ҳәа адунеи аҿы ирыларҳәараны иҟан. 
Кәыдры анахыс ӷәӷәала аӷа иԥхьацара ишаҿыз атәы ҳаҳауан. 
Уажәшьҭа абираҟ ҳазыԥшын.

1993 ш. цәыббра 30 аҽны… Егры аҳәаа ҳҭарчеи ахаргылоуп, 
рҳәеит.

Ауадаҿы исыцышьҭаз зегьы ҳаицгәырӷьеит. Ажәабжь заҳаз 
Гаграагьы ахәшәтәырҭахь иааины иҳадырныҳәалон. Уи нахыс 
гәырӷьаран…

Зегьы ҳгәыдыркылон, ҳхыдыркылон, иҳадныҳәалон…

ЗЕГЬЫ ҲАМЧ АЛА АИААИРА ҲНАПАХЬЫ ИААҲГАХЬАН!..
АИААИРА ҲАРА ИАҲТӘЫН!..

А и а а и р а  а ш ь ҭ а х ь

Ахәшәтәырҭа ҳаԥсҭазаара иахәҭакны иҟалахьан. Ашьҭалара 
сыгәгьы ԥнаҵәахьан. Зны-зынла аҳақьымцәа сырцәыбналаны 
ақалақь ахь сныҟәалон. Маҷк сныҟәаргьы исызхаӡомызт.

Аиааира ашьҭахь ахәшәтәырҭаҟынтә санылырҩаауаз еиҭа 
сашьаду Миша дааит. Уажәы иԥшәмаԥҳәыс Лена Барцыцԥҳаи, 
рхәыҷқәа Дениси Стеллеи ицын. Ахәшәтәырҭа ашҭҿы ҳа­
нылбаа Џьенгьызи Анзори ааины исзыԥшуан. Амашьына 
ҳлақәтәан ҳашиашаз Бзыԥҟа ҳцеит. Амҩан Пицунда мамзар 
Гагра уҩызцәарахь ацара уҭахӡами, ҳәагьы исазҵаауан. Аиа-
шазы, рҩыџьарагьы сцар сҭахын. Аиааира рыдысныҳәаларц 

ззысҭахыз сҩызцәа, даараӡа ирацәаҩын. Аха сышиашьаз 
Бзыԥҟа сцар акәын. Ҳаиҳабы Расим Бганба Алԥер дшәыманы 
шәаа ҳәа адҵа риҭазаарын. Зегьы иҳаиҳабыз иакәын азы, 
ҳааизганы дҳақәныҳәарц, дҳадныҳәаларц иҭахын.

Аҩны ҳаннеи, сашьа ду Расим ашьтәа шьны аишәа ирхиах-
ьан. Хәыҷла- дула зегьы аишәа ҳнахатәеит. Аиааира сара из-
газ џьушьап, зегьы сара исыдырныҳәалон, иҭабуԥ ҳәа сарҳәон. 
Ражәақәа сшырцәыԥхашьоз анеиликаа, Расим зегьы хаз-хазы 
дрықәныҳәо дналаган, ацәажәара ахырхарҭагьы ааиԥсахит.

Расим аишәа ду рхианы зегьы дахьҳақәныҳәаз аԥсуара 
иатәын, аиҳабык ишиқәнагаз ала хымҩаԥгаран.

Аишәаҿы зегьы иҳаиҵбыз Стелла лажәақәа ҳдырччеит. 
Анцәа иџьшьоуп, Алԥер уаҳа дырзыхәӡом!, лҳәеит. Сҭаца 
Ленагьы шьҭа иуҭаххаргьы сылахь узеиқәҵом, лҳәон. Абас 
ҭаацәашәала ҳаныҟоу иҳамаз агәалаҟазаара уажәы аиааира 
агәырӷьарагьы анацла уаҳа иаҳҭахыз?!..

Ганкахьалагьы сҩызцәа рааигәара сыҟазарц сҭахын. Аҵыхә­
тәан, исгәаӷьын азин саҳәеит. Миша иакәзар, уаангыл маҷк 
аҟара… ахәыц уӷралама? Сара машьынала уназгоит, аниҳәа 
скәаԥӡа сҭыԥаҿы снатәеит. Схы-сгәы сҩызцәа рыҟны иҟан. 
Тҟәарчал иаанҳажьқәазгьы иҟарҵаз ҳәа акгьы сыздыруамызт. 
Ҳара Гәыма аганахьала ҳандәықәла, даргьы Кудры аганахьала 
ижәылазар акәхарын.

Расим сашьа ду, сгәаҭеира еилкааны аныҳәаҿақәа ироу­
ӡомызт. Зажәа зроуазгьы ргәы рҽаниҵон. Аҵыхәтәан, ҳасас­
цәагьы ангыла, Миша уаала, амашьына уақәтәа иҳәан, 
ҳашиашаз «Абрыскьыл» аҟны снеигеит.

Аҷкәынцәа зегьы иеизаны иҟан. Тҟәарчал иҟақәазгьы аа-
хьан. Ихәны иҟаз ракәзар, Ерҳан, Заҳит, Аидын, Омер насгьы 
Ерқангьы дрыцлахьан.

Ерҳан излеиҳәо ала, арахь ҳаибашьцәа зегьы шжәылаз 
еиԥш, мрагыларатәи агангьы убасҵәҟьа ижәылазаап. Аиааи-
ра абри аҟара агәра згаз жәларык Егры аӡиас аԥшаҳәа Аԥсуа 
ҭарчеи ахашәыршәыруа иахадмыргылакәа ҟалашьа амазма?

Китаиԥа ҳәа сзышьҭаз ҳашьагьы дышҭахаз уи ауха ауп 
иансаҳа. Џьанаҭ гыларҭас иоуааит, сгәы далсит даараӡа.

Хәылбыҽхала ҳаизаны аиааира иаҳгаз азгәаҳҭон. Ҳгәала­
шәарақәа еиҭаҳәаны ҳаччон, ҳгәырӷьон. Аха иҳацәҭахақәаз 
анаҳгәалашәалакгьы ҳалахь еиқәылон. Кыраамҭа ахәыҷқәа 
ҳарҩызан. Ашәаҳәареи акәашареи ҳагӡамызт. Гәыԥҩык ҳшааи­
заз еиԥш акәашара ҳналагон.

Аамҭа кьаҿк ала асасааирҭа «Абрыскьыл» пеипеиуа иҭәит. 
Аԥсны анҭыҵынтәи иааз даараӡа ирацәаҩын, Ҭырқәтәылантәи 
иаазгьы нарылаҵаны… Аԥсадгьыл ахь архынҳәразы аҳәынҭ­
қарратә еилакы ҩ-автобуск аанкыланы иааз ауаа Аҟәа ига-
ны иддырбон. Ҳаргьы асасцәа ҳрыцны автобусқәа рыла Аҟәа 
ҳцаны ҳаауан.

Аҟәа ааныжьра зықәшәаз ҳҩызцәагьы шьҭахьҟа ихынҳәны 
рыҩнқәа ирхылахьан. Уи нахыс дара рҿы сасра ҳнеиуан. Ҭырқә­
тәылантәи иааз рыҩныҵҟа сашьеиҳабы Иунали саҳәшьеиҳабы 
Филизгьы ыҟан. Урҭгьы Аҟәа иганы идырбаны иаазгеит.

А ԥ с а д г ь ы л  а з ы х ы н ҳ ә р а

Асасааирҭа «Абрыскьыл» аҟны имҩаԥаҳгоз ҳаизарақәа 
рҿы шьҭарнахыс иҟаҳҵозеи ҳәа азҵаара ықәҳаргылон. 
Ҭырқәтәылаҟа ахынҳәра иазхәыцуаз, хынҳәит. Ԥыҭҩыкгьы 
Аԥсны аҩнра иалалеит, уи амшалагьы кырӡа ачарақәа ҳуит 
аиашазы...

Сара сызлахәыз сҩызцәа ҳаиҳараҩык Аԥсны иаангыларц 
рыӡбеит.

Гагра инхақәаз еиҭа Асасааиҭа Абрыскьыл аҟны ҳаизалон. 
Ҩажәаҩык ҳреиҳан, Гагра анхара алызхыз. Аҟәеи Гәылрыԥшьи 
алызхыз рхыԥхьаӡара акәзар, кырӡа ирацәан. Аԥсадгьыл ахь 
архынҳәразы аҳәынҭқарратә еилакы иҳабжьнагозгьы ҳазы­
ӡырҩуан. Урҭ Гәылрыԥшь ҩ-ҳаблак ҳзалырххьан, ҳара мацара 
ҳакәымкәа, Шьамтәылантәи, Иорданиантәи иаазгьы ыҟан.

Гагра анапхгарагьы иахьынӡарылшоз ахылаԥшра ҳарҭон. 
Иахәҭаз аҩнқәа ҳзыԥшааны, иааҳгәаԥхазгьы ҳахьӡала 
иҟарҵон. Аҩны маҭәа зыҩнагылаз, абаҳчақәа змаз аҩнқәа 
ракәын иҳадыргалоз. Нас, иаразнак адокәументқәагьы 
ҳзеиқәдыршәон.

Аибашьра ашьҭахь ақырҭцәа ирцәынхаз аҩнқәа ракәын 
иҳарҭоз. Иҳахәҭазма убарҭ раанкылара? Аха абри адгьыл 
иаԥшәымаҵәҟьада ҳәа уанҵаалак, аҭак иара ахала иунаҭон. 
Арҭ адгьылқәа дара ԥарала иаархәаз дгьылӡамызт. Урҭ араҟа 
исасцәан. Ҳҭыԥқәагьы аамҭала иаанкыланы ирыман…

Ҳаԥсадгьыл акәын, адгьылгьы ҳара иаҳтәын, аҩнқәагьы... 
Уи амшала гәҭынчымрак ҳамаӡамызт.. Ҳгәы ҭынчын. Сара 
стәқәагьы макьана умыццакын уҩны ҳара иузыҳаԥшаауеит 
рҳәон.

Хара имгакәа, исзырыԥшааз аҩнқәа рыбжьара руак алыс-
хит. Ақьаадқәа анеиқәсыршәа ашьҭахь Гагра анхара салаге-
ит. Гәдоуҭатәи амҩа, аномер 27 аҟны иҟаз аҩны сара истәын. 
Ашҭа даҽа ҩныкгьы ҭагылан. Аҩ-еишьцәа иеицынхозаарын. 
Сара сыҩны саннеи, егьи аҩнаҽы ҭакәажәык дыҩнан, ран 
лакәзаарын. Ҳаибадырын ҳаицәажәеит. Аԥҳәыс аибашьра 
ашьҭахь абарҭқәа реиԥш ҟалоит лҳәан, сеилылкааит. Лыхьӡ 
сылмазҵааит, избанзар нанду ҳәа ласҳәон.

Лыхшара закәытә уааз шәазхәыц. Аҭакәажә рыцҳа лхала да-
аныжьны ибналаны ицахьан. Аҭакәажә, иагьа бзиала уаабеит 
ҳәа салҳәазаргьы, лыҩныҵҟа зеиԥшраз, шаҟа дхьаауаз Анцәа 
идыррын.

Сара сыхьӡала иҟаз 27/А аҟны анхара салагеит 27/Б аҟынгьы 
аҭакәажә дынхон. Аамҭала ҳаишьцылеит, «сыҷкәын» ҳәагьы 
салҳәо далагеит.

Схәаахәҭцыԥхьаӡа ларгьы дысхашҭуамызт. Схазы иаасхәоз 
ларгьы илзаасхәон. Аҩнра сахьнеиз деигәырӷьогьы дҟалахьан, 
дымшәа-дмырҳа дынхон азы.

Аҩны ҩбаны иеихагылан, гьамалагьы иеибыҭан. 200 ме-
тра аҳаракыра аҟынтә амшынгьы убарҭан. Имаҷымкәа аман-

дарина баҳчагьы аҵакын. Абаҳчаҿы гаражк сыман, иҵегьы 
ашәырқәагьы ҭагылан.

Аҭакәажә лассы-лассы аҩнымаҭәа ҳаҭыр ақәҵаны 
аныҟәгаразы дсылабжьон, иара иҵәахны илымақәазгьы ака-
кала ицәырганы сзаагара далагахьан.

Сгәылара даҽа қырҭуа ҭаацәаракгьы ыҟан. Виктори 
иԥшәмаԥхәыс Суликои, урҭгьы рықәрахь инеихьан. Хҩык 
ақырҭцәа срыланхон. Аамҭала ҳаишьцылеит, ҳаизааигәахеит.

Аибашьра еилгахьазаргьы ахәрақәа мӷьаӡацызт. Саргьы 
саԥсыуан, сыҷкәынан, сеибашьҩын азы, ҳәарада, ишәаны иҟан. 
Аха исыдырбалаз ауаҩра иабзоураны ргәы ҭынчхеит. Саргьы 
убас иҟаларц азы ҷыдала схы аџьабаа асырбеит, аиашазы.

Виктор лассы-лассы дсыԥхьаны ашәырқәа сшырхылаԥшыша 
сирҵон, ихаҭагьы дсыцхраауан.

Сгәыла Ремзик усгьы хылаԥшрада саанижьӡомызт. Уи 
ашәамахь ҷкәынан, 1915 рзы Ҭырқәтәылантәи иқәырцаз 
дырхылҵышьҭран. Маҷкгьы аҭырқәшәа идыруан. Ашьыжь 
дангылалаак, Алԥер абарҭ аусқәа издыруам ҳәа, дааины 
сбаҳча дыҩҭаланы сшәырҵлақәа зегьы ма ихирффон, мамзар 
ибаҳауан, иҟасҵашагьы сирбон.

Аҩны схала анхара саналага нахыс, Ԥицунда иҟаз сыуацәа, 
сҭынхацәагьы схала саанмыжькәа лассы-лассы исҭаауан. 
Ҭырқәтәылатәи сҩызцәагьы иара убас…

Сижьажье Меҳмеҭ, Ҭурҳан, насгьы Озлем еиҳа исзааиуаз 
ракәын.

Сыздыруаз зегьы сыҩны рбарц иаауан. Есымша афатә-ажәтә 
уҳәа, аҳамҭақәа ргарҭа сымамкәа исзааргалон. Сгәылацәагьы 
маҷымкәаны исзааиуа иалагеит, аԥсуаа рымацара ракәымкәа, 
ашәамахь, аурыс, ақырҭуа… иҟаз зегьы гәык ала срыдыркыле-
ит. Мышкы хәлаанӡа, жәаҩыла ауаа кыр угума, ҳәа исазҵаауан. 
Меҳмеҭи, Ҭурҳани, Озлеми сареи лассы-лассы ҳаиқәшәалон. 
Зны-зынлагьы ҳаицны Аҟәа, мамзаргьы Гәылрыпшь анхара 
иалагаз ҳҩызцәа рахь сасра ҳцон. Еиҳарак ҳзызнеиуазгьы Бир-
гиул Чуазԥҳа лакәын. Аибашьра анцоз ҳара дҳацын. Адаԥазар 

иаҵанакуаз Боӷазқьои ақыҭа деиуан. Аибашьра ашьҭахь Лӡаа 
ақыҭа нхара далаган, лҭыԥҳацәа рыхҩыкгьы ааганы абраҟа 
ашкол иҭалҵахьан.

Биргиул Чуазԥҳа лыҩны маҷк адгьыл аҵакын, аман­
даринаҭрагьы лыман. Абри аҟара шылхыҵуазгьы ақыҭан­
хамҩа лҽаршьцыланы, адгьыл дықәаарыхны лхы ныҟәылгон. 
Лыԥсадгьыл абзиабара ала дҿырԥшы бзиаҵәҟьан.

Кыр шықәсқәа рышьҭахь лыԥсҭазаара дшалҵыз Адаԥазар 
исаҳаит. Ақыҭаҿы анышә данарҭоз лкәыба аԥсуа ҭарчеи 
ақәыршәны днаскьаҳгеит...

Сҭакәажәи сареи зынӡа ҳаизааигәахахьан. Лхәыҷқәа шықә­
хьаалгаз салҳәон, аха урҭ аибашьра иахьалахәыз азы ран 
дырбартә еиԥш арахь ҿааҳәыра рымаӡамызт. Ларгьы ацаразы 
азин лҭаххар иакәым акы дақәшәар ҳәа дшәон.

Шәача аҭынхацәа шлымоу, аха аҳәаа дышзахымсуа атәы 
лҳәон.

Еиҭа сара срыцхраар акәын. Гагра амилица аҟны снеины 
лыхьӡала азин рымысхит. Шәача инхоз лҭынхагьы аҭел сылза-
сын аҳәаа ахь слыԥхеит. Адырҩаҽны смашьына длақәсыртәан 
Ԥсоуҟа дганы лҭынхеи лареи иеиқәсыршәеит. Ашьҭахьгьы 
Адлер аҳаиртәбаӷәазахь днаганы Қарҭ ицоз аҳаирплан 
дақәсыртәеит. Илыцыз аԥҳәысгьы лыҷкәын дизасны иан 
дылԥыларц иалҳәеит.

Аҭакәажә ҳанеиԥырҵуаз лгәы ԥшаан, лылаӷырӡқәа шлеиуаз 
сгәыдкыланы аҳаирԥлан ахь дцеит.

Лгәы зырԥшааз сара бзиа сахьылбаз азы акәу, Гагра уаҳа иа-
хьылзымбоз азы акәу, уи сыздыруаызт…

Изакәызаалак сара сазыразны слыцхрааит, ларгьы еилыл-
кааит ҳәа сгәы иаанагәон.

Ахылбыҽха аҩны саныхынҳәы аҭакәажә лыҷкәын аҭел ды-
сзасны иҭабуп ҳәа сеиҳәеит. Аха аурысшәа ахьысзымдыруаз 
азы акгьы сызиамҳәеит.

Мчыбжьык ашьҭахь Виктори Суликоигьы царц шырҭахыз 
сарҳәеит.

Виктор аибашьра аганахьала харақәакгьы идзар ҟаларын 
азы кырӡа дшәон. Аха снеины азин рзылысхын иаашьҭыхны 
аҳаиртәбаӷәазахь иназгеит. Украинантәи рыԥҳацәа ааины 
ишырԥылоз сарҳәахьан. Хәлаанӡа сыԥшит, аха иааиз ҳәа аӡәгьы 
дҟамлеит. Саргьы иааныжьны аҩныҟа схынҳәыр акәхеит.

Мызқәак раамышьҭахь уск аҵыхәала уахь снеизар, Вик-
тор ауаа дрыҳәо дышрылаз дызбеит. Сара саниба дыбна-
ларц иҭаххазаргьы сихьӡеит. Зегьдарароуп сгәыла иакәын. 
Ԥарақәакгьы изласылшоз ала инаисыркит. Ауаҩы рыцҳа 
сыԥҳацәа аауеит ҳәа иаауаз аҳарпланқәа зегьы дырԥылозаарын, 
аха аӡәгьы дмаазап. Ианамуы Шәача иҟаз иҭынхак иҩны 
хыҵакырҭас иалихзаап.

Исзеилымкаауаз, аныки-абыки абас амҩаҿы рааныжьра 
шԥаҟалоз, изакәытә хшаараз абарҭ?

Иԥҳәыс аҭакәажә рыцҳа 80 шықәса дреиҳан. Даара схьаауе-
ит убарҭ рзы уаҳа акы ахьсылымшаз. Аха сара снапаҿгьы уаҳа 
акгьы ыҟаӡамызт. Арҭ рҩыџьагьы уи нахыс ирлахьынҵахаз 
ҳәа уаҳа ак сыздырам.

Ахәылбыҽха зны-зынла «Абрыскьыл» ахь сцон. «Абрыс-
кьыл», аиааира згаз ҳ-Аԥсынра рбарц иааз асасцәа рыла 
иҭәны иҟан снеицыԥхьаӡа… Ҭырқәтәылантәи, Европантәи 
иааз еиҳа ирацәаҩын. Арҭ зегьы Аԥсадгьыл ахь архынҳәразы 
аҳәынҭқарратә еилакы иныҟәнагон.

Саҳәшьагьы Аԥсныҟа дхынҳәны Џьенгьызи лареи рчара ру-
хьан. Исыцеибашьуаз сҩыза Џьенгьыз, уажәы усымаҳәхеит. 
Аибашьра шеилгаз еиԥш Ԥицунда аиҳабыс аусура далагеит. 
Саҳәшьагьы иаргьы шьҭа уа инхон. Саргьы Ԥицундаҟа ацара-
зы даҽа ҽыҵгак сыман.

Гагра сынхон. Аҩны саныҟамызгьы Бзыԥ, Арасаӡыхь, 
Гәылрыԥшь, Аҟәа, Пицунда сгәаран… Аиаша уҳәозар Аԥсны зе-
гьы нхарҭас исыман. Аԥара сшамаргәаҟуазгьы, Адаԥазарынтә 
исзаарышьҭуан. Агьыс, зҵаарак сызцәырҵыр, сҭынхацәа 
ирасҳәаанӡа дара рхаҭақәа еилкааны аҭыԥ исзықәырҵон. Аха, 
иагьа убас иҟазаргьы схы зланыҟәызгаша уск саҿызар акәын.

Ақалақь аҿы иҟаз аусурҭа ҭыԥқәа зегьы аҳәынҭқарра ана­
паҵҟа иҟан. Аха изҭахыз ирырҭон. Убри аҟны еибашьызгьы 
аԥхьа идыргылон. Саргьы ақалақь аҟны иҭацәыз ҭыԥк сгәаԥхан, 
убраҵәҟьа кафек аартра сылшап ҳәа сгәа иҭаскит. Меҳмеҭи, 
Ҭурҳани, Озлемигьы сгәаанагара расҳәеит. Рыхҩыкгьы Гагра 
анхара иалагахьан. Аҭыԥ ҳазгар аусгьы еицаҳуп ҳәа ҳаӡбеит. 
Гагра аиҳабыра ҳанрыҳәа, иара убри амш аҩныҵҟала иаҭахыз 
зегьы еиқәыршәаны ҳнапы инадыркит.

Адәқьан кыр аамҭа иахьыхҩаз азы анапы адкылатәын. 
Ҩымчыбжь раҟара иаҭахыз арҽеирақәа аҭыԥ иқәҵаны 
амаҭәахәқәагьы аныҩнаҳаргыла аус ауратәы иҟалахьан. Ҳкафе 
«Стар Кафе» ахьӡаҳҵеит. Иԥхаз, ихьшәашәаз арыжәтәқәа зегьы 
ыҟан, аамҭала шыжьхьагьы цәыраҳго ҳалагеит. Хышықәса аус 
аҳаруит, ҳамырбеиазаргьы ҳаԥшьҩык ҳкәаԥӡа ҳныҟәнагеит.

Ҳкафе ҳара ҳзы кырӡа иаԥсан. Избанзар, иаҭахыз зегьы 
даҽаӡәы имырҟаҵакәа ҳнапала иҟаҳҵахьан. Кәакьцыԥхьаӡа 
ҳџьабаа адын. Ҳаҩнқәа рышьҭахь аҩбатәи ҳаҩны иара акәын. 
Гагра инхоз Ҭырқәтәылантәи иааз реизарҭа, реиқәшәарҭангьы 
иҟан.

Амала зегьы ҳара ишаҳҭахыз изыҟамлеит. Озлем дҭыԥҳан, 
лҭаацәа дхьааргон азы Ҭырқәтәылаҟа дхынҳәит. Ҭурҳани 
Меҳмеҭигьы рыԥсадгьылҵәҟьахь Ҟабардаҟа ицаны Нальчик 
анхара иалагеит. Саргьы схала санынха, акафе сааҟәыҵны 
аџьырмыкьаҟны буфетк хәыҷык аасхәан ҳамҭакгьы убри аус 
асыруит.

Гагра Ҭырқәтәыла аганахь ала ихәаахәҭуаз ауаа ыҟан. Абиз-
несуаа, аацыԥхьаӡа аҭырџьманра рзызуан. Абас, аамҭа кьаҿк 
акәзаргьы, сашьаду Заур иаанда ҭырџьманысгьы аус зуит.

Аблокада ҳҭаркаанӡа мчыбжьык ҩынтә Аҟәеи Трабзо-
ни рыбжьара аӷбақәа бжьан. Саргьы аамҭа соуцыԥхьаӡа 
Ҭырқәтәылаҟа сцаны саауан, зныкгьы сани саби сасра исзаа-
ит. Мызки бжаки аҩны исыман. Сынхашьа-сынҵышьа рбеит, 
ргәаԥхеит. Сшыманшәалаз анырбагьы ргәы тынчхеит. Аха ани 
аби ракәымзи, еснагь рааигәара сыҟазар рҭахын.

1996 шықәсазы Адаԥазар снеит. Аангылара сгәы иҭаӡамызт, 
амала арра маҵура сахымскәа, саамҭа сахьахысыз азы абри 
азҵаара аҭыԥ иқәысҵар акәын. Сабгьы абри арра аус наҟ 
иуԥырга аниҳәа, исҭахы-исҭахым, Аԥсни сыҩни сҩызцәеи 
аамҭала иаансыжьыр акәхеит.

Аррамаҵура хыркәшаны саныхынҳә сҭаацәа рааигәа саан­
хеит. Кыр аамҭа Аԥсныҟа сзымааит. 19 шықәса рышьҭахь 
2015 шықәса лаҵарамзазы Аԥсныҟа сааит. 19 шықәса есымша 
сыԥсадгьыл, схы, сгәы, сыԥсы иҭан, ӷәӷәала игәхьаазгон.

Ҳазшаз аӡәгьы иԥсадгьы агәхьаагарала дԥимшәааит.

А и а а и р а х ь  а н а ӡ а р а

АБРИ АИБАШЬРА ҲАРҬ ИШԤАҲАҚӘҾИЕИ?
Ганкы миллионла ауааԥсыра змаз ажәытәтәи асовет 

ҳәынҭқарра Қырҭтәыла. Егьи аган акәзар, напык азна адгьыл 
иқәынхоз 97.000-ҩык Аԥсуаа…

Ар, абџьар, аџьаԥҳаны, аԥара, аекономика, адгылаҩцәа…. 
Ажәакала, уаазызхәыцлак зегьы рыла, еиҟараз мчрак 
ыҟаӡамызт. Абас зегьы рыла акырӡа ҳшеиҵазгьы, аԥсуаа аи-
ааира ҳгеит, зхы иақәиҭаз Аԥсны Аҳәынҭқаррагьы аԥаҳҵеит. 
Аха ишԥа?

А и а ш а р а

1992 шықәса нанҳәамза 25: «Кавказ зегьы злахьҳархәыша 
амч ҳамоуп. Ҷыдалагьы Арӡынба идгылаҩцәа ргәы рҽаныс­
ҵоит. Иахьарнахыс аибашьҩы итҟәара азин ыҟаӡам. Аиҿ­
цәажәарақәа алҵшәа рмоур, асепаратисҭцәа агәра ргааит, 
100.000-ҩык ақырҭцәа ақәӡуазаргьы, 97.000-ҩык аԥсуаа зегьы 
ҳшьуеит. Арӡынба иабжьызгоит аԥсуа жәлар ҵәҩаншьапыда 
иаанымхарц азы иахәҭоу ҟаиҵааит» ҳәа иқәгыланы ицәа­

жәалоз Г. Ҟарҟарашьвили захьӡыз ар рԥыза(!) дызхагылаз ару-
аа рҿаԥхьа ииашадаз, ҳәа азҵаара ақәыргыларагьы иаԥсам ҳәа 
сгәы иаанагоит.

Аӷа уҳәаа дахысны ууаажәлар рнырҵәара далагахьан, 
удгьыл аимҵәара даҿын. Аибашьра ҳҿаԥхьа уснагӡатәны 
иқәнаргылазгьы абри аҿагылара акәын.

Ҳәарада, ҳара ҳиашан. Азқьышықәсақәа иргәылганы 
иааҳгоз ҳкультуреи, ҳуаҩышәареи, ҳажәлари ықәыргар рҭа­
хын. Ахыхьчара ҳара иаҳуалԥшьан. Ҳаҳҭнықалақь анрым­
пыҵадырхала раԥхьаӡа ҳмузеи иақәлазар, ҳҭоурых рбылу-
азар, хықәкыс ирымаз еилкаан. Ҳажәларгьы ҳҭоурыхгьы 
адунеи ианырхырц рҭахын.

А х а т ә г ә а ԥ х а р а

Амилициа, апрокуратура, аӡбарҭа, азакәан уҳәа иарбан-
залак акгьы уаҩҵас аус зауӡомызт. Иҟаз хатәгәаԥхарала еи-
башьуаз аруаа рымч мацара акәын. Изҭахымгьы мчыла ар-
рахьгьы дыргаӡомызт. Уи ауаҩԥсы иара ихаҭа ииӡбоз акәын. 
Ари гәазҭашазгьы дыҟаӡамызт. Акы заҵәык, угәазҭоз, лахь 
узҭоз, уҭаацәеи ууаажәлари ракәын. Ахьымӡӷи аҽыԥныҳәеи 
рыцәшәара акәын…

Х а т ә г ә а ԥ х а р а л а  и а а з  а и б а ш ь ц ә а

Аруаҩцыԥхьаӡа зегьы, аӷа иҿаԥхьа ҳхы лаҳмырҟәразы, ҳаԥ­
садгьыли, ҳауаажәлари, ҳаԥсуареи реиқәырхаразы хатәгәаԥ­
харала иеибашьуан.

Ҭырқәтәылантәи, Нхыҵынтәи, Урыстәылеи, Шьамтәылеи, 
Иорданиеи уҳәа еиуеиԥшым атәылақәа рҟынтәи хатәгәаԥ­
харала иааз аибашьцәа ыҟан. Абри аибашьра Кавказаа зегьы, 
насгьы ҳдиаспора зегьы реибашьра акәын. Аиааира зегьы 
иаҳзеиԥшын. Хатәгәаԥхарала иааз рхыԥхьаӡара зықьҩыла 

ирацәаҩӡаны иҟамзаргьы, иааз рыҟазаара агәышьҭыхразы 
иазхон.

Хатәгәаԥхарала иааз аибашьцәа реиҳараҩык Ҭырқәтәы­
лантәи ҳдиаспора аҟынтә ишаазгьы азгәасҭар сҭахуп.

А ԥ ы з а …

Ҳҳәынҭқарра Ахада, Ҳадҵаҟаҵаҩы Хада Владислав Ар­
ӡынба дуаҩ дуун. Ҳԥыза шьарда бзиа даҳбон, ҳиқәгәыӷуан. 
Уи иҟазаара амч дуӡӡа ҳнаҭон. Илакҭа аҭаԥшра акәым иӡбахә 
ахьҳаҳауаҵәҟьаз иҳазхон. Аиҿахысра ӷәӷәақәа анцозгьы да­
хьынтәиааз узгәамҭакәа иармаҭәа ишәны бџьарла деиқәных, 
даакылсны дааҳалагылон, дааҳҿаччаны, аԥсшәа наҳаҳәаны 
дцон. Усҟан ахырӷәӷәарҭаҿы иҟаз аӡәы даанмыжькәа зегьы 
ибон, илаԥш рхигон.

А л е и ш ә а

Қәрала иҳаиҳабацәаз, ҳадҵаҟаҵарагьы рхы ишадырҵоз, 
ҳаԥхьа ишцоз, зегьы раԥхьаӡагьы ахы ишаҿагылоз ибзиаӡаны 
исгәалашәоит. Ҳадҵаҟаҵаҩцәеи ҳаиҳабацәеи рызегьы уаҳа 
назҭахым ауаа нагақәа ракәын. Аԥсуа жәлар рҵеи лашақәа 
ракәын.

Аруаа, Кавказаа рҵаси рқьабзи иалиааз, арратә леишәа 
рыман. Аибашьра салагыланаҵы абри еилазгаз ҳәа аӡәгьы 
дысгәалашәом.

Абри аҩыза ар рҿаԥхьа, иарбан мчроу иаангылашаз?
Иагьзаанымгылеит…

А г ә а л а ҟ а з а а р е и  а г ә ы ш ь ҭ ы х р е и

Ахьааи, алаӷырӡи, аԥсрақәеи рыла еиларсыз аамҭацәгьақәа 
ҳхаҳгегит. Урҭ ахьаақәа ҳашрылагылаз иреиҳаӡаз агәырӷьа­

рақәагьы ҳарԥылеит. Ус рымҳәои, аибашьра бзиара ҳәа акгьы 
амаӡам ҳәа.

Амала ҳара ҳҿы абзиарақәагьы аман.
Аибашьра цонаҵы 13 мзы, аиааира агәрагара шаҳцәымӡыз 

еиԥш, уи Аҟәа ҳшаԥылашагьы ҳаиԥхыӡуан.
Амҩаҿы ҩыџьа ааиԥылар «Аиааира!» ҳәа аԥсшәа еибыҳәаны, 

«Аиааира!» ҳәа игәыдибакыланы, «Аиааира!» ҳәа иеиԥырҵуан.
Шәҩыла аруаа анҳацәҭаха ашьҭахьгьы ҳгәы каҳмыжьӡеит. 

Ҳгәалаҟазара ашьҭыхшьа ҳҽақәҳаршәеит. Ҳагәрагара есаамҭа 
иҳахьчеит. Аибашьра аамҭазы абри еиӷьны уаҳа иҟаларыз?

Аиҿахысраҿы, ахырӷәӷәарҭаҿы иахьабалаак, аԥсуа ҿар 
ҳаидгыланы ҳаҟан.

Абомбақәа анҳалаҳозҵәҟьа ҳаизыҟазаашьа зеиԥшраз, 
ҳлеишәеи ҳқьабзи маҷк издыруа иеилыркаап ҳәа сгәы иаана-
гоит.

Ахырӷәӷәарҭахь ирмышьҭуаз аҿар, шаҟа ихьаауаз сара сы-
блала избеит. Сара схаҭагьы убри аҩыза ахьаа схызгеит…

А г ә а ӷ ь р е и - а х ә ш ь а р е и

Ҳара, Егры, Аԥсуа Ҭарчеи абас иахаҳаргылеит.
Изымныҟәоз, аџьаԥҳаныҵәҟьа змамыз атанққәа ҳаман. 

Шәыԥши, ҳаргьы атанк ҳамоуп, ҳҳәарц зны-зынла аус аруны 
абжьы аӷа иҳарҳауан. Убри мацараҵәҟьа иҳазхауан.

Ҳара, Егры, Аԥсуа Ҭарчеи абас иахаҳаргылеит.
Шьапеимаада, зшьапқәа хырҟьаҟьа ахырӷәӷәарҭахь иҩны 

иааз аҿар сыблақәа ирбеит.

Ҳара, Егры, Аԥсуа Ҭарчеи абас иахаҳаргылеит.
Автомат анырзымԥшаа, рабацәа ирҭынхаз ашәақьқәа 

аашьҭыхны, уи змоузгьы аихақәа еиларҭәаны иҟарҵаз, бџьа-
руп ҳәагьы ззумҳәашаз «аихаҷа-маҷақәа» рыла аибашьрахь 
инеиз ауаагьы ҳбеит.

Ҳара, Егры, Аԥсуа Ҭарчеи абас иахаҳаргылеит.
Уи аамҭазы ҳамҭаны ҳабжьара еимаҳдоз ахы мацара акәын. 

Амширақәа рҿыҵәҟьа убри акәын иреиӷьыз аҳамҭа. Аха уигьы 
5-цырак еиҳаны азин ҳамаӡамызт.

Ҳара, Егры, Аԥсуа Ҭарчеи абас иахаҳаргылеит.
Жәыларацыԥхьаӡа ҳҭыԥҳацәа ҳавагылан. Амедиаҳәшьара 

адагьы ирусмыз зегьы ирыҵагылеит, иахьаҭахыз абџьар-
гьы аашьҭыхны ҳара ҳаасҭагьы еибашьит. Уи иабзоура-
ны афырхаҵа ҳәа ахьыӡ занаршьаз ҳҭыԥҳацәа, уи ахьыӡ 
аҵыхәтәанынӡа ирыхәҭан…

Ҳара, Егры, Аԥсуа Ҭарчеи абас иахаҳаргылеит.
Аԥсны иааӡаз атәыммилат Сергеи Иулиа (Китаиԥа) аибашь-

ра дымнеир мчыла дназгарыдаз?

Ҳара, Егры, Аԥсуа Ҭарчеи абас иахаҳаргылеит.
Абри адгьыл иалиааз, Мизан Даӷәызиԥа, Даур Кәыҵниа, 

Сергеи Ҳамыҭ, Агрба Рудик, Ефқан, Ведаҭ, Зафер, Баҳадыр, 
Ҳанефи ирҩызцәаз, агәымшәареи агәаӷьреи злаз уи аҵеицәа 
иазааргеит Аиааира.

Зыхьыӡқәа сгәаламшәо зықьҩыла сашьцәа, зыԥсы Аԥсынра 
иахҭнызҵаз, шәыԥсаҭа лашазааит, наунагӡатәи шәынхарҭа 
џьанаҭхааит. Шьҭахьҟа иааншәыжьыз аҭарчеи, есаамҭа Аԥсны 
иахашәыршәыруазаауеит. Иеиҵагыло ахьырԥар шәзеиԥхыӡуаз 
аамҭа бзиа ҳажәлар ирзааргоит.

Ҳара, Егры, Аԥсуа Ҭарчеи абас иахаҳаргылеит.
Аҟәа ҳаналалоз ацҳа раԥхьаӡа зшьапы ықәзыргылоз аҿар, 

аԥсра шырзыԥшыз, хымԥада, ибзиаӡаны ирдыруан. Избанзар 
уи ацҳа аҵаҟа, уи азааигәара, мызла иҷаԥшьоз дара ракәын. 
Убас ишыҟазгьы имшәаӡакәа идәықәлеит. Жәаҩылагьы 
убраҵәҟьа иҭахеит. Ацҳа иқәсит ҳаруаа, ашьҭахь Ачадара, 
Аҳабла Ҿыц, Адәыӷба аангыларҭа, ақалақь агәҭа, уҳәа зегьы 

еишьҭаргыланы рнапаҿы иааганы, Аиааирагьы ҳзааргеит. Аҟәа 
иалало зегьы сшәыҳәоит, Гәмысҭа ацҳа шәықәсаанӡа, ҳамҭакы 
шәаангыланы рыхьӡала иргылоу абаҟақәа шәнарыхәаԥш, 
рсахьақәа шәнарыхәаԥш, насгьы дара аашәгәалашәыршәа…

Ҳара, Егры, Аԥсуа Ҭарчеи абас иахаҳаргылеит.
Ҳашәҟәыҩҩыцәа, ҳаспортсменцәа, ҳмузыкантцәа, ҳсахьа­

ҭыхҩцәа, Аԥсны ахьӡ ҭызгаша ҳҵарауаа, зегьы аибашьраҿы 
иҳавагылан.

Ҳара, Егры, Аԥсуа Ҭарчеи абас иахаҳаргылеит.
Кыр зхыҵуаз ҳаиҳабацәагьы Ахырӷәӷәарҭақәа рҿы ҳхала 

ҳаанрыжьуамызт.

Ҳара, Егры, Аԥсуа Ҭарчеи абас иахаҳаргылеит.
Ахырӷәӷәарҭахь ицоз амашьына аԥхьа иҩагыланы 

«шәаангыл, сыҷкәын дааныжьны шәцома?» ҳәа зҳәаз 
анацәагьы ҳбеит…

Ҳара, Егры, Аԥсуа Ҭарчеи абас иахаҳаргылеит.
Ажәылара дуқәа зегьы, ҳажәлар хәыҷла-дула рҽаладырхәит 

уҳәар алшоит.

Ҳара, Егры, Аԥсуа Ҭарчеи абас иахаҳаргылеит.
Ҳҭыԥҳацәа ҳашьҭахь иеишьҭагыла ианааиуаз, «ишәҭа­

хузеи?» ҳәа ҳанразҵаалак, «ӡәыр шәкаҳауазар иҭыԥ 
аанаҳкылоит» ҳәа аҭак ҳарҭон.

Ҳара, Егры, Аԥсуа Ҭарчеи абас иахаҳаргылеит.
Милаҭ еилых ҟамҵакәа, Аԥсны инхоз аурыс, ашәамахь, уҳәа 

зегьы ҳара иҳадгылан.

Ҳара, Егры, Аԥсуа Ҭарчеи абас иахаҳаргылеит.
Аԥхьа игыланы ицоз аруаа реиԥш, абас, урҭ рышьҭахь ала 

иааиуаз даҽа аруаакгьы ыҟан.

Ари аиааира шԥажәгеи? – ҳәа азҵаара змоу рзы, сыбла иа-
баз ала аҭак ҟасҵар сҭаххеит. Хымԥада, исхашҭыз сара сыбла 
иамбазгьы даараӡа ирацәоуп. Аха урҭгьы сҩызцәа иацырҵап 
ҳәа сгәы иаанагоит.

Адунеи аҭоурых аҿы аҵыхәтәантәи ашәышықәсазы афыр­
хаҵара иатәу даҽа легьендак аԥҵахеит. Абри алегенда сара 
сыԥсадгьыл аҿы, сара сыуаажәлар иаԥырҵеит. Ҳҭоурых 
ишахәҭоу ала ҿыц иеиҵагыло абиԥарақәа ирызнаҳгароуп.

Хатәгәаԥхарала иааз рыбжьара, аҭагылазашьа сгәамԥхеит, 
сахьхәит, аибашьра сҭахым, схынҳәуеит зҳәоз аӡәгьы сара 
дсықәымшәеит. Дыҟазаргьы сара дсымбеит.

Сҩызцәа зегьы Егры аҳәаа ҳҭарчеи ахаҳаргылаанӡа аибашь-
ра аанырмыжьӡеит.

Сара абри аҩыза алегьенда сахьалахәыз азы сыхгьы, 
сҩызцәагьы, срылаҽхәоит. Абри аҩыза ахьӡ-аԥша сыԥсаан­
ӡагьы сгәы аладууп!

Анцәа Ҳазшаз, иарбанзаалак жәларык, аибашьра алак­
ҭацәгьа димырбааит!

